
ಬಳ್ಳಾರಿ ಜಿಲ್ಲೆಯ ಚಿತ್ರಕಲೆ: ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯವು ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬರುತ್ತಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯ ನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಆನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿ ಬರುತ್ತಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ. ಕನ್ನಡ ಮತ್ತು ಅಭಿವೃದ್ಧಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾನಿಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಆನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ-ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ಧಿಕ ಗಡಿರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡ ಮಹತ್ವದ ಲೇಖರನ್ನು, ಕಲಾವಿದರನ್ನು, ವಿಜ್ಞಾನಿಗಳನ್ನು ಹಾಗೂ ಸಾಹಿತ್ಯ ಮತ್ತು ಸಾಹಿತ್ಯೇತರವಾದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಜನರಿಗೆ ತಿಳುವಳಿಕೆ ನೀಡಲು ಪ್ರಸಾರೋಪನ್ಯಾಸಗಳನ್ನು ಮಾಡಿಸುವ ಯೋಜನೆಯನ್ನು ರೂಪಿಸಿಕೊಂಡು ಅದರಂತೆ ಕಾರ್ಯನಿರ್ವಹಿಸುತ್ತಿದೆ. ಅತ್ಯಂತ ಸರಳವಾಗಿ ಈ ವಿಷಯಗಳನ್ನು ಕುರಿತು ಪರಿಚಯ ಮಾಡಿಕೊಡುವ ಈ ಉಪನ್ಯಾಸಗಳನ್ನು ಪುಸ್ತಕಗಳ ಮೂಲಕವಾಗಿ ಪ್ರಕಟಿಸುತ್ತಿದೆ. ಈ ಉಪನ್ಯಾಸ ಮಾಲೆ ಮತ್ತು ಅದರ ಉತ್ಪನ್ನಗಳಾದ ಈ ಚಿಕ್ಕ ಹೊತ್ತಿಗೆಗಳು ತುಂಬ ಜನಪ್ರಿಯವಾಗಿವೆ. ಈ ಮಾಲೆಯಲ್ಲಿ ಪ್ರಸ್ತುತ ಪುಸ್ತಕ ಪ್ರಕಟವಾಗುತ್ತಿದೆ.
‘ಬಳ್ಳಾರಿ ಜಿಲ್ಲೆಯ ಚಿತ್ರಕಲೆ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ. ಎಚ್‌. ಈ. ಬಸವರಾಜಪ್ಪ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ. ಈ ಪುಸ್ತಕವನ್ನು ಅಂದವಾಗಿ ಪ್ರಕಟಿಸಿರುವ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ, ಸಹಾಯಕ ನಿರ್ದೇಶಕ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಬಿ. ಎ. ವಿವೇಕ ರೈ
ಕುಲಪತಿಗಳು
ಬಳ್ಳಾರಿ ಜಿಲ್ಲೆಯ ಚಿತ್ರಕಲೆ (೧)
ಪೀಠಿಕೆ
ಪ್ರಾಗೈತಿಹಾಸಿಕ ಕಾಲದ ವರ್ಣಚಿತ್ರಕಲೆಯ ಕಾಲಾವಧಿಯಿಂದ ಹಿಡಿದು ಇತ್ತೀಚಿನ ಕಾಲಾವಧಿಯವರೆಗೂ ಬಳ್ಳಾರಿ ಜಿಲ್ಲೆಯಲ್ಲಿ ವರ್ಣಚಿತ್ರಕಲೆ ಬೆಳೆದು ಬಂದ ಕ್ರಮವನ್ನು ಕುರಿತು ವಿಶ್ಲೇಷಿಸುವುದು ಮುಖ್ಯ ಉದ್ದೇಶವಾಗಿದೆ. ಜಿಲ್ಲೆಯು ಚಿತ್ರಕಲೆಗೆ ತನ್ನದೇ ಆದ ಪ್ರೋತ್ಸಾಹವನ್ನು ನೀಡಿದೆ. ಪ್ರಾಗೈತಿಹಾಸಿಕ ಕಾಲದ ವರ್ಣಚಿತ್ರಗಳು, ವಿಜಯನಗರ ಕಾಲದ ಭಿತ್ತಿಚಿತ್ರಗಳು, ವಿಜಯನಗರೋತ್ತರ ಕಾಲದಿಂದಲೂ ಜಾನಪದಶೈಲಿಯ ಚಿತ್ರಗಳಾದ, ಹಚ್ಚೆಹಾಕುವಿಕೆ, ರಂಗೋಲಿ, ತೊಗಲು ಗೊಂಬೆಯ ಚಿತ್ರಗಳನ್ನು ಸಂಕ್ಷಿಪ್ತವಾಗಿ ಪರಿಚಯಿಸಲಾಗುತ್ತದೆ. ಜೊತೆಗೆ ಇತ್ತೀಚಿನ ವರ್ಣಚಿತ್ರ ಕಲಾವಿದರು, ವರ್ಣ ಚಿತ್ರಕಲೆಯನ್ನು ಉಳಿಸಿ ಬೆಳೆಸಲು ತರಬೇತಿ ನೀಡುತ್ತಿರುವ ವರ್ಣಚಿತ್ರಕಲಾ ಶಿಕ್ಷಣ ಸಂಸ್ಥೆಗಳನ್ನು ಕುರಿತು ಹಾಗೂ ವರ್ಣಚಿತ್ರಕಲೆ ಕುರಿತು ಇತ್ತೀಚೆಗೆ ಪ್ರಕಟಗೊಂಡಿರುವ ಗ್ರಂಥಗಳನ್ನು ಪರಿಶೀಲನೆ ಮಾಡಲಾಗಿದೆ.
ಕರ್ನಾಟಕ ಇತಿಹಾಸನವನ್ನು ಕಲೆಗಳ ದೃಷ್ಟಿಯಿಂದ ಪರಿಶೀಲಿಸಿದರೆ ಅದರ ಭವ್ಯತೆ, ಸೌಂದರ್ಯ ಮತ್ತು ವೈವಿಧ್ಯತೆಗಳು ಎಂಥವರನ್ನು ಬೆರಗುಗೊಳಿಸುತ್ತವೆ. ಪ್ರಾಗೈತಿಹಾಸಿಕ ಕಾಲ, ಪೂರ್ವಭಾವಿ ಇತಿಹಾಸ ಕಾಲಗಳಲ್ಲಿಯೂ ಬಳ್ಳಾರಿ ಜಿಲ್ಲೆಯಲ್ಲಿ ಕಲಾ ಚಟುವಟಿಕೆ ನಡೆದಿದೆ. ವಿಜಯನಗರ ಅರಸರ ಕಾಲಾವಧಿಯಲ್ಲಿ ಈ ನೆಲದಲ್ಲಿ ದಕ್ಷಿಣ ಭಾರತದಲ್ಲೆಯೇ ತನ್ನ ಪ್ರಭಾವ ಬೀರಿದ ವಿಶಿಷ್ಟವಾದ ಭಿತ್ತಿಚಿತ್ರ ಪರಂಪರೆ ಬೆಳೆದು ಬಂದಿದೆ. ಕರ್ನಾಟಕದ ಭಿತ್ತಿಚಿತ್ರಗಳು ಸಂಖ್ಯೆಯಲ್ಲಿ ಹೆಚ್ಚಾಗಿವೆಯಷ್ಟೇ ಅಲ್ಲದೇ ವಿಜಯನಗರ ಕಾಲದ ಶೈಲಿ ವಿನ್ಯಾಸ, ವಸ್ತು ವಿಷಯಗಳಲ್ಲಿಯೂ ವೈವಿಧ್ಯತೆಯಿಂದ ಕೂಡಿವೆ. ಪ್ರಾಗೈತಿಹಾಸಿಕ ಚಿತ್ರಗಳೂ ಸಹ ತಮ್ಮ ದೈನಂದಿನ ಜೀವನದ ಆರ್ಥಿಕ ಸಫಲತೆ, ನಿಸರ್ಗದಲ್ಲಿ ತಾವು ನೋಡಿದ ಪ್ರಾಣಿಗಳ ಗಾಂಭೀರ್ಯ ಚಲುವಿಗೆ, ಭಾವೋದ್ರಕಿತರಾಗಿ ಇಂತಹ ಚಿತ್ರಗಳನ್ನು ಬಂಡೆಗಳ, ಕಲ್ಲಾಸರೆಗಳಲ್ಲಿ ಬಿಡಿಸಿರಬಹುದು. ಕೇವಲ ಪ್ರಾಣಿಗಳಲ್ಲದೇ ಅವರು ನೋಡಿದ ಗಿಡ, ಮರಗಳು, ಹೂಬಳ್ಳಿಗಳು, ನದಿ, ಚಿಟ್ಟೆ, ಪಶು ಪ್ರಾಣಿಗಳು ಅವರ ಚಿತ್ರಕಲೆಯ ವಸ್ತುಗಳಾಗಿವೆ ಈ ಕಲೆಯ ವಿಧಾನ, ತಂತ್ರ, ವರ್ಣ ಸಂಯೋಜನೆಯಲ್ಲಿಯೂ ವಿವಿಧ ಪ್ರಕಾರಗಳನ್ನು ಗುರುತಿಸಬಹುದಾಗಿದೆ. ಈ ಚಿತ್ರಗಳಲ್ಲಿ ಹೆಚ್ಚಾಗಿ ಪ್ರಾಣಿಗಳು ಅದರಲ್ಲಿಯೂ ಕೆಲವೇ ಪ್ರಾಣಿಗಳ ಚಿತ್ರಗಳನ್ನು ಬಿಡಿಸಿದ್ದಾರೆ. ಮನುಷ್ಯನ ಚಿತ್ರಗಳಲ್ಲಿ ಸಮೂಹ ನೃತ್ಯ, ಗೂಳಿ ಚಿತ್ರ ಮುಂತಾದವುಗಳ ವಸ್ತುವಿನ ಸಹಜ ಲಕ್ಷಣಗಳನ್ನು ಗುರುಸಬಹುದಾಗಿದೆ. ಪ್ರಾಗೈತಿಸಹಾಸಿಕ ಮಾನವನು ತನಗೆ ಆಹಾರವಾದ ಪ್ರಾಣಿಗಳ ಅಭಿವೃದ್ಧಿ, ಇವುಗಳ ಯಶಸ್ವಿ ಬೇಟೆ, ತನ್ನ ಜನಾಂಗದ ವಂಶೋಭಿವೃದ್ಧಿ ಇವುಗಳ ಮೇಲೆ ಆಧಾರಿತನಾಗಿ ಚಿತ್ರಗಳನ್ನು ಬಿಡಿಸಿರುವುದು, ಆ ಸಮಾಜದ ಸಾಮಾನ್ಯ ವ್ಯಕ್ತಿ ಮಾಂತ್ರಿಕ ವಿಧಾನದಿಂದಲೂ, ಸಮಾಜದ ಅವಶ್ಯಕತೆಗಳನ್ನು ಪೂರೈಸುವ ಪ್ರಯತ್ನ ಅವನದ್ದಾಗಿದೆ. ತಾನು ನೋಡಿದ್ದನ್ನು ಉದ್ದೇಶಕ್ಕನುಗುಣವಾಗಿ ಬಿಡಿಸುವ ಕುಶಲಗಾರನಾಗಿದ್ದಾನೆ. ಇಲ್ಲಿನ ಚಿತ್ರಗಳು ಸಾಂಕೇತಿಕ. ಆದ್ದರಿಂದ ಕೇವಲ ಛಾಯಾನಿರೂಪಣ ತಂತ್ರವನ್ನು ಬಳಸಿದ್ದು ಇದು ತಾಂತ್ರಿಕ ಯುಗದಲ್ಲಿಯೂ ಮುಂದುವರೆಯಿತು. ಇಂತಹ ಚಿತ್ರಗಳು ವರ್ಣಿಸಲಾರದಷ್ಟು ವೈವಿಧ್ಯಮಯವಾಗಿವೆ. ಇಂತಹ ಚಿತ್ರಗಳನ್ನು ಬಿಡಿಸಲು ಬಳಸಿಕೊಂಡ ಪ್ರದೇಶಗಳನ್ನು ಸುಲಭವಾಗಿ ನೋಡುವಂತಹ ಸ್ಥಳದಲ್ಲಿ ಪ್ರಾಗೈತಿಹಾಸಿಕ ಮಾನವನು ಸ್ವಸಂತೋಷಕ್ಕೋಸ್ಕರ ಮಾತ್ರವಲ್ಲದೇ ತಮ್ಮ ಸಮಾಜದ ಜನರೂ ನೋಡಲೆಂದು ಮಾಡಿದ್ದಾನೆ. ಎಲ್ಲರಿಗೂ ನೋಡಲು ಆಗುವಂತಹ ಸ್ಥಳಗಳಲ್ಲಿ ಇವು ಇರುತ್ತಿದ್ದವೆಂದು ನಾವು ಭಾವಿಸಬಹುದಾಗಿದೆ. ಈ ವೈವಿಧ್ಯತೆಗೆ ಪ್ರಾಗೈತಿಹಾಸಿಕ ಮಾನವ ವಾಸವಾಗಿದ್ದ ಸಾಸ್ಕೃತಿಕ ಪರಂಪರೆ ಮತ್ತು ಭೌಗೋಳಿಕ ಹಿನ್ನೆಲೆಯು ಕಾರಣವಿರಬಹುದು.
ವಿಜಯನಗರ ಕಾಲದಲ್ಲಿ ಭಿತ್ತಿಚಿತ್ರಕಲೆಯು ಹಂಪಿ ಪರಿಸರದಲ್ಲಿ ಮಾತ್ರವಲ್ಲದೇ ಆಂಧ್ರಪ್ರದೇಶದ ಲೇಪಾಕ್ಷಿ, ಕಾಳಹಸ್ತಿ, ತಾಡಪತ್ರಿ, ಪೆನುಗೊಂಡೆ, ತಮಿಳನಾಡಿನ ತಂಜಾವೂರು ಸೇರಿದಂತೆ ಸುಮಾರು ೧೪ ಸ್ಥಳಗಳಲ್ಲಿ ಭಿತ್ತಿಚಿತ್ರಕಲೆಯು ವ್ಯಾಪಿಸಿದೆ. ಹೀಗಾಗಿ ಇದರ ಹರವು ವಿಸ್ತಾರವಾಗಿದ್ದು, ಇದೊಂದು ಪ್ರತ್ಯೇಕ ಜ್ಞಾನದ ವಿಷಯವಾಗಿದೆ. ಬಳ್ಳಾರಿ ಜಿಲ್ಲೆಯಲ್ಲಿ ಬೆಳೆದು ಬಂದ ಚಿತ್ರಕಲೆಯನ್ನು ಮಾತ್ರ ಸೀಮಿತಗೊಳಿಸಿಕೊಂಡು ಅಧ್ಯಯನ ಮಾಡಲಾಗಿದೆ.
ಪ್ರಾಗೈತಿಹಾಸಿಕ ಕಾಲಾವಧಿಯಿಂದ ಆಧುನಿಕ ಕಾಲಾವಧಿಯವರೆಗೆ ವರ್ಣಚಿತ್ರಕಲೆಯ ಬೆಳವಣಿಗೆಯನ್ನು ಸಾಂಸ್ಕೃತಿಕ ಪರಂಪರೆಯ ದೃಷ್ಟಿಯಿಂದ ವಿವಿಧ ಕಾಲಘಟ್ಟಗಳಲ್ಲಿ ರಚನೆಗೊಂಡ ಚಿತ್ರಕಲೆ ಕುರಿತು ವಿವರಿಸಲಾಗಿದೆ. ಆದ್ದರಿಂದ ಈ ಪ್ರದೇಶದ ಜನ ಸಮುದಾಯದ ಆಶೋತ್ತರಗಳನ್ನು ಬಿಂಬಿಸುತ್ತಿವೆ. ಇದು ಇಂತಹ ಅಧ್ಯಯನವೊಂದರ ಅಗತ್ಯತೆ ಇದೆಯೆಂದು ಭಾವಿಸುತ್ತೇನೆ.
ಸಂಸ್ಕೃತಿಯನ್ನು ಅರಿಯಲು ಇರುವ ಆಕರಗಳಲ್ಲಿ ಚಿತ್ರಕಲೆಗೆ ಒಂದು ವಿಶಿಷ್ಟವಾದ ಸ್ಥಾನವಿದೆ. ಆ ದಿಸೆಯಲ್ಲಿ ಚಿತ್ರಕಲೆಯ ಮುಖಾಂತರ ಮಾನವ ತನ್ನ ಸಂಸ್ಕೃತಿಯನ್ನು ಹೇಗೆ ವ್ಯಕ್ತಗೊಳಿಸಿದ್ದಾನೆ ಎಂಬುದು ಮುಖ್ಯವಾಗುತ್ತದೆ. ಸಂಸ್ಕೃತಿಯ ಒಂದು ಭಾಗವೇ ಆಗಿರುವ ಚಿತ್ರಕಲೆ ಇತರ ಆಕರಗಳಿಗಿಂತ ಬೇರೆಯಾಗಿದೆ. ಇದು ನಮ್ಮ ಸಾಂಸ್ಕೃತಿಕ ಇತಿಹಾಸವನ್ನು ಪುನಾರಚಿಸಲು ಸಹಾಯಕವಾಗಿದೆ. ನಮ್ಮ ಸಾಂಸ್ಕೃತಿಕ ಜೀವನದ ಕಲಾತ್ಮಕ ಬದುಕನ್ನು ಕಂಡುಕೊಳ್ಳುವುದರತ್ತ ಗಮನಹರಿಸಬಹುದಾಗಿದೆ. ಈ ಸಂದರ್ಭದಲ್ಲಿ ಇವುಗಳ ವ್ಯಾಪಕ ಅಧ್ಯಯನದ ಅಗತ್ಯ ಇಂದು ತುಂಬಾ ಮಹತ್ವದ್ದಾಗಿದೆ. ಪ್ರಾಗೈತಿಹಾಸಿಕ ಕಾಲದಿಂದ ಇತ್ತೀಚಿನ ಕಾಲಾವಧಿಯಲ್ಲಿ ತನ್ನ ಸೌಂದರ್ಯ ಪ್ರಜ್ಞೆಯಿಂದ ಮನಸ್ಸಿನಲ್ಲಿ ಮೂಡಿದ ಪ್ರತಿಮೆಗಳನ್ನು ಚಿತ್ರಗಳಲ್ಲಿ ಸೆರೆಹಿಡಿದ ಶ್ರೇಷ್ಠ ಕಲಾವಿದರಾಗಿದ್ದಾರೆ. ಪ್ರಕೃತಿ ಚಿತ್ರ, ರೇಖಾಚಿತ್ರ, ಭಾವಚಿತ್ರ, ಸಂಯೋಜನಾ ಚಿತ್ರಗಳಿಂದಲೂ ಅವರ ಸೂಕ್ಷ್ಮ ಸಂವೇದನೆ ಮತ್ತು ವೈಚಾರಿಕತೆ ಈ ಜಿಲ್ಲೆಯ ಚಿತ್ರಕಲೆಯಲ್ಲಿ ಪ್ರಕಟವಾಗಿದೆ.
೧. ಚಾರಿತ್ರಿಕ ಹಿನ್ನೆಲೆ
ಬಳ್ಳಾರಿ ಜಿಲ್ಲೆಯ ಕರ್ನಾಟಕ ರಾಜ್ಯದ ಪೂರ್ವ ಭಾಗದಲ್ಲಿದೆ. ಜಿಲ್ಲೆಯು ಪೂರ್ವ ಪಶ್ಚಿಮವಾಗಿ ೧೬೧ ಕಿ.ಮೀ. ಉದ್ದವನ್ನು ದಕ್ಷಿಣೋತ್ತರವಾಗಿ ೮೩.೭ ಕಿ.ಮೀ. ಅಗಲವನ್ನು ನೈರುತ್ಯವಾಗಿ ೧೮೦ ಕಿ.ಮೀ. ಉದ್ದವನ್ನು ಹೊಂದಿದೆ. ಪೂರ್ವ ಭಾಗದಲ್ಲಿ ಆಂಧ್ರಪ್ರದೇಶದ ಗಡಿಯನ್ನು ಉತ್ತರದಲ್ಲಿ ರಾಯಚೂರು, ಕೊಪ್ಪಳ, ದಕ್ಷಿಣದಲ್ಲಿ ಚಿತ್ರದುರ್ಗ, ಪಶ್ಚಿಮದಲ್ಲಿ ಬಾಗಲಕೋಟೆ ಮತ್ತು ದಾವಣಗೆರೆಯ ಸ್ವಲ್ಪ ಭಾಗದ ಗಡಿ ಪ್ರದೇಶವನ್ನು ಹೊಂದಿದೆ. ಇದು ಉತ್ತರ ಅಕ್ಷಾಂಶ ೧೪.೩೦, ೫೦.೫೦ ಮತ್ತು ಪೂರ್ವ ರೇಖಾಂಶ ೭೫.೪೦ / ೭೭.೧೧ರ ನಡುವೆ ಇದೆ. ಜಿಲ್ಲೆಯಲ್ಲಿ ಸರಾಸರಿ ಮಳೆಯ ಪ್ರಮಾಣ ೫೭೪.೯ರಿಂದ ೪೭೧.೬ ಮಿ.ಮೀ. ಗಳಷ್ಟು ಇದೆ. ಹೆಚ್ಚು ಮಳೆ ಬೀಳದಿರುವ ಕಾರಣ ಸಂಡೂರು ತಾಲ್ಲೂಕಿನ ಕೆಲವು ಭಾಗಗಳನ್ನು ಬಿಟ್ಟರೆ, ಉಳಿದ ಭಾಗದಲ್ಲಿ ಕುರುಚಲು ಗಿಡಗಳಿಂದ ಕೂಡಿದ ಬೆಟ್ಟ ಗುಡ್ಡಗಳ ಅರಣ್ಯವನ್ನು ಕಾಣಬಹುದು. ಬಳ್ಳಾರಿ ಜಿಲ್ಲೆಯ ತುಂಗಭಧ್ರಾ ನದಿಗೆ ೧೯೪೪ರಲ್ಲಿ ನಿರ್ಮಿಸಲಾಗಿರುವ ತುಂಗಭದ್ರಾ ಅಣೆಕಟ್ಟಿನಿಂದ ಹೊಸಪೇಟೆ ತಾಲ್ಲೂಕು ಸಂಪೂರ್ಣ ನೀರಾವರಿ ಸೌಲಭ್ಯವನ್ನು ಪಡೆದಿದೆ. ಉಳಿದಂತೆ ಸಿರುಗುಪ್ಪ ಅಲ್ಪ ಪ್ರಮಾಣದ ನೀರಾವರಿ ಸೌಲಭ್ಯವನ್ನು ಪಡೆದಿದೆ. ನೀರಾವರಿ ಸೌಲಭ್ಯವಿಲ್ಲದ ಬಯಲು ಪ್ರದೇಶದಲ್ಲಿ ಹತ್ತಿ, ಜೋಳ, ರಾಗಿ ಇತರ ದ್ವಿದಳ ಧನ್ಯವನ್ನು ಬೆಳೆಯುತ್ತಾರೆ. ನೀರಾವರಿ ಆಶ್ರಿತ ಪ್ರದೇಶದಲ್ಲಿ ಭತ್ತ, ಕಬ್ಬು ಮತ್ತು ಬಾಳೆ ಪ್ರಮುಖ ಬೆಳೆಗಳಾಗಿವೆ. ಉಷ್ಣಾಂಶ ಏಪ್ರಿಲ್‌ಮೇ ತಿಂಗಳಲ್ಲಿ ೪೦%ರಷ್ಟಿರುತ್ತದೆ. ಬಳ್ಳಾರಿ ಜಿಲ್ಲೆಯ ಬಳ್ಳಾರಿ, ಹೊಸಪೇಟೆ, ಸಂಡೂರು, ಹಗರಿಬೊಬ್ಬನ ಹಳ್ಳಿ, ಹೂವಿನ ಹಡಗಲಿ, ಕೂಡ್ಲಿಗಿ ಮತ್ತು ಸಿರಗುಪ್ಪ ಏಳು ತಾಲ್ಲೂಕು ಕೇಂದ್ರಗಳನ್ನು ಒಳಗೊಂಡಿದೆ. ಬಳ್ಳಾರಿ ಜಿಲ್ಲೆಯು ಭೌಗೋಳಿಕವಾಗಿ ಸಮೃದ್ಧವಾದುದು. ಇಲ್ಲಿಯ ದೊಡ್ಡ ದೊಡ್ಡ ಬಂಡೆಗಳನ್ನು ಹಾಗೂ ಬೆಟ್ಟಗಳು, ನದಿ ಹಳ್ಳ, ತೊರೆಗಳಿಂದ ಕೂಡಿದ ನೀರಿನ ಸೆಲೆಗಳು, ಹೊಸಪೇಟೆ ಮತ್ತು ಸಂಡೂರು ಭಾಗದಲ್ಲಿ ಅತ್ಯುತ್ತಮ ದರ್ಜೆಯ ಕಬ್ಬಿಣ, ಮ್ಯಾಂಗನೀಸ್‌, ಅದಿರು ದೊರೆಯುತ್ತದೆ. ಇವಲ್ಲದೇ ತಾಮ್ರ, ಬೆಳ್ಳಿ ಮೊದಲಾದ ಲೋಹದ ಅದಿರುಗಳು ದೊರೆಯುತ್ತವೆ. ಫಲವತ್ತಾದ ಭೂಭಾಗವನ್ನು ಹೊಂದಿದೆ. ಹೀಗಾಗಿ ಪ್ರಾಗೈತಿಹಾಸಿಕ ಕಾಲದಿಂದಲೂ ಮಾನವನ ವಾಸದ ತಾಣವಾಗಿ ಬೆಳೆದು ಬರಲು ಸಹಕಾರಿಯಾಗಿದ್ದವು.
ಪುರಾಣಗಳಲ್ಲಿ ಹಂಪಿ ಪ್ರದೇಶಕ್ಕೆ ಕಿಷ್ಕಿಂಧೆ ಎಂಬ ಹೆಸರು ಇರುವುದು ತಿಳಿದುಬರುತ್ತದೆ. ಕನಿಷ್ಟ ಒಂದು ಸಾವಿರ ವರ್ಷಕ್ಕಿಂತ ಮೊದಲು ಈ ಹೆಸರು ಇತ್ತೆಂಬುದಕ್ಕೆ ಹಂಪಿಯ ಸಮೀಪದ ೧೦೬೪ ಶಾಸನದಿಂದ, ಶಿರಸಂಗಿಯ ೧೨೩೪ರ ಶಾಸನದಿಂದ ತಿಳಿಯುತ್ತದೆ. ಹಂಪಿ, ಆನೆಗೊಂದಿ, ಹಿರೇಬೆನಕಲ್‌ಪ್ರದೇಶಗಳ ಕಬ್ಬಿಣ ಯುಗದ ಬೃಹತ್‌ಶಿಲಾಸಂಸ್ಕೃತಿಯ ಕಾಲದ ವರ್ಣ ಚಿತ್ರಗಳಲ್ಲಿ ಅಪರೂಪವಾಗಿ ಮಾನವ ಛಾಯಾಕೃತಿಗಳಿಗೆ ಬಾಲವನ್ನು ತೋರಿಸಲಾಗಿದೆ. ಈ ಪ್ರದೇಶವು ಸು. ಕ್ರಿ.ಪೂ. ೧೫೦೦ ರ ಒಂದು ಬೂದಿ ದಿನ್ನೆಗೆ ‘ವಾಲಿದಿಬ್ಬ’ವೆಂದೂ ಹೆಸರಿರುವುದನ್ನು ಡಾ. ಅ. ಸುಂದರ ಅವರು ಗುರುತಿಸಿದ್ದಾರೆ. ಸು. ಕ್ರಿ.ಪೂ. ೧೫೦೦ರಿಂದ ಕ್ರಿ.ಶ. ೧೦೦೦ವರೆಗಿನ ಆಕರಗಳಾದ ಶಾಸನ, ಗವಿ ವರ್ಣಚಿತ್ರ ಬೂದಿ ದಿನ್ನೆಗಳಲ್ಲಿ ಸ್ಥಳೀಯ ಕಥೆಗೆ ಸ್ವಲ್ಪಮಟ್ಟಿಗೆ ಹೊಂದಿಕೊಳ್ಳುವಂತೆ ಕಾಣುತ್ತದೆ. ಈ ಪ್ರದೇಶದ ನೂತನ ಶಿಲಾಯುಗ, ಬೃಹತ್‌ಶಿಲಾ ಸಂಸ್ಕೃತಿಯ ಜನಸಮುದಾಯಗಳಲ್ಲಿ ವಾನರ ವರ್ಣದ ಪರಂಪರೆಯವರು ಇದ್ದಿರಬಹುದೆಂದು ಊಹಿಸಲಾಗಿದೆ.
ಸಂಡೂರಿನ ಬಳಿ ಇರುವ ಕುಮಾರ ಸ್ವಾಮಿ ಬೆಟ್ಟವು ಕಾರ್ತಿಕೇಯ ವನವೆಂದು ಸ್ಥಳೀಯ ಪುರಾಣಗಳಲ್ಲಿವೆ. ಅಲ್ಲದೇ ಕುಡುತಿನಿಯ ಶಾಸನಗಳಲ್ಲಿಯೂ ಕಾರ್ತಿಕೇಯ ತಪೋವನವು ಇದೆ ಎಂದು ತಿಳಿಯಲಾಗಿದೆ. ಶ್ರೀಮದ್‌ರಾಮಾಯಣದ ಕಿಷ್ಕಿಂಧ ಖಂಡದಲ್ಲಿ ರಾಮನು ಕಿಷ್ಕಿಂಧೆಗೆ ಹೋಗುವ ಮೊದಲು ಕಾರ್ತಿಕೇಯ ವನಕ್ಕೆ ಹೋಗಿ, ಅಲ್ಲಿ ಶ್ರೀ ಕಾರ್ತಿಕೇಯ ಸ್ವಾಮಿಯ ದರ್ಶನ ಮಾಡಿಕೊಂಡು ಬರಬೇಕೆಂದು ಋಷಿಗಳು ಅವನಿಗೆ ತಿಳಿಸಿದ್ದರು. ಇದರಂತೆ ಕಾರ್ತಿಕೇಯ ಸ್ವಾಮಿಯ ದರ್ಶನವಾದ ನಂತರ ದೇವತೆಯ ಸೇನಾನಿಯಾದ ಕಾರ್ತಿಕೇಯ ಸ್ವಾಮಿಯು, ಸೀತೆಯನ್ನು ಕದ್ದು ಹೋಗಿರುವ ಲಂಕಾಧಿಪತಿ ರಾವಣನಲ್ಲಿ ಪ್ರಬಲ ಶಸ್ತ್ರಾಸ್ತ್ರಗಳಿವೆ, ಶ್ರೀರಾಮನ ಬಳಿಯಲ್ಲಿರುವ ಶಸ್ತ್ರಾಸ್ತ್ರಗಳಿಗಿಂತ ಉತ್ತಮವಾಗಿವೆ. ಆದ್ದರಿಂದ, ಕಾರ್ತಿಕೇಯ ಪ್ರದೇಶದಲ್ಲಿಯೇ ಶಸ್ತ್ರಗಳನ್ನು ಮಾಡಿಸಿಕೊಳ್ಳಬೇಕೆಂದು ಸೂಚನೆ ಕೊಟ್ಟರು. ಮುಂದೆ ಸುಗ್ರೀವನು ಬಲಿಷ್ಠನಾದ ತನ್ನ ಅಣ್ಣನನ್ನು ಶ್ರೀರಾಮ ಗೆಲ್ಲಲು ಸಾಧ್ಯವೇ ಎಂದು ಅನುಮಾನ ಪಟ್ಟ, ಶ್ರೀರಾಮನು ಕಾರ್ತಿಕೇಯ ಪ್ರದೇಶದಲ್ಲಿ ಸಿದ್ಧವಾದ ಪ್ರಬಲ ಅಸ್ತ್ರಗಳು ನನ್ನ ಬಳಿ ಇವೆ ಎಂದು ಹೇಳುತ್ತಾನೆ. ಹೀಗಾಗಿ ರಾಮಾಯಣದ ಕಾವ್ಯರಚನೆಯಾಗುವೆ ವೇಳೆಗೆ ಕಾರ್ತಿಕೇಯ ವನವು ಉತ್ತಮ ಶಸ್ತ್ರಗಳನ್ನು ತಯಾರು ಮಾಡುವ ಪ್ರದೇಶವಾಗಿತ್ತು.
ಬಳ್ಳಾರಿ ಜಿಲ್ಲೆಯಲ್ಲಿ ದೊರೆತಿರುವ ಮೌರ್ಯ ಚಕ್ರವರ್ತಿ ಅಶೋಕನ ಶಾಸನಗಳು ೧೯೭೭ರಲ್ಲಿ ನಿಟ್ಟೂರು ಮತ್ತು ಉದಯಗೂಳಂನಲ್ಲಿವೆ. ಇವುಗಳಿಂದಾಗಿ ಮೌರ್ಯ ಸಾಮ್ರಾಜ್ಯದ ಗಡಿಯನ್ನು ಗುರುತಿಸಲು ಸಾಧ್ಯವಾಗಿದೆ. ನಿಟ್ಟೂರು ಮತ್ತು ಉದಯಗೂಳಂ ಶಾಸನದಲ್ಲಿಯೂ ಅಶೋಕ ರಾಜನೆಂಬ ಉಲ್ಲೇಖವಿದೆ. ಹೀಗಾಗಿ ಬಳ್ಳಾರಿ ಜಿಲ್ಲೆಯ ಬಹುಭಾಗವು ಮೌರ್ಯರ ಆಡಳಿತಕ್ಕೆ ಒಳಪಟ್ಟಿತ್ತು. ಬಳ್ಳಾರಿಯ ಸಮೀಪದಲ್ಲಿಯೇ ಇರುವ ಬ್ರಹ್ಮಗಿರಿ ಶಾಸನದಲ್ಲಿ ಸುವರ್ಣಗಿರಿ ಮಹಾಮಾತ್ರರ ಮೂಲಕ ಇಸಿಲದ ಮಹಾಮಾತ್ರರಿಗೆ ಕಳುಹಿಸಿದ ರಾಜಾಜ್ಞೆಯ ಶಾಸನದ ವಿಷಯ. ಆದ್ದರಿಂದ ಆ ಚಕ್ರವರ್ತಿಯ ಕಾಲದ ಇಸಿಲ ಎಂದು ಕರೆಯಲ್ಪಟ್ಟ, ಈಗಿನ ಬ್ರಹ್ಮಗಿರಿ ಭಾಗವೂ ಆಶೋಕ ಚಕ್ರವರ್ತಿಯ ಮಹಾಮಾತ್ರ ಆಡಳಿತ ಕೇಂದ್ರವಾಗಿತ್ತೆಂದು ಸ್ಪಷ್ಟವಾಯಿತು.
ದಖನ್‌ಪ್ರಸ್ಥಭೂಮಿಯಲ್ಲಿ ಮೌರ್ಯರ ನಂತರ ರಾಜ್ಯವನ್ನು ಕಟ್ಟಿ ಆಳಿದ ಶಾತವಾಹನರ ಕಾಲದ ಕೆಲವು ಶಾಸನಗಳು ಉತ್ತರ ಕರ್ನಾಟಕದಲ್ಲಿವೆ. ಇವು ಹೆಚ್ಚಾಗಿ ದಾನಶಾನಗಳಾಗಿವೆ. ಗೌತಮಿಪುತ್ರ ಶಾತಕರ್ಣಿಯ ದಂಡಯಾತ್ರೆಗಳು ರಾಜ್ಯ ವಿಸ್ತಾರ ಮೊದಲಾದವುಗಳನ್ನು ಕೊಡುವಂತಹ ಒಂದು ಶಾನಸ ಬಳ್ಳಾರಿ ಜಿಲ್ಲೆಯ ಮ್ಯಾಕೆದೋಣಿಯಲ್ಲಿ ದೊರೆತಿದೆ. ಈ ಜಿಲ್ಲೆಯ ಹಿರೇಹಡಗಲಿ ಮತ್ತು ಮ್ಯಾಕದೋಣಿಯ ಶಾಸನದಲ್ಲಿ ‘ಶಾತವಾಹನಿರ’ ಎಂಬ ಹೆಸರಿನಿಂದ ಗುರುತಿಸಿದ್ದಾರೆ. ಹೀಗಾಗಿ ಬಳ್ಳಾರಿ ಜಿಲ್ಲೆಯ ಬಹು ಭಾಗವು ಶಾತವಾಹನರ ಆಡಳಿತಕ್ಕೆ ಒಳಪಟ್ಟಿತ್ತು.
ಬಾದಾಮಿ ಚಾಲುಕ್ಯರು ಕ್ರಿ.ಶ. ೫೩೫ರಿಂದ ೭೨೭ರವರೆಗೂ ಬಾದಾಮಿಯನ್ನು ತಮ್ಮ ರಾಜಧಾನಿಯನ್ನಾಗಿ ಮಾಡಿಕೊಂಡು ಆಡಳಿತ ನಡೆಸಿದರು. ಇವರ ಕಾಲಾವಧಿಯ ದೇವಾಲಯ, ಸಂಡೂರು, ಕುಮಾರಸ್ವಾಮಿಯ ಬೆಟ್ಟದ ಮೇಲೆ ಇದೆ. ವಿಶಾಲ ಸಾಮ್ರಜ್ಯವನ್ನು ಕಟ್ಟಿ ಆಳಿದ ಬಾದಾಮಿ ಚಾಲುಕ್ಯರು ಬಳ್ಳಾರಿ ಜಿಲ್ಲೆಯ ಬಹು ಭಾಗವನ್ನು ತಮ್ಮ ಅಧೀನಕ್ಕೆ ಒಳಪಡಿಸಿಕೊಂಡಿದ್ದರು. ಈ ಪ್ರದೇಶದಲ್ಲಿ ರಾಷ್ಟ್ರಕೂಟರ ಹಲವು ದತ್ತಿಶಾಸನಗಳು ದೊರೆತಿವೆ. ಮುಮ್ಮಡಿ ಕೃಷ್ಣನ ಕಾಲದಲ್ಲಿ ಕುರುಗೋಡಿನ ಮಹಾರಾಜರು ಕ್ರಿ.ಶ. ೯೪೭ರಲ್ಲಿ ಕುಡತಿನಿಯ ದೇಕಮ್ಮನ ಅಧಿಕಾರಿ, ಗದಾಧರ ಬ್ರಹ್ಮಚಾರಿ ಎಂಬುವನು ಕಾರ್ತಿಕೇಯ, ಸೂರ್ಯ, ವಿಷ್ಣು, ಶಿವ, ಪಾರ್ವತಿ, ವಿನಾಯಕ ದೇವರನ್ನು ಪ್ರತಿಷ್ಠಪಿಸಿ, ಕರೆ, ಬಾವಿ, ಛತ್ರಗಳನ್ನು ಕಟ್ಟಿಸುತ್ತಾನೆ. ಅಲ್ಲದೇ ಕುಡುತಿನಿಯಲ್ಲಿ ಕಾರ್ತಿಕೇಯ ದೇವಾಲಯವನ್ನು ಕಟ್ಟಿಸುತ್ತಾನೆ. ಸಂಡೂರು ಕುಮಾರಸ್ವಾಮಿ ಬೆಟ್ಟದಲ್ಲಿರುವ ಹೊಯ್ಸಳರ ವೀರಬಲ್ಲಾಳನ ಶಾಸನದಲ್ಲಿ ಮುಮ್ಮಡಿ ಕೃಷ್ಣನು ಕಾರ್ತಿಕೇಯನಿಗೆ ಕರೆಯ ಬಳಿ ಗ್ರಾಮವನ್ನು ದಾನ ಬಿಟ್ಟದ್ದನ್ನು ಗಮನಿಸಿದರೆ, ಗದಾಧರನು ಇದೇ ಅವಧಿಯಲ್ಲಿ ಕಾರ್ತಿಕೇಯ ದೇವಾಲಯವನ್ನು ಕಟ್ಟಿಸಿದಂತೆ ಕಾಣುತ್ತದೆ. ಶ್ರೀ ವಿಜಯ ರಚಿಸಿದ ಕನ್ನಡದ ಪ್ರಾಚೀನ ಕೃತಿ ಕವಿರಾಜ ಮಾರ್ಗದಲ್ಲಿ ಗೋದಾವರಿಯಿಂದ ಕಾವೇರಿಯವರೆಗೆ ವಿಸ್ತಾರವಾಗಿದ್ದ ಕನ್ನಡ ನಾಡನ್ನು ವರ್ಣಿಸಲಾಗಿದೆ. ಈ ಚಾರಿತ್ರಿಕ ಕರ್ನಾಟಕವು ಕಲ್ಯಾಣಿ ಚಾಲುಕ್ಯ ಅರಸು ಮನೆತನವು ಪತನವಾಗುರವವರೆಗೂ ಅಸ್ತಿತ್ವದಲ್ಲಿತ್ತು. ರಾಷ್ಟ್ರಕೂಟರ ನಂತರ ಕಲ್ಯಾಣದ ಚಾಲುಕ್ಯರು ತಮ್ಮ ಅಧಿಪತ್ಯವನ್ನು ಸ್ಥಾಪಿಸಿ, ಬಳ್ಳಾರಿ ಜಿಲ್ಲೆಯಲ್ಲಿ ಹಲವು ದೇವಾಲಯಗಳನ್ನು ನಿರ್ಮಿಸಿದರು. ಕ್ರಿ.ಶ. ೧೧೮೩ ಮಾನ್ಯರ ಮಾಸಲವಾಡ ಶಾಸನದಲ್ಲಿ ಚಾಲುಕ್ಯ ದೊರೆ ಜಗದೇಕ ಮಲ್ಲನು ಕಲ್ಯಾಣದಿಂದ ಆಳುತ್ತಿರುವಾಗ, ಆತನ ಮಾಂಡಲೀಕ ವಿಜಯಪಾಂಡ್ಯ ದೇವರು ಕೋಗಳಿ ೫೦೦, ನೊಳಂಬವಾಡಿ ೩೨,೦೦೦ ಆಳುತ್ತಿದ್ದನು. ಈ ಅವಧಿಯಲ್ಲಿ ನೊಳಂಬವಾಡಿ ಆಡಳಿತ ಕೇಂದ್ರಕ್ಕೆ ಬಳ್ಳಾರಿ ಜಿಲ್ಲೆಯ ಬಹುಭಾಗವು ಸೇರ್ಪಡೆ ಹೊಂದಿತ್ತು.
ದಕ್ಷಿಣ ಭಾರತದ ಪ್ರಬಲ ಸಾಮ್ರಾಜ್ಯವಾದ ವಿಜಯನಗರ ೧೩೩೬ರಲ್ಲಿ ಸ್ಥಾಪನೆಯೊಂದಿಗೆ ಬಳ್ಳಾರಿ ಪ್ರದೇಶ ಸೇರಿದಂತೆ ೧೫೬೫ರವರೆಗೂ ದಕ್ಷಿಣ ಭಾರತದ ಬಹುಭಾಗ ವಿಜಯನಗರ ಅರಸರ ಆಡಳಿತಕ್ಕೆ ಒಳಪಟ್ಟಿತ್ತು. ವಿಜಯನಗರ ರಾಜಧಾನಿ ಹಂಪಿ ಪರಿಸರದಲ್ಲಿ ಇತ್ತು. ಆ ಕಾಲಾವಧಿಯ ನೂರಾರು ಸ್ಮಾರಕಗಳನ್ನು ನೋಡಬಹುದಾಗಿದೆ.
ವಿಜಯನಗರದ ಪತನದ ನಂತರ ಮರಾಠರು ನಂತರ ಬ್ರಿಟಿಷರು, ಬಳ್ಳಾರಿ ಜಿಲ್ಲೆಯನ್ನು ೧೭ ಮತ್ತು ೧೮ನೇ ಶತಮಾನದಿಂದ ಸ್ವತಂತ್ರವಾಗುವವರೆಗೂ ಮದ್ರಾಸ್‌ಪ್ರಾಂತ್ಯಕ್ಕೆ ಸೇರಿಸಿದ್ದರು. ೧೯೪೭ರ ನಂತರ ಬಳ್ಳಾರಿ ಜಿಲ್ಲೆಯ ಮೂರು ಪೂರ್ವ ತಾಲ್ಲೂಕುಗಳು ಸೇರಿದಂತೆ ಬಹುಭಾಗ ಆಂಧ್ರಕ್ಕೆ ಸೇರ್ಪಡೆ ಹೊಂದಬೇಕೆಂಬ ಚಳವಳಿ ನಡೆಸಿದರು. ಆದವಾನಿ, ಆಲೂರು, ರಾಯದುರ್ಗವನ್ನು ಬಿಟ್ಟು ಹೊಸಪೇಟೆ, ಬಳ್ಳಾರಿ ಜಿಲ್ಲೆ ಸೇರಿದಂತೆ ಇತರೇ ತಾಲ್ಲೂಕು ಕೇಂದ್ರಗಳನ್ನೊಳಗೊಂಡ ಬಳ್ಳಾರಿ ಜಿಲ್ಲೆಯು ೧೯೫೩ ನವೆಂಬರ್‌೧ ರಂದು ಹಳೆಯ ಮೈಸೂರು ಸಂಸ್ಥಾನದಲ್ಲಿ ವಿಲೀನಗೊಂಡಿತು.
ಈ ಪ್ರದೇಶದ ಸುತ್ತಮುತ್ತಲಿನ ಪ್ರದೇಶವಾದ ಆಳಕುಂಡಿ, ಜೇಡರ ಬೆಳಗಲ್ಲು, ಗಾದಿಗನೂರು, ದರೋಜಿ, ಹಂಪಾಸಾಗರ, ಬಳ್ಳಾರಿ, ನಿಟ್ಟೂರು ಮುಂತಾದವುಗಳಲ್ಲಿ ಆದಿ ಶಿಲಾಯುಗಕ್ಕೆ ಸಂಬಂಧಿಸಿದ ಮಾನವ ನಿರ್ಮಿತ ಆಯುಧಗಳು ದೊರೆತಿವೆ. ಕುಪ್ಪಗಲ್ಲು, ಸಂಗನಕಲ್ಲು, ತೆಕ್ಕಲಕೋಟೆ, ಬಳ್ಳಾರಿ, ಸಂಡೂರು, ಅನೆಗುಂದಿ, ಮಲ್ಲಾಪುರ ಮುಂತಾದ ಪ್ರದೇಶಗಳಲ್ಲಿ ನವ ಶಿಲಾಯುಗದಿಂದ ಇತಿಹಾಸ ಕಾಲದವರೆಗಿನ ಅನೇಕ ಮಾನವನಿರ್ಮಿತ ಅಯುಧಗಳು ಮಡಕೆ ಕುಡಿಕೆಗಳು ದೊರೆತಿವೆ. ಉದಾಹರಣೆಗೆ ಬಳ್ಳಾರಿ ನಗರದಿಂದ ಈಶಾನ್ಯಕ್ಕೆ ಐದು ಕಿ. ಮೀ. ದೂರದಲ್ಲಿರುವ ಸಂಗನಕಲ್ಲು ಗ್ರಾಮದ ಉತ್ತರ ಭಾಗ ಅನೇಕ ಬೆಟ್ಟ ಗುಡ್ದಗಳಿಂದ ಕೂಡಿದೆ. ಈ ಪ್ರದೇಶದಲ್ಲಿ ಇತಿಹಾಸ ಪೂರ್ವದ ನಿವೇಶನಗಳು ದೊರೆತಿವೆ. ಸುಬ್ಬರಾವ್‌ರವರು ೧೯೪೮ರಲ್ಲಿ ಸರಸಮ್ಮ ಬೆಟ್ಟದಲ್ಲಿಯ ಸಮತಟ್ಟಿನ ಪ್ರದೇಶದಲ್ಲಿ ಉತ್ಖನನ ಮಾಡಿ, ಪ್ರಾಚೀನ ಜನ ವಸತಿಯ ನಿವೇಶನಗಳಿರುವುದನ್ನು ಪತ್ತೆ ಹಚ್ಚಿದರು. ಇಲ್ಲಿ ಹಲವು ಸಾಂಸ್ಕೃತಿಕ ಹಂತಗಳನ್ನು ಗುರುತಿಸಿದರು. ನೂತನ ಶಿಲಾಯುಗ ಸಂಸ್ಕೃತಿ ಹಂತ, ಕಬ್ಬಿಣ ಯುಗದ ಬೃಹತ್‌ಶಿಲಾಯುಗದ ಸಂಸ್ಕೃತಿ ಹಂತ ಮತ್ತು ಆದಿ ಇತಿಹಾಸ ಸಂಸ್ಕೃತಿ ಹಂತವನ್ನು ಅನುಕ್ರಮವಾಗಿ ಗುರುತಿಸಿದರು. ಇಲ್ಲಿ ದೊರೆತ ಆಯುಧಗಳು ಕ್ವಾಟ್ರಜ್‌‍ಕಲ್ಲಿನವು. ಇವು ಡೊಲ್ಲರೇಟ್‌ಕಲ್ಲಿನ ಪುಡಿ ಚೆಕ್ಕೆಗಳೊಂದಿಗೆ ದೊರೆತವು. ಇದೇ ಪ್ರದೇಶವನ್ನು ೧೯೬೯ ರಲ್ಲಿ ಡಾ. ಹೆಚ್‌. ಡಿ. ಸಂಕಾಲಿಯ ಅವರು ಉತ್ಖನನ ಮಾಡಿದರು. ಈ ನೆಲೆಯು ನವ ಶೀಲಾಯುಗದ ಪೂರ್ವದೆಂದು ಗುರುತಿಸಿದರು. ಕ್ವಾಟ್ರಜ್‌‍ಶಿಲೆಯಲ್ಲಿ ಮಾಡಿದ ಚೆಕ್ಕೆ ಹಲಗು ಮತ್ತು ಮಧ್ಯ ಹಳೇ ಶಿಲಾಯುಗದ ಮೊನಚುಗಳ ಹರೆಯುವ ಚೆಕ್ಕೆಗಳು, ತಿರುಳುಗಲ್ಲು ಚೆಕ್ಕೆಗಳು ದೊರೆತಿದ್ದವು. ಇದಲ್ಲದೇ ಸೂಕ್ಷ್ಮ ಶಿಲಾಯುಗದ ಸಂಸ್ಕೃತಿಯ ಆಯುಧಗಳನ್ನು ಇದೇ ಪ್ರದೇಶದಲ್ಲಿ ತಯಾರಿಸಿದ್ದನ್ನು ಗುರುತಿಸಿದ್ದಾರೆ.
ಕೂಡ್ಲಿಗಿ ತಾಲ್ಲೂಕಿನ ಸರ್ವೋದಯ ಗ್ರಾಮದ ಪೂರ್ವದಲ್ಲಿ ಪಂಚಲಿಂಗೇಶ್ವರ ಗುಹಾಲಯದ ಸುಮಾರು ಒಂದು ನೂರು ಅಡಿಗಳಿಗೂ ಉದ್ದವಾದ ಕಣಶಿಲೆಯು ವಿಶಾಲ ಬಂಡೆಗಲ್ಲಿನ ಕೆಳಭಾಗಲ್ಲಿರುವ ಗುಹಾಂತರ ದೇವಾಲಯವಿದು. ಬಂಡೆಯ ಕೆಳಭಾಗದಲ್ಲಿ ಬಿಳಿವರ್ಣದ ವರ್ಣಚಿತ್ರಗಳಿವೆ. ಇವುಗಳಿಂದ ನೂತನ ಶಿಲಾಯುಗದ ಮಾನವರು ಈ ಗುಹೆಯಲ್ಲಿ ವಾಸವಾಗಿದ್ದರೆಂದು ಹೇಳಬಹುದು. ಮಾತಂಗ ಪರ್ವತ, ಚಕ್ರತೀರ್ಥದ ಸಮೀಪ ಮತ್ತು ವಿರೂಪಾಕ್ಷ ದೇವಾಲಯದ ಹಿಂಭಾಗದಲ್ಲಿ ಪ್ರಾಗೈತಿಹಾಸ ಕಾಲದ ಚಿತ್ರಗಳು ಕಂಡುಬರುತ್ತವೆ. ಹೀಗಾಗಿ ಅಧ್ಯಯನ ದೃಷ್ಟಿಯಿಂದ ಬಳ್ಳಾರಿ ಜಿಲ್ಲೆಯು ಒಂದು ಮಹತ್ವಪೂರ್ಣವಾದ ಚಾರಿತ್ರಿಕ ಹಿನ್ನೆಲೆ ಹೊಂದಿದೆ.
೨. ಪ್ರಾಗೈತಿಹಾಸಿಕ ಚಿತ್ರಕಲೆ
ಜನಸಾಮಾನ್ಯರ ಸೌಂದರ್ಯದ ಪ್ರಜ್ಞೆಯು ಮಣ್ಣಿನ ಗೊಂಬೆಗಳಲ್ಲಿ, ಕಲ್ಲಿನ ಆಯುಧಗಳಲ್ಲಿ, ಮಡಕೆ ಕುಡಿಕೆಗಳಲ್ಲಿ, ಕಲ್ಲಾಸರೆ, ಗವಿ ವರ್ಣಚಿತ್ರಗಳಲ್ಲಿ ಸೂಚಿತವಾಗಿದೆ. ವಿಶೇಷವಾಗಿ ಸಂಗನ ಕಲ್ಲಿನಲ್ಲಿಯೂ ದೊರೆತಿವೆ. ತುಂಗಭದ್ರಾ ಮೇಲ್ದಂಡೆ ಪ್ರದೇಶದಲ್ಲಿ ಕಂದು ಮತ್ತು ಹೆಚ್ಚು ಕಪ್ಪು ಪಾತ್ರೆಗಳೇ ದೊರೆತಿವೆ. ಇವುಗಳ ಮೇಲ್ವರ್ಣವು ತೀರ ತೆಳ್ಳಗಿದ್ದು ಪಾತ್ರೆಯು ಒರಟಾಗಿ ಕಾಣಿಸುತ್ತದೆ. ಹಂತ ಹಂತವಾಗಿ ಕೈಯಿಂದ ಮಾಡಿದ ದಪ್ಪನೆಯ ದೊಡ್ಡ ದೊಡ್ಡ ಗುಡಾಣಗಳು ಮಧ್ಯಮ ಆಕಾರದ ಉಬ್ಬಿದ ಹೊಟ್ಟೆಯ ಮತ್ತು ಹೊರ ಚಾಚಿತ ಉದ್ದನೆಯ ಹಿಡಿಕೆಯುಳ್ಳ ಗಡಿಗೆಗಳು, ಅಗಲ ಬಾಯುಳ್ಳ ಬಟ್ಟಲುಗಳು, ಭುಜದ ಭಾಗದಲ್ಲಿ ಕೊಳವೆಯುಳ್ಳ ಪಾತ್ರೆಗಳು, ಅರ್ಧ ಗೋಲಾಕೃತಿಯ ಬಟ್ಟಲು ತಟ್ಟೆ, ನಾನಾ ವಿಧದ ಮುಚ್ಚಳ ಇವೇ ಮೊದಲಾದ ಮಣ್ಣಿನ ಪಾತ್ರೆಗಳು ದೊರೆತಿವೆ. ದೊಡ್ಡಗುಡಾಣವನ್ನು ಹಸ್ತಿಸಂಚಯನಕ್ಕೋಸ್ಕರ ಶವಸಂಸ್ಕಾರದಲ್ಲಿಯೂ ಕೂಡ ಉಪಯೋಗಿಸುತ್ತಿದ್ದರು. ಇಂತಹ ಗುಡಾಣಗಳ ಬುಡವನ್ನು ಹೊಡೆದು ಅದರಲ್ಲಿ ಇನ್ನೊಂದರ ಬಾಯನ್ನು ಸೇರಿಸುವ ಹಾಗೆ ಮೂರು ಅಥವಾ ನಾಲ್ಕು ಗುಡಾಣಗಳನ್ನು ಜೋಡಿಸಿ ಶವ ಕುಣಿಕೆಯಲ್ಲಿಟ್ಟು ಅದರೊಳಗೆ ಹಸ್ತಿಸಂಚಯನ ಮಾಡುತ್ತಿದ್ದರು. ಒಂದು ಶವ ಕುಣಿಯು ತೆಕ್ಕಲಕೋಟೆಯಲ್ಲಿ ದೊರೆತಿದೆ. ಉಳಿದ ಪಾತ್ರೆಗಳಲ್ಲಿ ಆಹಾರ ಧಾನ್ಯ ನೀರು ಮೊದಲಾದ ಪಾನೀಯಗಳನ್ನು ಶೇಖರಿಸಿಡಲಾಗುತ್ತಿತ್ತು. ಇಂತಹ ಮಡಿಕೆಗಳ ತಯಾರಿಕಾ ಕ್ರಮ ಅತ್ಯಂತ ಕಲಾತ್ಮಕವಾರುತ್ತಿತ್ತು. ತುಂಗಭದ್ರಾ ಮೇಲ್ದಂಡೆ ಪ್ರದೇಶದಲ್ಲಿ ದೊರೆತಿರುವ ಮಡಿಕೆಗಳ ಮೇಲೆ ಯಾವುದೇ ರೀತಿಯ ವರ್ಣಚಿತ್ರಗಳಿರುವುದಿಲ್ಲ. ಆದರೆ, ಬಟ್ಟಲು, ತಟ್ಟೆ, ಮಡಿಕೆಗಳ ಅಂಚಿನಲ್ಲಿ ಕೆಮ್ಮಣ್ಣಿನ ಬಣ್ಣವನ್ನು ಹಚ್ಚಿರುತ್ತಾರೆ. ಇಂತಹ ಮಣ್ಣಿನ ಪಾತ್ರೆಗಳನ್ನು ಬಟ್ಟಿಯಲ್ಲಿಟ್ಟು ಸುಟ್ಟ ನಂತರ ಒಂದು ರೀತಿಯ ಅಲಂಕರಣವನ್ನು ಮಾಡಲಾಗಿದೆ. ಕನಿಷ್ಟ ೪೦,೦೦೦ ವರ್ಷದಷ್ಟು ಪ್ರಾಚೀನ ಕಾಲದಿಂದಲೇ ಅಂದರೆ ಅಂತ್ಯ ಹಳೆಯ ಶಿಲಾಯುಗ ಹಂತದಿಂದ ಇಂತಹ ವಿವಿಧ ಪ್ರಕಾರಗಳ ಕಲಾಕೃತಿಗಳು ಸೃಷ್ಟಿಯಾಗುತ್ತ ಬಂದವು. ಸೂಕ್ಷ್ಮವಾಗಿ ಇವುಗಳನ್ನು ಪರಿಶೀಲಿಸಿದಾಗ, ಈ ಪ್ರಾಚೀನ ಮಾನವನ ಸೌಂದರ್ಯ ಪ್ರಜ್ಞೆಯನ್ನು ಕಾಣಬಹುದು. ಕ್ರಿ. ಪೂ. ಸುಮಾರು ೨ರಿಂದ ೫ ಲಕ್ಷ ವರ್ಷಗಳ ಹಿಂದಿನ ಮಾನವ ಸಂಸ್ಕೃತಿಯ ಅತಂತ್ಯ ಪ್ರಾಚೀನ ಹಂತವಾದ ಹಳೆ ಶಿಲಾಯುಗದ ಜನರು ಕೇವಲ ತಮ್ಮ ಆಹಾರ ಸಂಗ್ರಹಣೆಗೋಸ್ಕರ ಕಲ್ಲಿನ ಆಯುಧಗಳನ್ನು ತಯಾರು ಮಾಡಿಕೊಳ್ಳುವ ಮೂಲಕ ಅದರ ತಾಂತ್ರಿಕತೆಗೆ ವಹಿಸುವ ಗಮನವನ್ನು ಆಯುಧದ ಸೌಂದರ್ಯಕ್ಕೂ ಹರಿಸುತ್ತಿದ್ದರು. ವಿವಿಧ ಬಣ್ಣದ ಉತ್ತಮ ಜಾತಿಯ ಕಲ್ಲಿನ ರೇಖೆ ಏಕಪ್ರಕಾರ ಹದವರಿತ ಸಮತೋಲನ ಕೆತ್ತನೆ ಕೇಂದ್ರದಲ್ಲಿನ ಉದ್ದ – ಅಗಲ ಎರಡೂ ಬದಿಗಳ ಮತ್ತು ಬಾಹ್ಯ ಆಕೃತಿಯ ಸಮಪ್ರಮಾಣದ, ಇವುಗಳನ್ನು ಒಂದು ಸುಂದರ ಕಲಾಕೃತಿಯನ್ನಾಗಿ ಮಾಡಿದವು. ಆದಿಮಾನವ ತನ್ನ ಆಹಾರ ಸಂಗ್ರಹಣೆಯ ಉಪಯೋಗದ ನಂತರ ಅವನು ಅಲ್ಲಿಯೇ ಬೀಡು ಬಿಡುತ್ತಿದ್ದನು. ಪ್ರಾಗೈತಿಹಾಸಿಕ ಮಾನವ ನಿಸರ್ಗದೊಂದಿಗೆ ಹೊಂದಿಕೊಂಡು ಪಶುಪಕ್ಕಿಗಳೊಡನೆ ಗಿಡ ಮರಗಳ, ಹೂಬಳ್ಳಿಗಳ, ನದಿ ಬೆಟ್ಟಗಳ, ಕಾಡು – ಮೇಡುಗಳ ಪರಿಸರದಲ್ಲಿ ತನ್ನ ಬದುಕನ್ನು ಸುಧಾರಿಸಿಕೊಳ್ಳುತ್ತಾ ಸಾಗಿದ್ದಾಗ ಆತನ ಮನಸ್ಸು ಸೌಂದರ್ಯದ ಕಡೆ ತಿರುಗಿತು. ತಾನು ಕಂಡು ನೋಡಿದ್ದ ಅನುಭವವನ್ನು ಒಂದೆಡೆ ವ್ಯಕ್ತಪಡಿಸಿದ ಪ್ರಯತ್ನವೇ ಕಲಾಸೃಷ್ಟಿಗೆ ನಾಂದಿಯಾಯಿತು.
ಕಲ್ಲಾಸರೆಯ ಹತ್ತಿರವೇ ಮಣ್ಣಿನ ಗಟ್ಟಿಗಳಿಂದ ಮತ್ತು ಗಿಡದ ಟೊಂಗೆಯ ಎಲೆಗಳಿಂದಲೂ ಬಣ್ಣ ತಯಾರಿಸಿಕೊಂಡು, ಇಂತಹ ಚಿತ್ರಗಳನ್ನು ಬಿಡಿಸಿರಲೂಬಹುದು. ಇದಲ್ಲದೇ ಕುಟ್ಟಿದ ಚಿತ್ರಗಳನ್ನು ಉದ್ದನೆಯ, ಚೂಪಾದ, ಗಟ್ಟಿಯಾದ ಕಲಿನಿಂದ ಒಂದೇ ಮನಸ್ಸಿನಲ್ಲಿ ಕಲ್ಪಿಸಿಕೊಂಡಿದ್ದ ಚಿತ್ರಗಳನ್ನು ಸೃಷ್ಟಿಸಿದ್ದಾನೆ. ಈ ಆಶೋತ್ತರಗಳ ಯಶಸ್ವಿ ಪೂರೈಕೆಗೆ ಕೆಲವು ನಂಬಿಕೆಗಳು, ಕಟ್ಟಳೆಗಳು ಬೆಳೆದು ಬಂದಿರಬಹುದು. ಇದಕ್ಕೋಸ್ಕರ ಗರ್ಭಧರಿಸುವ ಪ್ರಾಣಿ, ಗರ್ಭಿಣಿ ಸ್ತ್ರೀ, ಬಾಣ, ಈಟಿಯಿಂದ ಚುಚ್ಚಲ್ಪಟ್ಟ ಪ್ರಾಣಿ, ಪ್ರಾಣಿಗಳ ಬೇಟೆಗೆ ಹೊರಡುವ ಮುಂಚೆ ಯಶಸ್ಸಿನ ಬೇಟೆಯನ್ನು ಸೂಚಿಸುವ ಸಮೂಹ ನೃತ್ಯ ಇದೇ ಮೊದಲಾದ ವಿಷಯಗಳ ಚಿತ್ರಗಳನ್ನು ಬರೆದು ಕಟ್ಟಳೆಗಳನ್ನು ಮಾಡುವ ಪದ್ಧತಿ ಬೆಳೆಯಿತು. ಇವುಗಳಿಗೆ ಸಂಬಂಧಿಸಿದಂತೆ ತಮ್ಮ ಇಚ್ಛಾನುಸಾರ ಪ್ರಾಣಿ, ಪಶುಪಕ್ಷಿಗಳ ನಿಯಂತ್ರಣ ಇಂತಹ ಸಾಂಕೇತಿಕ ಮಾಂತ್ರಿಕ ರೇಖಾಕೃತಿಗಳು ಹುಟ್ಟಿಕೊಂಡವು. ಇಂತಹ ಪರಂಪರೆಯ ಎಷ್ಟೋ ಅಂಶಗಳು ವಿಶ್ವದ ನಾನಾ ಭಾಗಗಳಲ್ಲಿಯೂ ಅದಿವಾಸಿಗಳ ಜಾನಪದ ರೈತಾಪಿ ಜನವರ್ಗಗಳಲ್ಲಿ ಇನ್ನೂ ಉಳಿದು ಬಂದಿದೆ. ಆದ್ದರಿಂದ, ವಿವಿಧ ಪ್ರಕಾರಗಳ ಇಂತಹ ಚಿತ್ರಗಳನ್ನು ಸೃಷ್ಟಿಸುವ ಕಲಾ ಕುಶಲತೆ ಹಿಂದಿನ ಕಾಲಾವಧಿಯಿಂದ, ಇಂದಿನವರೆಗೂ ಮುಂದುವರೆದು ಬಂದಿದೆ. ಈ ಕಾಲ ಕ್ರಮಣಿಕೆಯನ್ನು ಸೂಕ್ಷ್ಮ ಶಿಲಾಯುಗದ ಹಂತ ಸು.ಕ್ರಿ. ಪೂ. ೫೦೦೦-೧೫೦೦, ನೂತನ ಶಿಲಾಯುಗ, ಸು.ಕ್ರಿ. ಪೂ. ೨೦೦೦-೧೦೦೦, ಕಬ್ಬಿಣ ಶಿಲಾಯುಗದ ಬೃಹತ್‌ಶಿಲಾ ಸಂಸ್ಕೃತಿ, ಸು. ಕ್ರಿ. ಪೂ. ೧೦೦೦ – ೨೦೦, ಆದಿ ಇತಿಹಾಸ, ಸು.ಕ್ರಿ. ಪೂ. ೨೦೦-ಕ್ರಿ. ಶ. ೩೦೦, ಇತಿಹಾಸ ಕಾಲ ಸು.ಕ್ರಿ. ಶ. ೩೦೦-೬೦೦. ಈ ಇತಿಹಾಸದ ಕಾಲದ ಹಂತಗಳನ್ನು ಡಾ. ಅ. ಸುಂದರ ಅವರು ಹೀಗೆ ಗುರುತಿಸಿದ್ದಾರೆ.
ಸ್ಪೇನ್‌ಹಾಗೂ ಫ್ರಾನ್ಸ್‌ದೇಶಗಳಲ್ಲಿನ ಗುಹಾ ರೇಖಾಚಿತ್ರಗಳು ವಿಶ್ವದ ಮೊದಲ ಚಿತ್ರಗಳಾಗಿವೆ. ಇವುಗಳ ಸಂಶೋಧನೆಯಿಂದ ೨೦ನೇ ಶತಮಾನದ ಅರಂಭದಲ್ಲಿಯೇ ಭಾರತದಲ್ಲಿಯೂ ಗುಹಾಚಿತ್ರಗಳ ಸಂಶೋಧನಾ ಕಾರ್ಯ ಆರಂಭವಾಯಿತು. ಇಡೀ ಪ್ರಪಂಚದಲ್ಲೇ ಅತ್ಯಂತ ಹೆಚ್ಚಿನ ಸಂಖ್ಯೆಯ ಗುಹಾಚಿತ್ರಗಳು ಭಾರತದಲ್ಲಿ ಕಂಡುಬಂದಿದೆ. ಬಳ್ಳಾರಿ ಜಿಲ್ಲೆಯ ಕಪ್ಪಗಲ್ಲದಲ್ಲಿ ‘ಹ್ಯೂ ಬಟರ್‌ನಾಕ್ಸ್‌’ ಇಂಗ್ಲಿಷ್‌ವಿದ್ವಾಂಸ ಮೊಟ್ಟ ಮೊದಲಿಗೆ ಗವಿಚಿತ್ರಗಳನ್ನು ಪತ್ತೆ ಹಚ್ಚಿದನು. ನಂತರ ಕಾಲದಲ್ಲಿ ಲಿಯೋನಾರ್ಡೋಮನ್‌, ಎಫ್‌.ಆರ್. ಅಲ್‌ಚಿನ್‌ಕಂಡು ಹಿಡಿದರು. ಇತ್ತೀಚಿನ ಎರಡು ದಶಕಗಳಲ್ಲಿ ಬಳ್ಳಾರಿ ಜಿಲ್ಲೆಯ ಸಿರುಗುಪ್ಪ ತಾಲ್ಲೂಕಿನ ತೆಕ್ಕಲಕೋಟೆ, ಬಳ್ಳಾರಿ ತಾಲ್ಲೂಕಿನ ಸಂಗನಕಲ್ಲು, ಬೆಳಗಲ್ಲು ಮತ್ತು ಕುರುಗೋಡು, ಅಪ್ಪಯ್ಯನ ಹಳ್ಳಿಗಳಲ್ಲಿ ಇಂತಹ ಚಿತ್ರಗಳನ್ನು ಡಾ. ಎಂ. ಎಸ್‌.ನಾಗರಾಜವ್‌, ಡಾ. ರು. ಮ. ಷಡಕ್ಷರಯ್ಯ ಮೊದಲಾದವರು ಶೋಧಿಸಿದರು. ಬಳ್ಳಾರಿ ಜಿಲ್ಲೆಯ ಹಳಕುಂಡಿ, ಕುರುಗೋಡು, ಹಂಪಿ ಪರಿಸರದಲ್ಲಿನ ಕೆಲವು ಗುಹಾಚಿತ್ರಗಳನ್ನು ಡಾ. ಅ. ಸುಂದರ ಅವರು ಗುರುತಿಸಿದ್ದಾರೆ. ಕನ್ನಡ ವಿಶ್ವವಿದ್ಯಾಲಯದ ಅವರಣದಲ್ಲಿರುವ ಗುಹಾಚಿತ್ರಗಳನ್ನು ಪ್ರೊ. ಲಕ್ಷ್ಮಣ್‌ತೆಲಗಾವಿ ಅವರು ಗುರುತಿಸಿದ್ದಾರೆ. ಕೊಪ್ಪಳ ಮತ್ತು ಹಂಪಿ ಪರಿಸರದ ಗುಹಾಚಿತ್ರಗಳ ಕುರಿತು ಪಿಎಚ್‌. ಡಿ. ಮಹಾಪ್ರಭಂಧ ಬರೆದಿರುವ ಶರಣಬಸಪ್ಪ ಕೊಲ್ಕಾರ್‌ಅವರು ಸಹ ಹಂಪಿ ಪರಿಸರದಲ್ಲಿ ಕೆಲವು ಹೊಸ ಗುಹಾಚಿತ್ರಗಳನ್ನು ಗುರುತಿಸಿದ್ದಾರೆ.
ಕಲ್ಲಾಸರೆ, ಗವಿವರ್ಣ ಚಿತ್ರಗಳು ಹೆಚ್ಚಾಗಿ ಬಳ್ಳಾರಿ ಜಿಲ್ಲೆಯ ಸಂಗನಕಲ್ಲು, ತೆಕ್ಕಲಕೋಟೆ, ಹಂಪಿ ಪ್ರದೇಶದ ಬೆಟ್ಟಗಳಲ್ಲಿ ಬಯಲು ಬಂಡೆಗಳ ಮೇಲೆಯೂ ಇವೆ. ಈ ಚಿತ್ರಗಳಲ್ಲಿ ಮೂರು ವಿಧಗಳಿವೆ. ಸಾಮಾನ್ಯವಾಗಿ ಗವಿಗಳಲ್ಲಿ ಕಲ್ಲಾಸರೆಗಳಲ್ಲಿ ಕೆಮ್ಮಣ್ಣಿನ ಬಣ್ಣದ ಚಿತ್ರಗಳು ಬಯಲಿನಲ್ಲಿರುವ ಪ್ರದೇಶವನ್ನು ಸಮೀಪದಲ್ಲಿನ ಪ್ರಾಚೀನ ನೆಲೆಗಳನ್ನು ಶಿಲಾ ತಾಮ್ರಯುಗದ ಮಣ್ಣಿನ ಪ್ರಾತ್ರೆಗಳ ಮೇಲಿನ ಚಿತ್ರಗಳಿಗೆ ಹೋಲಿಸಿ ಚಿತ್ರಗಳಲ್ಲಿಯ ಪ್ರಾಣಿ, ಪಶುಪಕ್ಷಿ, ಮನುಷ್ಯನ ಚಿತ್ರ ಮೊದಲಾದವುಗಳ ಶೈಲಿಯನ್ನು ಗಮನಿಸಿ ಅವುಗಳ ಕಾಲಮಾನವನ್ನು ನಿರ್ಧರಿಸುವ ಪ್ರಯತ್ನ ಮಾಡಿದ್ದಾರೆ. ಸಂಗನಕಲ್ಲು, ತೆಕ್ಕಲಕೋಟೆ, ಸ್ಥಳಗಳಲ್ಲಿ ದೊರೆತಿರುವ ವರ್ಣಚಿತ್ರಗಳು ಬಹುಮಟ್ಟಿಗೆ ಶಿಲಾ – ತಾಮ್ರಯುಗ ಸಂಸ್ಕೃತಿಯ ಜನರ ಕೃತಿಗಳಾಗಿರಬಹುದು. ಇಂತಹ ವರ್ಣಚಿತ್ರಗಳಲ್ಲಿ ಸಾಮಾನ್ಯವಾಗಿ ಕಾಣುವುದು ಗೂಳಿ, ಅಲ್ಪಪ್ರಮಾಣದಲ್ಲಿ ಆಕಳು, ಜಿಂಕೆ, ಹುಲಿ, ಮನುಷ್ಯರು ಕೈ ಕೈ ಹಿಡಿದುಕೊಂಡ ಜನರ ನೃತ್ಯ ಸಮೂಹ, ಬೇಟೆಯಾಡುವ ಮುಂತಾದ ಕುತೂಹಲಕಾರಿಯಾದ ರೇಖಾಚಿತ್ರಗಳಲ್ಲಿರುತ್ತವೆ. ಇವುಗಳಲ್ಲಿ ಗೂಳಿಯ ಚಿತ್ರ ಮತ್ತು ಸಮೂಹ ನೃತ್ಯ ಚಿತ್ರಗಳು ತೆಕ್ಕಲಕೋಟೆಯ ಗವಿವರ್ಣಚಿತ್ರಗಳಿಗೆ ಹೋಲುವಂತಿದ್ದು, ಇವುಗಳಲ್ಲಿಯೂ ಬಹುಮಟ್ಟಿಗೆ ಶಿಲಾತಾಮ್ರಯುಗದ ಹಂತವು. ಶಿಲಾ – ತಾಮ್ರಯುಗದ ಜನರ ಸಂಸ್ಕೃತಿಯು ಪಶುಸಂಗೋಪನೆ ಮುಖ್ಯ ಕಸುಬಾಗಿದ್ದು, ಅಲೆಮಾರಿ ಜನಾಂಗದ್ದೆಂದು ಕಾಣುವುದು, ತೀಕ್ಷ್ಣ ಗೀರಿನ ರೇಖಾಚಿತ್ರಗಳು ಬಹಳ ಕಡಿಮೆ. ಇವೆರಡು ಪ್ರಕಾರದ ಚಿತ್ರಗಳು ಬಳ್ಳಾರಿ ಜಿಲ್ಲೆಯ ಹೊಸಪೇಟೆ ತಾಲ್ಲೂಕಿನ ಬೆಳಗಲಿ ಗ್ರಾಮದಲ್ಲಿಯೂ ದೊರೆತಿವೆ. ಹಂಪಿ ಪ್ರದೇಶದ ವರ್ಣಚಿತ್ರದಲ್ಲಿ ಒಬ್ಬ ಸ್ತ್ರೀಯೂ ಸೇರಿದಂತೆ ನಾಲ್ಕು ಜನರು ನೃತ್ಯದಲ್ಲಿ ತೊಡಗಿರುವಂತೆ ತೋರುತ್ತದೆ. ಇದಲ್ಲದೇ ನೆರಳಿನಾಕೃತಿಯ ಹಲವಾರು ಜನರು ಕೈ ಕೈ ಹಿಡಿದುಕೊಂಡು ಸಮೂಹ ನೃತ್ಯ ಮಾಡುತ್ತಿರುವ ಚಿತ್ರಗಳಿವೆ. ಕುದುರೆ ಸವಾರರು ವಿವಿಧ ಆಯುಧಗಳನ್ನು ಧರಿಸಿದ ಯೋಧರು ಮೊದಲಾದ ಚಿತ್ರಗಳು ಹಲವು ಗುಹೆಗಳಲ್ಲಿವೆ.
ಹಂಪಿ ಪರಿಸರದಲ್ಲಿ ಈವರೆಗೆ ಗುರುತಿಸಲಾದ ವರ್ಣಚಿತ್ರ ಗವಿಗಳಲ್ಲಿ ಸ್ಥಳೀಯ ಜನರು ಕರೆಯುವ ಭರಮದೇವರ ಗುಂಡಿನ ಚಿತ್ರಗಳು ಅತ್ಯಂತ ವಿಸ್ಮಯಕಾರಿಯೂ, ರೋಚಕವೂ, ಅರ್ಥಪೂರಕವೂ ಆಗಿವೆ. ಡಾ. ಅ. ಸುಂದರ ಅವರು ಗಮನಿಸಿರುವಂತೆ “ಇವುಗಳು ಬರೆಯಲ್ಪಟ್ಟ ಕಲ್ಲಾಸರೆಯು ಸ್ಪಲ್ಪವೇ ಹಿಂಜರಿದ ಅರ್ಧ ಗೋಲಾಕೃತಿಯ ಚಕ್ರಪಟದಂತಿದೆ. ಇದರ ಮೇಲೆ ಒಂದು ಕಡೆಯಿಂದ ಮತ್ತೊಂದು ಕಡೆಯವರಿಗೆ ಕುಣಿತದಲ್ಲಿ ತೊಡಗಿರುವ ನಾಲ್ಕು ಸ್ಪಲ್ಪ ದೊಡ್ಡ ದೊಡ್ಡ ಮನುಷ್ಯಾಕೃತಿಗಳಿವೆ. ವ್ಯಕ್ತಿಗಳು ಈ ಗೋಲಾಕೃತಿಯ ರಂಗಮಂಟಪದಲ್ಲಿರುವಂತೆ ಕಾಣುತ್ತದೆ. ತನ್ನ ಚಿತ್ರಗಳಿಗೆ ಸೂಕ್ತ ಆಸರೆಯನ್ನು ಆರಿಸುವುದರಲ್ಲಿ ಆ ಕಲಾವಿದನ ಪ್ರತಿಭೆಗೆ ಇದು ಒಂದು ಉತ್ತಮ ನಿದರ್ಶನ. ಎಡಗಡೆಯಿಂದ ಮೊದಲನೇ ಮೂರು, ಬಲ ಬದಿ ನೋಟದಲ್ಲಿವೆ. ಕೊನೆಯದು ಮುಂಬದಿ ನೋಟದಲ್ಲಿದೆ. ಮೊದಲನೆಯ ಎರಡು ಚಿತ್ರಗಳಲ್ಲಿ ಸ್ಪಷ್ಟವಾಗಿ ಉಬ್ಬಿದ ಸ್ತನವು ಕಾಣಿಸುವುದರಿಂದ ಅವು ಸ್ತ್ರೀಯರು, ಮೂರನೆಯದು ಪುರುಷನ ಸಣ್ಣಾಕೃತಿ ಬಹುಶಃ ಹುಡಗನಿರಬೇಕು, ತಲೆಯ ಭಾಗವು ಅಳಸಿ ಹೋಗಿರಬಹುದು. ಈ ಮೂರು ಸ್ಪಲ್ಪ ಕುಗ್ಗಿನಿಂತ ಭಂಗಿಯಲ್ಲಿವೆ. ಮುಂಡದ ಭಾಗವು ಸ್ಪಲ್ಪ ಮುಂದೆ ಬಾಗಿದೆ. ಕೈಗಳನ್ನು ನೆಟ್ಟಗೆ ಮುಂಚಾಚಿವೆ. ಬೆರಳುಗಳನ್ನು ಬಿಡಿಸಲಾಗಿದೆ. ಮುಖದ ಮೇಲೆ ಗುಣಾಕಾರ ಆಕೃತಿ ಇದ್ದು ಪ್ರತಿಯೊಂದು ಕವಲಿನಲ್ಲಿಯೂ ಒಂದೊಂದು ಅರ್ಧ ಕಂಸವಿದೆ. ಕೈಗಳ ಉದ್ದಕ್ಕೂ ನೀಳ ರೇಖೆಗಳಿವೆ. ಮುಂಡದ ಭಾಗ ದ್ವಿರೇಖೆಯ ಗುಣಾಕಾರನ ಆಕೃತಿ ಇದ್ದು ರೇಖೆಗಳ ಮಧ್ಯದಲ್ಲಿ ಅಡ್ಡರೇಖೆಗಳಿವೆ” ಎಂದು ಗಮನಿಸಿದ್ದಾರೆ. ಈ ಸಂಸ್ಕೃತಿಯ ಕಪ್ಪು- ಕೆಂಪು ಪಾತ್ರೆಗಳಲ್ಲಿ ಬಿಳಿ ಬಣ್ಣದ ರೇಖಾಚಿತ್ರಗಳಿರುತ್ತವೆ. ಈ ಚಿತ್ರಗಳು ತೀರಾ ಸರಳವಾದವು. ಮುಖ್ಯವಾಗಿ ಈ ಸಂಸ್ಕೃತಿಯ ಜನರು ಕೃಷಿ, ಪಶುಸಂಗೋಪನೆ ಮತ್ತು ಸ್ಪಲ್ಪ ಮಟ್ಟಿಗೆ ಬೇಟೆ ಆಡುವುದು, ಮೀನು ಹಿಡಿಯುವುದು ಇವರ ಜೀವನ ಆಧಾರವಾಗಿತ್ತು. ಇಂತಹ ಅವಶೇಷದಲ್ಲಿ ಭತ್ತ, ಗೋಧಿ, ಹುರಳಿ ಮೊದಲಾದವುಗಳನ್ನು ಬೆಳೆಯುತ್ತಿದ್ದರು. ಇಂತಹ ಕಾಳುಕಡ್ಡಿಗಳ ಅವಶೇಷಗಳು ತೆಕ್ಕಲಕೋಟೆಯಲ್ಲಿ ದೊರೆತಿವೆ.
ಬಳ್ಳಾರಿ ಜಿಲ್ಲೆಯ ಚಿತ್ರಕಲೆ (೨)
ವಿಜಯವಿಠ್ಠಲ ದೇವಾಲಯದ ಆಗ್ನೇಯದಲ್ಲಿ ಇರುವ ಮೊಸಳೆಯ್ಯನ ಗುಡ್ಡದಲ್ಲಿ ದೊಡ್ಡ ಬಂಡೆಗಳ ಆಸರೆಗಳಲ್ಲಿ ಕೆಲವು ಬಿಡಿ ಚಿತ್ರಗಳಿವೆ. ಅಲ್ಲಿ ಗೂಳಿ, ಹುಲಿ, ಮನುಷ್ಯ, ಕಾಡುಕೋಣ, ಚಿಗರೆ ಮುಂತಾದ ಚಿತ್ರಗಳಿವೆ, ವಿಶೇಷವಾಗಿ ಕೋಡುಗಳನ್ನು ಸ್ಪಲ್ಪ ಸ್ಪಲ್ಪ V ಆಕಾರದಲ್ಲಿ ಚಿತ್ರಿಸಲಾಗಿದೆ. ಕತ್ತು ಮುಂಡ ಬಲಿಷ್ಠವಾಗಿವೆ. ಬಾಲವನ್ನು ಮೇಲಕ್ಕೆತ್ತಲಾಗಿದೆ. ಈ ಗೂಳಿ ಚಿತ್ರವು ಸಂಪೂರ್ಣ ರೇಖೆಗಳಿಂದ ಕಲಾತ್ಮಕವಾಗಿದೆ. ಹೇಮಕೂಟದ ದೇವಾಲಯಗಳ ಪಶ್ಚಿಮದ ಅವರಣದ ಹೊರಗೆ ಮತ್ತೊಂದು ಚಿತ್ರವಿದೆ. ಈ ಪ್ರದೇಶದಲ್ಲಿ ಎರಡು ಕಡೆ ಮೀನುಗಳ ಬಾಹ್ಯರೇಖಾ ಚಿತ್ರಗಳಿದ್ದು, ಮೊದಲ ಮೀನು ಉದ್ದವಾಗಿ ದೊಡ್ದದಾಗಿದೆ. ಬಾಲದ ತುದಿ ಆಕಾರದಲ್ಲಿದೆ. ಅದರ ಸಮೀಪದಲ್ಲಿ ಚಿಕ್ಕ ಮೀನಿನ ಚಿತ್ರವಿದೆ. ವಿರೂಪಾಕ್ಷ ದೇವಾಲಯದ ಹಿಂಭಾಗದಲ್ಲಿ ದೊಡ್ಡ ಎರಡು ಜೋಡು ಬಂಡೆಗಳಲ್ಲಿ ಆರು ಮನುಷ್ಯನ ಚಿತ್ರಗಳು ಸುಮಾರು ಹತ್ತು ಚಿತ್ರಗಳನ್ನು ಬಿಡಿಸಲಾಗಿದೆ. ಮನುಷ್ಯನ ಚಿತ್ರಗಳು ರೇಖಾಚಿತ್ರವಾಗಿವೆ. ಇದರಲ್ಲಿ ಎರಡು ಮನುಷ್ಯ ಚಿತ್ರಗಳನ್ನು ವಕ್ಷಸ್ಥಾನದಲ್ಲಿ ಗೆರೆ ಎಳೆಯುವ ಮೂಲಕ ಜೋಡಿಸಲಾಗಿದೆ. ಬಹುಶಃ ಆ ಕಲಾವಧಿಯಲ್ಲಿ ಸಂಭೋಗ ಕ್ರಿಯೆಯನ್ನು ತೋರಿಸಲು ಚಿತ್ರಿಸಿರಬೇಕು. ಮನುಷ್ಯ ಚಿತ್ರದಲ್ಲಿ ತೆಲೆ ಬಾಹ್ಯರೇಖಾ ರೂಪದಲ್ಲಿ ಕೈಯಲ್ಲಿ ಬೆರಳುಗಳನ್ನು ಬಿಡಿಸಲಾಗಿದೆ. ಜಿಂಕೆಗಳಿಗೆ ದೊಡ್ಡ ಕೋಡುಗಳನ್ನು ಬಿಡಿಸಲಾಗಿದೆ. ಇದೇ ಪ್ರದೇಶದ ಮತ್ತೊಂದು ಭಾಗದಲ್ಲಿ ನಾಲ್ಕು ಜಿಂಕೆಗಳ ಮೂರು ಮನುಷ್ಯರ ಮತ್ತು ಒಂದು ನಾಯಿಯ ಚಿತ್ರಗಳಿವೆ.
ಬಾಲಕೃಷ್ಣ ದೇವಾಲಯದ ಮುಂದಿನ ಕಲ್ಲಾಸರೆಯಲ್ಲಿ ಉದ್ದ ಕತ್ತಿನ ಕಡವೆಯ ಚಿತ್ರ ಮತ್ತು ಮನುಷ್ಯ ಚಿತ್ರಗಳಿವೆ. ಕಡವೆಯದು ಬಾಹ್ಯರೇಖಾ ಚಿತ್ರ. ಕೇವಲ ಕತ್ತು ಮತ್ತು ಮುಖ ಮಾತ್ರ ಇದೆ. ಕೆಳಗೆ ಪಾರ್ಶ್ವ ಬದಿಯಲ್ಲಿ ಮನುಷ್ಯ ಚಿತ್ರವಿದೆ. ಕಾಲುಗಳನ್ನು ಸ್ವಲ್ಪ ಬಾಗಿಸಿ ನಿಂತಿದ್ದು, ಕೈಗಳಲ್ಲಿ ಮಾಸಿ ಹೋಗಿದೆ. ಸೊಂಟದಿಂದ ಕೆಳಗೆ ಕಾಲುಗಳನ್ನು ಚುಕ್ಕೆ ಸಾಲುಗಳಿಂದ ಅಲಂಕರಿಸಲಾಗಿದೆ. ಮೇಲ್ಭಾಗದಲ್ಲಿ ಒಂಟಿ ಕಲ್ಲುಗುಂಡಿಯಲ್ಲಿ ಒಂದು ಕೆಂಪು ವರ್ಣದ ಕವಡೆಯ ಚಿತ್ರವಿದೆ. ಇದು ೦.೨೮ ಮೀಟರ್‌ನಿಂದ ೦.೩೩ ಮೀಟರ್‌ಉದ್ದಾವಾಗಿದೆ. ಚಿತ್ರ ಬಾಹ್ಯ ರೇಖೆಯಲ್ಲಿದ್ದು, ಚಿಕ್ಕೋಡು ದೊಡ್ದ ದೇಹವನ್ನು ಹೊಂದಿವೆ. ಮುಂದಿನ ಕಾಲುಗಳು ಮಾತ್ರ ಕಾಣುತ್ತವೆ. ಹಿಂದಿನ ಕಾಲುಗಳು ಸ್ಪಷ್ಟವಾಗಿ ಕಾಣುವುದಿಲ್ಲ.
ಕನ್ನಡ ವಿಶ್ವವಿದ್ಯಾಲಯ ಬುಡಕಟ್ಟು ವಿಭಾಗದ ಮುಂದೆ ಕೆರೆಯ ಸಮೀಪದ ಪಶ್ಚಿಮ ಭಾಗದ ವಿಶಾಲವಾದ ಬಂಡೆಯ ಇಳಿಜಾರಿನ ಮೇಲೆ ಎಂಟು ರೇಖಾ ಚಿತ್ರಗಳನ್ನು ಕುಟ್ಟಿ ಬಿಡಿಸಲಾಗಿದೆ. ಆರು ಎತ್ತಿನ ಚಿತ್ರಗಳಿವೆ. ಎರಡು ಎತ್ತು ಅವುಗಳ ಮೇಲೆ ಕುಳಿತ ಮನುಷ್ಯನ ಚಿತ್ರಗಳನ್ನು ಕುಟ್ಟಿ ಬಿಡಿಸಲಾಗಿದೆ. ಕೆಳಗಿನ ಎತ್ತುಗಳ ರಚನೆ ತುಂಬಾ ಆಕರ್ಷಕವಾಗಿವೆ. ಉದ್ದನೆಯ ಒಂದೇ ಕೋಡು ಉದ್ದವಾದ ಬಾಲ ಕಣ್ಣುಗಳಿಂದ ಚಿತ್ರವನ್ನು ಪೂರ್ಣಗೊಳಿಸಲಾಗಿದೆ.
ಹೊಸಪೇಟೆ ಸಮೀಪದ ಅನಂತಶಯನ ಗುಡಿಯಿಂದ ಉತ್ತರಕ್ಕೆ ನಾಲ್ಕು ಕಿ.ಮೀ. ದೂರದಲ್ಲಿರುವಾಗ ನಾಗೇನಹಳ್ಳಿ ಗ್ರಾಮದಿಂದ, ಉತ್ತರಕ್ಕೆ ಒಂದು ಕಿ.ಮೀ. ದೂರದಲ್ಲಿ ಧರಮರ ಗುಡ್ಡದ ದೇವಾಲಯದ ಹಿಂದೆ ಒಂದು ಕಲ್ಲಾಸರೆಯಲ್ಲಿ ಕೆಲವು ಚಿತ್ರಗಳಿವೆ. ಕೆಳಭಾಗದಲ್ಲಿ ಎರಡು ಎತ್ತಿನ ಸಣ್ಣ ಚಿತ್ರಗಳು, ಗೂಳಿ, ಕಡ್ಡಿಯಾಕಾರದ ಮನುಷ್ಯನ, ಎತ್ತಿನ ಸವಾರನ ಚಿತ್ರಗಳು ಇದ್ದು, ಇವುಗಳೂ ಸಹ ಆಕರ್ಷಕ ರೂಪವನ್ನು ಪಡೆದಿವೆ.
ಗವಿವರ್ಣ ಚಿತ್ರಗಳನ್ನು ಆದಿ ಮಾನವನು ತಾನು ವಾಸಿಸುತ್ತಿದ್ದ ಗವಿಗಳ ಇಲ್ಲವೆ, ತಾತ್ಕಾಲಿಕವಾಗಿ ಆಶ್ರಯ ಪಡೆದಿದ್ದ ಕಲ್ಲಾಸರೆಗಳ ಮೇಲ್ಛಾವಣಿಗಳಲ್ಲಿ, ಗೋಡೆಗಳಲ್ಲಿ ಚಿತ್ರಗಳನ್ನು ಬಿಡಿಸಿದ್ದಾರೆ. ಸಾಮಾನ್ಯವಾಗಿ ಮನುಷ್ಯರು ಗೂಳಿಯ, ಪ್ರಾಣಿಗಳ ರೇಖಾಚಿತ್ರಗಳು ಹೆಚ್ಚಾಗಿರುತ್ತದೆ. ಕೆಲವು ಕಡೆ ಸಮೂಹ ನೃತ್ಯ, ಪ್ರಾಣಿಗಳು ಸಾಲು, ಮನುಷ್ಯರು ಕೈ ಕೈ ಜೋಡಿಯಾಗಿ ಹಿಡಿದಿರುವ ದೃಶ್ಯಗಳು, ಬೇಟೆಯ ದೃಶ್ಯಗಳು ಕಾಣುತ್ತವೆ.
ಬಯಲು ಬಂಡೆಯ ಚಿತ್ರಗಳು ಗವಿವರ್ಣಚಿತ್ರಗಳಿಗಿಂತ ಭಿನ್ನವಾಗಿರುತ್ತವೆ. ದೊಡ್ಡ ದೊಡ್ಡ ಬಂಡೆಗಳಿರುವ ಬೆಟ್ಟಗಳ ಮಧ್ಯದಲ್ಲಿ ಬಯಲಿನಲ್ಲಿರುವ ಬಂಡೆಗಳಲ್ಲಿ ಚಿತ್ರಗಳು ಕಂಡು ಬರುತ್ತವೆ. ಇಂತಹ ಚಿತ್ರಗಳನ್ನು ಕಟ್ಟುವಿಕೆಯ ತಂತ್ರದಲ್ಲಿಯೇ ಪೂರ್ಣ ಛಾಯಾ ಚಿತ್ರಗಳನ್ನು ಬಿಡಿಸಲಾಗಿದೆ. ಕಟ್ಟುವಿಕೆ ರೂಪವಾದ ಚಿತ್ರಗಳಲ್ಲಿ ಗೂಳಿ ಚಿತ್ರಗಳು ಹೆಚ್ಚಿನ ಪ್ರಮಾಣದಲ್ಲಿಯೂ, ಕಾಡುಕೋಣ, ಕಡಿಮೆ ಪ್ರಮಾಣದಲ್ಲಿಯೂ, ಮನುಷ್ಯನ ಚಿತ್ರಗಳು ವಿರಳವಾಗಿ ಕಾಣುತ್ತವೆ. ಪ್ರಾಗೈತಿಹಾಸ ಕಾಲದ ಕೃತಿಯ ಒಂದು ಪ್ರಕಾರವಾದ ವರ್ಣ, ಕೊರೆದ ಮತ್ತು ಕುಟ್ಟಿದ ಚಿತ್ರಗಳು ನಿರ್ದಿಷ್ಟವಾದ ನೆಲೆಗಳಲ್ಲಿರುತ್ತವೆ. ಸಾಮಾನ್ಯವಾಗಿ ವರ್ಣಚಿತ್ರಗಳು ಗವಿ ಮತ್ತು ಕಲ್ಲಾಸರೆಯಲ್ಲಿ ಇರುವುದನ್ನು ಗಮನಿಸಬಹುದಾಗಿದೆ.
ಪ್ರಾಗೈತಿಹಾಸ ಕಾಲದ ಮಾನವ ಚಿತ್ರಿಸಿದ ಚಿತ್ರಗಳ ರಚನಾ ವಿಧಾನ ಮತ್ತು ಮಾಧ್ಯಮ ಯಾವುದೆಂಬುದನ್ನು ಗಮನಿಸಿವುದಾದರೆ ಗವಿವರ್ಣಚಿತ್ರಗಳ ಮತ್ತು ಬಂಡೆಚಿತ್ರಗಳ ರಚನೆಯಲ್ಲಿ ಅವರು ಬಳಸಿರಬಹುದಾದ ಸಾಮಗ್ರಿಗಳನ್ನು ಆಯಾಯ ಚಿತ್ರ ವಿಧಾನಗಳನ್ನು ಗಮನದಲ್ಲಿಟ್ಟುಕೊಂಡು ಹೀಗೆ ವಿವರಿಸಬಹುದು. ವರ್ಣಚಿತ್ರಗಳನ್ನು ಗವಿ ಮತ್ತು ಕಲ್ಲಾಸರೆಗಳಲ್ಲಿ ಬಣ್ಣಗಳಿಂದ ಚಿತ್ರಿಸಲಾಗಿದೆ. ಪ್ರಪಂಚದ ಎಲ್ಲಾ ಭಾಗಗಳಲ್ಲಿಯೂ ಕಾಣಬರುವ ಕೆಲವು ಗವಿ ಚಿತ್ರಗಳಲ್ಲಿ ಕೆಂಪು, ಕಪ್ಪು, ಹಳದಿ, ಕಂದು ಮುಂತಾದ ಬಣ್ಣಗಳ ಉಪಯೋಗ ಪ್ರಾಗೈತಿಹಾಸ ಮಾನವನಿಗೆ ತಿಳಿದಿತ್ತು. ವಿವಿಧ ಕಾಲಘಟ್ಟಗಳಲ್ಲಿ ಬೇರೆ ಬೇರೆ ಬಣ್ಣದ ಬಳಕೆ ಮಾಡಿರುವುದು ತಿಳಿಯುತ್ತದೆ. ಸೂಕ್ಷ್ಮ ಶಿಲಾಯುಗದಲ್ಲಿ ಕಂದು, ಕಪ್ಪು ಬಣ್ಣಗಳು, ನವಶಿಲಾಯುಗ ಕಾಲಾವಧಿಯನ್ನು ಹಾಗೂ ಶಿಲಾ ತಾಮ್ರಯುಗದಲ್ಲಿ ಕೆಂಪು, ಬಿಳುಪು, ಕಂದು, ತಿಳಿ, ಹಳದಿ, ಬಿಳಿಯ ಬಣ್ಣವನ್ನು ಹೆಚ್ಚಾಗಿ ಬಳಸಿದ್ದಾರೆ. ಇತಿಹಾಸ ಆರಂಭದ ಕಾಲದಲ್ಲಿ ಹಸಿರು ಹಳದಿ ಬಣ್ಣಗಳು ಹೆಚ್ಚಾಗಿ ಬಳಕೆಯಾಗಿದ್ದು ಬಿಳಿಯ ಬಣ್ಣವನ್ನು ಹೆಚ್ಚಾಗಿ ಬಳಸಿದ್ದಾರೆ. ಮಧ್ಯಕಾಲದ ಬುಡಕಟ್ಟು ಜನರು, ಕೆಂಪು ಬಿಳುಪು ಬಳಸಿದರುವುದನ್ನು ಗುರುತಿಸಬಹುದಾಗಿದೆ. ಹಂಪಿ ಪರಿಸರದಲ್ಲಿರುವ ವರ್ಣಚಿತ್ರಗಳು ಕೆಮ್ಮಣ್ಣಿನ ಬಣ್ಣವನ್ನು ಜೊತೆಗೆ ದಟ್ಟ ಕಂದು, ನೇರಳೆ, ಕೆಂಪು ಸ್ವಲ್ಪ ಪ್ರಮಾಣದ ಬಿಳಿ ಬಣ್ಣವನ್ನು ಬಳಸಲಾಗಿದೆ.
ಪ್ರಾಗೈತಿಹಾಸ ಮಾನವ ಬಣ್ಣಗಳನ್ನು ನೈಸರ್ಗಿಕವಾಗಿಯೇ ಸಿಗುವ ವಸ್ತುಗಳನ್ನು ಉಪಯೋಗಿಸಿ ಬಣ್ಣ ತಯಾರಿಸುತ್ತಿದ್ದರು. ನೇರಳೆ ಬಣ್ಣ ತಯಾರಿಕೆಯಲ್ಲಿ ಮ್ಯಾಂಗನೀಸ್‌ಆಕ್ಸೈಡ್‌ಕಪ್ಪು ಬಣ್ಣ ತಯಾರಿಕೆಯಲ್ಲಿ ಮರದ ಸುಟ್ಟು ಇದ್ದಿಲು, ಇಲ್ಲವೇ ಪ್ರಾಣಿಗಳ ಎಲುಬನ್ನು ಉಪಯೋಗಿಸುತ್ತಿದ್ದು, ಕಂದು, ಕೆಂಪು, ಹಳದಿ ಬಣ್ಣಗಳ ತಯಾರಿಕೆಯಲ್ಲಿ ಹಂದಿಯ ರಕ್ತ ಮತ್ತು ಕಬ್ಬಿಣದ ಆಕ್ಸೈಡನ್ನು ಕೆಲವು ಸಸ್ಯಗಳ ರಸವನ್ನು ಕಲಸಿ ಬಣ್ಣವನ್ನು ಸಿದ್ಧಪಡಿಸಿಕೊಳ್ಳುತ್ತಿದ್ದರು.
ದೊಡ್ಡ ದೊಡ್ಡ ಬಂಡೆಗಳ ಮೇಲೆ ಕೊರೆದ, ಕುಟ್ಟಿದ, ಚಿಕ್ಕ ಕುಳಿಯ ಗುರುತುಗಳು ಕಂಡುಬರುತ್ತವೆ. ಇಂತಹ ಚಿತ್ರಗಳನ್ನು ಕೊರೆಯಲು ಲೋಹದ ಹುಳಿ ಇಲ್ಲವೆ, ಗಟ್ಟಿಯಾದ ಸೂಕ್ಷ್ಮ ಶಿಲೆಯ ಚೂಪಾದ ಆಯುಧಗಳನ್ನು ಬಳಸಿರಬಹುದು. ಸಣ್ಣ ಸಣ್ಣ ಗುರುತುಗಳನ್ನು ಕುಳಿಗಳ ರೂಪದಲ್ಲಿ ಒಂದರ ಹತ್ತಿರ ಒಂದನ್ನು ಹಾಕಿ ಕೆಲವು ಚಿತ್ರಗಳನ್ನ ಮೂಡಿಸಲಾಗಿದೆ. ಇಂತಹ ಗುರುತುಗಳನ್ನು ಲೋಹದ ಆಯುಧಗಳಿಂದಲೂ ಮಾಡಿಬರಬಹುದು.
ಪ್ರಾಗೈತಿಹಾಸ ಕಾಲದ ಮಾನವ ಕಲಾಸೃಷ್ಟಿಯ ಆರಂಭದ ವ್ಯಕ್ತಿಯಾಗಿದ್ದಾನೆ. ಪ್ರಾಗೈತಿಹಾಸದ ಮಾನವ ತನ್ನ ಸಂತೋಷ, ದುಃಖ ಭಾವನೆಗಳನ್ನು ವ್ಯಕ್ತಪಡಿಸುವ ಸಲುವಾಗಿ ತಾನಿರುವ ಗುಹೆಗಳ ಶಿಲಾಶ್ರಯಗಳ ಗೋಡೆಗಳ ಭಿತ್ತಿಗಳಲ್ಲಿ, ಛಾವಣಿಗಳಲ್ಲಿ ತನ್ನ ಸುತ್ತಿನ ಪರಿಸರವನ್ನು ನೋಡಿದ ಹಾಗೆ ಗೀಚತೊಡಗಿದ. ಇದೇ ಕ್ರಮೇಣ ಚಿತ್ರ ರಚನೆಗೆ ಮೂಲ ಪ್ರೇರಣೆಯಾಯಿತು. ಆಹಾರಕ್ಕಾಗಿ ಭೇಟೆಯನ್ನು ಕಸುಬನ್ನಾಗಿಸಿಕೊಂಡಿದ್ದು ಪ್ರಾಗೈತಿಹಾಸ ಮಾನವನಿಗೆ ಅವನ ಅನುಭವ ಚಟುವಟಿಕೆಗಳೇ ಅವನ ಚಿತ್ರಗಳಿಗೆ ವಸ್ತುವಾದವು. ಪ್ರಪಂಚದ ಹಲವಾರು ಭಾಗಗಳಲ್ಲಿ ಪ್ರಾಗೈತಿಹಾಸ ಹಾಗೂ ಇತಿಹಾಸ ಕಾಲದ ವರ್ಣಚಿತ್ರಗಳು, ಗವಿ ಚಿತ್ರಗಳು, ಕಲ್ಲಾಸರೆಯ ಚಿತ್ರಗಳು ಅಸಂಖ್ಯಾತವಾಗಿ ಗುರುತಿಸಲಾಗಿದೆ. ಇತ್ತೀಚಿನ ಕಾಲಮಾನಗಳಲ್ಲಿ ಇವುಗಳ ಸೌಂದರ್ಯ ಮತ್ತು ಐತಿಹಾಸಿಕ ಮಹತ್ವದಿಂದಾಗಿ ಇವುಗಳ ಶೋಧನೆ ಹೆಚ್ಚಾಗಿ ನಡೆಯಬೇಕಾಗಿದೆ.
೩. ಜಿಲ್ಲೆಯ ಪ್ರಮುಖ ಪ್ರಾಗೈತಿಹಾಸ ವರ್ಣಚಿತ್ರದ ನೆಲೆಗಳು
	ತಾಲ್ಲೂಕುಗಳು
	ಸ್ಥಳಗಳು
	ಚಿತ್ರಗಳ ವಿಶೇಷ

	೧. ಬಳ್ಳಾರಿ
	೦೧. ಕುಪ್ಪಗಲ್‌
	 

	
	ಬೃಹತ್‌ಶಿಲಾಯುಗ
	ಈ ಸಂಸ್ಕೃತಿಯ ಗೋರಿ ನೆಲೆಯಿದು. ವರ್ಣಚಿತ್ರಗಳು ದೊರೆತಿವೆ.

	
	ಇತಹಾಸ ಆರಂಭಯುಗ
	ಈ ಹಂತದ ವರ್ಣಚಿತ್ರಗಳು ದೊರೆತಿವೆ.

	
	೦೨. ಕುರುಗೋಡು
	 

	
	ಬೃಹತ್‌ಶಿಲಾಯುಗ
	ಈ ಸಂಸ್ಕೃತಿಯ ನೆಲೆಯಿದು, ವರ್ಣಚಿತ್ರಗಳು ದೊರೆತಿವೆ.

	
	೦೩. ತೆಕ್ಕಲಕೋಟೆ
	 

	
	ಶಿಲಾ – ತಾಮ್ರ ಯುಗ
	ಈ ಸಂಸ್ಕೃತಿಯ ವರ್ಣಚಿತ್ರಗಳು ಗವಿಗಳಲ್ಲಿ ಕಂಡುಬಂದಿವೆ. ಹೋರಿಯ ಚಿತ್ರಗಳು ಪ್ರಮುಖವಾದವುಗಳಾಗಿವೆ.

	
	೦೪. ಭೈರನಾಯಕನ ಹಳ್ಳಿ
	 

	
	ಶಿಲಾ – ತಾಮ್ರ ಯುಗ
	ಈ ಸಂಸ್ಕೃತಿಯ ಗೀರು ಚಿತ್ರಗಳು ದೊರೆತಿವೆ.

	
	ಬೃಹತ್‌ಶಿಲಾ ಯುಗ
	ಈ ಸಂಸ್ಕೃತಿಯ ನೆಲೆಯಿದು. ಗೀರು ಚಿತ್ರಗಳು ದೊರೆತಿವೆ.

	
	೦೫. ರಾಜಾಪುರ
	 

	
	ನೂತನ ಶಿಲಾ ಯುಗ
	ಈ ಸಂಸ್ಕೃತಿಯ ನೆಲೆಯಿದು. ಉಜ್ಜಿ ನಯಗೊಳಿಸಿದ ಕೊಡಲಿಯ ತುಂಡೊಂದು ದೊರೆತಿದೆ. ಬಂಡೆ ಚಿತ್ರಗಳು ದೊರೆತಿವೆ.

	೨. ಹೂವಿನ ಹಡಗಲಿ
	೦೬. ಕೋಟ್ನಿಕಲ್‌
	ಈ ಸಂಸ್ಕೃತಿಯ ವಾಸ್ತವ್ಯದ ನೆಲೆಯಿದು. ಹಲವಾರು ರೇಖಾ ಚಿತ್ರಗಳು ಕಂಡು ಬಂದಿದ್ದು, ನಂತರದ ಕಾಲದ್ದೆಂದು ತಿಳಿಯಲಾಗಿದೆ

	೩. ಹೂಸಪೇಟೆ
	೦೭. ಗುಡಿಓಬಳಾಪುರ
	 

	
	ಶಿಲಾ – ತಾಮ್ರ ಯುಗ
	ಬಂಡೆಯ ಮೇಲೆ ಕೆಂಪು ವರ್ಣಚಿತ್ರ ದೊರೆತಿದ್ದು ಮಾಸಿದಂತಾಗಿದೆ.

	
	ಇತಿಹಾಸ ಆರಂಭ ಯುಗ
	ಈ ಹಂತ ನೆಲೆಯಿದು. ಕಪ್ಪು-ಕೆಂಪು ವರ್ಣದ ಮಡಕೆ ಭಾಗಗಳು ದೊರೆತಿವೆ.

	
	೦೮. ದಾನಾಪುರ
	 

	
	ಸೂಕ್ಷ್ಮ ಶಿಲಾಯುಗ
	ಈ ಸಂಸ್ಕೃತಿಯ ಉಪಕರಣಗಳು ದೊರೆತಿದ್ದು, ಚರ್ಟ ಶಿಲೆಯಲ್ಲಿ ರೂಪಿಸಲಾಗಿದೆ. ಬಂಡೆ ಕಲ್ಲು ವರ್ಣಚಿತ್ರ ದೊರೆತಿದ್ದು ಮಾಸಿದಂತಾಗಿದೆ.

	
	೦೯. ಬೆಳಗಲ್ಲು
	 

	
	ಶಿಲಾ – ತಾಮ್ರ ಯುಗ
	ಈ ಸಂಸ್ಕೃತಿಯ ನೆಲೆಯಿದು. ಕುಟ್ಟಿದ ಗೀರು ಚಿತ್ರಗಳು ದೊರೆತಿವೆ.

	
	ಬೃಹತ್‌ಶಿಲಾ ಯುಗ
	ಈ ಸಂಸ್ಕೃತಿಯ ನೆಲೆಯಿದು. ಕುಟ್ಟಿದ ಗೀರು ಚಿತ್ರಗಳು ಕಂಡುಬಂದಿವೆ.

	
	೧೦. ವೆಂಕಟಾಪುರ
	 

	
	ನೂತನ ಶಿಲಾ ಯುಗ
	ಈ ಸಂಸ್ಕೃತಿಗೆ ಸೇರಿದ ಬೂದಿ ದಿಬ್ಬ ದೊರೆತಿವೆ.

	
	ಶಿಲಾ – ತಾಮ್ರ ಯುಗ
	ಈ ಸಂಸ್ಕೃತಿಯ ನೆಲೆಯಿದು. ಕುಟ್ಟಿದ ಗೀರು ಚಿತ್ರಗಳು ಕಂಡುಬಂದಿವೆ.

	
	೧೧. ಹಳಕುಂಡಿ
	 

	
	ಶಿಲಾ – ತಾಮ್ರ ಯುಗ
	ಈ ಸಂಸ್ಕೃತಿಯ ಗೀರು ಚಿತ್ರಗಳು ದೊರೆತಿವೆ.

	
	ಬೃಹತ್‌ಶಿಲಾ ಯುಗ
	ಈ ಸಂಸ್ಕೃತಿಯ ನೆಲೆಯಿದು. ಕುಟ್ಟಿದ ಗೀರು ಚಿತ್ರಗಳು ದೊರೆತಿವೆ.

	
	೧೨. ಹಂಪಿ
	 

	
	ಶಿಲಾ – ತಾಮ್ರ ಯುಗ
	ಈ ಸಂಸ್ಕೃತಿಯ ವರ್ಣ ಚಿತ್ರಗಳು ಗವಿಗಳಲ್ಲಿ ಕಂಡು ಬಂದಿವೆ ಮತ್ತು ಈ ಸಂಸ್ಕೃತಿಗೆ ಸೇರಿದ ವರ್ಣಚಿತ್ರಗಳು ದೊರೆತಿದ್ದು, ಮನುಷ್ಯರ ಮತ್ತು ಪ್ರಾಣಿಗಳ ಚಿತ್ರಗಳಾಗಿವೆ. ಬಂಡೆಯ ಮೇಲಿವೆ.

	
	ಬೃಹತ್‌ಶಿಲಾ ಯುಗ
	ಈ ಸಂಸ್ಕೃತಿಯ ನೆಲೆಯಿದು. ಗುಹಾ ಚಿತ್ರಗಳು ದೊರೆತಿವೆ.

	
	ಇತಿಹಾಸ ಆರಂಭ ಯುಗ
	ಈ ಹಂತದ ವರ್ಣಚಿತ್ರಗಳು ದೊರೆತಿವೆ.


೪. ಭಿತ್ತಿ ಚಿತ್ರ ಕಲೆ
ಭಾರತದಲ್ಲಿ ಚಿತ್ರಕಲೆಯ ಚರಿತ್ರೆಯ ಬೆಳವಣಿಗೆಯನ್ನು ಗುರುತಿಸಿದರೆ ಅವುಗಳಲ್ಲಿನ ವಿವಿಧ ಹಂತಗಳು ನಮಗೆ ಸ್ಪಷ್ಟವಾಗಿ ಗೋಚರಿಸುತ್ತವೆ. ಪ್ರಾಚಿನ ಮಾನವನ ಗುಹಾಂತರ ಚಿತ್ರಗಳಿಂದ ಹಿಡಿದು ಅಜಂತ, ಭಾಘ್‌ನಲ್ಲಿಯ ಬೌದ್ಧ ಧರ್ಮದ ಚಿತ್ರಗಳು ಬಾದಾಮಿ, ಎಲ್ಲೋರಾದ ವೈದಿಕ ಸಂಪ್ರದಾಯದ ಭಿತ್ತಿಚಿತ್ರಗಳು, ತಂಜಾವೂರು, ಸಿಂತಾನ್‌ವಾಸಲ್‌ಮುಂತಾದ ಪ್ರದೇಶಗಳ ಭಿತ್ತಿ ಚಿತ್ರಗಳಲ್ಲಿ ಆಕೃತಿಗಳೆಲ್ಲವೂ ರೇಖಾ ಪ್ರಧಾನವಾಗದವುಗಳೇ, ಮಧ್ಯಕಾಲೀನ ಭಿತ್ತಿ ಚಿತ್ರಗಳಲ್ಲಿ ಮೊಗಲ್‌, ರಾಜಸ್ಥಾನಿ, ಪಹಾಡಿ, ಚಿಕಣಿ ಚಿತ್ರಗಳು ಮತ್ತು ಜೈನ ತಾಳೇಗರಿ, ಹಸ್ತಪ್ರತಿಗಳಲ್ಲಿನ ಚಿತ್ರಗಳು ಹಾಗೂ ವಿಜಯನಗರ ಕಾಲದ ಹಂಪಿ, ಲೇಪಾಕ್ಷಿ ಮತ್ತು ತಾಡಪತ್ರಿಗಳಲ್ಲಿನ ಭಿತ್ತಿ ಚಿತ್ರಗಳೆಲ್ಲವೂ ರೇಖಾ ಪ್ರಧಾನವಾದ ಚಿತ್ರಗಳೇ, ಚಿತ್ರಗಳಲ್ಲಿ ಭಿತ್ತಿ ಚಿತ್ರಗಳದ್ದು ಅತ್ಯಂತ ಮುಖ್ಯಪಾತ್ರ, ಯಾವುದೇ ಒಂದು ಆಕೃತಿಯ ರಚನೆ ಆಗಬೇಕಾದರೆ, ರೇಖೆಗಳು ಅದನ್ನು ನಿರ್ಧರಿಸಬೇಕು. ರೇಖೆಗಳು ವಿವಿಧ ರೂಪಗಳೊಡನೆ, ಭಾವ, ಭಂಗಿಗಳೊಡನೆ ಲಾಲಿತ್ಯದಿಂದ ಕೂಡಿವೆ. ರೇಖೆಗಳಲ್ಲಿನ ಸತ್ವ ಮತ್ತು ಜೀವಂತಿಕೆ ಆಕೃತಿಗಳನ್ನು ಆಕರ್ಷಕವಾಗಿಸುತ್ತವೆ. ಅಲ್ಲದೇ, ಅವುಗಳಲ್ಲಿ ಅಗಾಧವಾದ ಚಾಲನೆಯನ್ನು ತುಂಬುತ್ತವೆ. ಈ ಮೇಲೆ ಹೆಸರಿಸಿದ ಉದಾಹರಣೆಗಳಲ್ಲಿ ಆಕೃತಿಗಳ ಬಾಹ್ಯರೇಖೆಗಳಾಗಿ ಅವುಗಳಲ್ಲಿನ ವಿವಿಧ ಅಂಶಗಳನ್ನು ತೋರಿಸುವ ಸಾಧನೆಗಳಾಗಿ ರೇಖೆಗಳೇ ಆಕೃತಿಗಳ ನಿರ್ದಿಷ್ಟ ರೂಪರೇಖೆಯನ್ನು ನಿರ್ದೇಶಿಸುತ್ತವೆ.
ಭಿತ್ತಿ ಚಿತ್ರಕಲೆ ಎಂದರೆ, ಗೋಡೆಗಳ ಮೇಲೆ ಚಿತ್ರ ರಚನೆ ಮಾಡುವದೇ ಆಗಿದೆ. ಕರ್ನಾಟಕದಲ್ಲಿ ಪ್ರಾಚೀನ ಕಾಲದಿಂದಲು ಈ ಕಲೆ ರೂಢಿಯಲ್ಲಿದೆ. ಕ್ರಿ.ಶ. ೭ನೇ ಶತಮಾನದಲ್ಲಿ ಬಾದಾಮಿ ಚಾಲುಕ್ಯರು ಚಕ್ರವರ್ತಿ ಮಂಗಳೇಶನು ಬಾದಾಮಿ ೩ನೇ ಗುಹೆಯ ಮೇಲ್ಛಾವಣಿಗೆ ವರ್ಣ ಚಿತ್ರಗಳಿಂದ ಅಲಂಕರಿಸಿರುವುದು ಕಂಡುಬರುತ್ತದೆ. ಇದು ಕರ್ನಾಟಕದ ಭಿತ್ತಿ ಚಿತ್ರ ಸಂಪ್ರದಾಯದ ಪ್ರಾಚೀನ ನಿದರ್ಶನವೆನ್ನಬಹುದು. ಹೀಗೆ ಕರ್ನಾಟಕದ ಭಿತ್ತಿ ಚಿತ್ರಕಲೆ ದೀರ್ಘಕಾಲದಿಂದ ಶಾಸನಗಳಲ್ಲಿ ಹಾಗೂ ಪ್ರಾಚೀನ ಕನ್ನಡ ಕಾವ್ಯಗಳಲ್ಲಿ ಉಲ್ಲೇಖವಾಗಿದೆ. ಚಿತ್ರಗಳಿಂದ ಕೂಡಿದ ಪ್ರತ್ಯೇಕ ಚಿತ್ರಕಲೆ ಹಾಗೂ ನಾಟ್ಯ ಕಲೆಗಳ ಪ್ರಸ್ತಾಪವು ಕಲ್ಯಾಣಿ ಚಾಲುಕ್ಯ ಚಕ್ರವರ್ತಿ ೩ನೇ ಸೋಮೇಶ್ವರನು ರಚಿಸಿದ ಮಾನಸೋಲ್ಲಾಸದಲ್ಲಿ ಬರುತ್ತದೆ. ಮುಂದೆ ಹೊಯ್ಸಳರ ಕಾಲಾವಧಿಯಲ್ಲಿಯೂ ಮೊದಲನೇ ಬಲ್ಲಾಳನ ಹೆಗ್ಗಡೆ ಕಾಳಿಮಯ್ಯನ ಹಾಸನದ ಬಳಿಯ ಜಕ್ಕನ ಹಳ್ಳಿಯಲ್ಲಿರುವ ಕಾಳೇಶ್ವರ ದೇವಾಲಯದ ಮಾಳಿಗೆ ಗೋಡೆ ಮತ್ತು ಕಂಬಗಳನ್ನು ವರ್ಣಚಿತ್ರಗಳಿಂದ ಅಲಂಕರಿಸಿದನು. ಈ ದೇವಾಲಯವನ್ನು ೧೧೭೦ರಲ್ಲಿ ನಿರ್ಮಿಸಲಾಗಿತ್ತು. ಇದಲ್ಲದೇ ಶ್ರವಣಬೆಳಗೊಳದ ಒಂದು ಬಸದಿಯು ಭಿತ್ತಿಚಿತ್ರಗಳಿಂದ ಅಲಂಕೃತವಾದ ಬಗ್ಗೆ ಉಲ್ಲೇಖವಿದೆ.
೧. ಹಂಪಿ
ವಿಜಯನಗರದ ಅರಸ ಕಾಲಾವಧಿಯಲ್ಲಿ ಭಿತ್ತಿಚಿತ್ರಕಲೆಗೆ ವಿಶೇಷ ಪ್ರೋತ್ಸಾಹ ದೊರೆಯಿತು. ಇದರ ಫಲವಾಗಿ ಚಿತ್ರಕಲೆಯಲ್ಲಿ ಒಂದು ಹೊಸ ಶೈಲಿ ದಕ್ಷಿಣ ಭಾರತದಲ್ಲಿ ಹುಟ್ಟಿತು. ವಿಜಯನಗರ ಶೈಲಿಯಲ್ಲಿ ರಚಿತವಾದ ಚಿತ್ರಗಳನ್ನು ದಕ್ಷಿಣ ಭಾರತದ ತಾಡಪತ್ರಿ, ಲೇಪಾಕ್ಷಿ, ತಿರುಪತಿ, ಕಾಂಚಿಪುರ, ಶ್ರೀರಂಗ ಮುಂತಾದ ಪ್ರದೇಶಗಳಲ್ಲಿ ಕಾಣಬಹುದು. ವಿಜಯನಗರ ಅರಸ ಕಾಲದ ಭಿತ್ತಿ ಚಿತ್ರಕಲೆಗೆ ಒಳ್ಳೆಯ ಉದಾಹರಣೆ ವಿರೂಪಾಕ್ಷ ದೇವಾಲಯವಾಗಿದೆ.
ವಿರೂಪಾಕ್ಷ ದೇವಾಲಯದ ಮಂಟಪದಲ್ಲಿರುವ ಭಿತ್ತಿ ಚಿತ್ರಗಳನ್ನು ಹಲವು ವಿದ್ವಾಂಸರು ಗುರುತಿಸುವ ಪ್ರಯತ್ನ ಮಾಡಿದ್ದಾರೆ. ೧೯೩೯ರಲ್ಲಿ ಮೊದಲು ಜನರ ಗಮನ ಸೆಳೆದವರು ಎಸ್‌. ಪರಮಶಿವನ್‌. ನಂತರ ೧೯೪೬ ರಲ್ಲಿ ಸಿ. ಟಿ. ಎಂ. ಕೊಟ್ರಯ್ಯನವರು ಈ ಚಿತ್ರಗಳ ವಸ್ತುವಿಷಯ, ವರ್ಣಗಾರಿಕೆ ಕಾಲಾವಧಿ, ರಚನಾವಿಧಾನಗಳನ್ನು ಕುರಿತು ವಿವರ ನೀಡಿದರು. ಕರ್ನಾಟಕದ ಚಿತ್ರಕಲೆಯ ಬಗ್ಗೆ ವಿವರವಾಗಿ ದಾಖಲಿಸುವ ಪ್ರಯತ್ನ ಮಾಡಿದ ಡಾ. ಶಿವರಾಮ ಕಾರಂತರು ಈ ಚಿತ್ರಗಳ ವಿಷಯವಾಗಿ ಬರೆದಿದ್ದಾರೆ. ಪಿ. ಶ್ರೀನಿವಾಸಾಚಾರ್ಯ ಅವರ ವಿಜಯನಗರ ಪೇಂಟಿಂಗ್ಸ್‌‌ಎಂಬ ಗ್ರಂಥವು ಬಹುಮುಖ್ಯವಾದದು. ಸಿ. ಶಿವರಾಮಮೂರ್ತಿಯವರ ಲೇಖನಗಳನ್ನು ಪ್ರಕಟಿಸಲಾಗಿದೆ. ಡಾ. ಸಿಂಧಗಿ ರಾಜಶೇಖರ ಅವರು ಕರ್ನಾಟಕದ ವಾಸ್ತುಶಿಲ್ಪ ಮತ್ತು ಚಿತ್ರಕಲೆ ಕೃತಿಯಲ್ಲಿಯೂ ಈ ಚಿತ್ರಗಳ ಬಗ್ಗೆ ವಿವರವಾಗಿ ದಾಖಲಿಸಿದ್ದಾರೆ. ಡಾ. ಎಸ್‌. ಸಿ. ಪಾಟೀಲ ಅವರು ಜಾನಪದ ಚಿತ್ರಕಲೆಯ ಬಗ್ಗೆ ಅಧ್ಯಯನ ಮಾಡುವಾಗ ಚಿತ್ರಕಲೆಯನ್ನು ಕುರಿತು ವಿವೇಚಿಸಿದ್ದಾರೆ. ಹಾಗೆಯೇ ಆ. ಲ. ನರಸಿಂಹನ್‌, ಕೆ. ವ್ಹಿ. ಎನ್‌. ಶಾಸ್ತ್ರೀ, ಡಾ. ಯಾದಪ್ಪ ಪರದೇಶಿ ಅವರು ಉತ್ತರ ಕರ್ನಾಟಕದ ಭಿತ್ತಿ ಚಿತ್ರಕಲೆ ಕುರಿತು ಪಿಎಚ್‌. ಡಿ. ಮಹಾಪ್ರಬಂಧದಲ್ಲಿ ಚರ್ಚಿಸಿದ್ದಾರೆ. ಇನ್ನೂ ಮುಂತಾದ ವಿದ್ವಾಂಸರು, ವಿಜಯನಗರ ಕಾಲದ ಚಿತ್ರಕಲೆಯನ್ನು ಕುರಿತು ವಿವರವಾದ ಮಾಹಿತಿ ನೀಡುವ ಪ್ರಯತ್ನ ಮಾಡಿದ್ದಾರೆ. ಇಲ್ಲಿನ ಚಿತ್ರಗಳನ್ನು ಎರಡು ಗುಂಪುಗಳಾಗಿ ವಿಂಗಡಿಸಬಹುದು. ಮೊದಲನೆಯವು ಮೇಲ್ಛಾವಣಿಯ ಚಿತ್ರಗಳು, ಎರಡನೆಯವು ತೊಲೆಗಳ ಮೇಲಿನ ಚಿತ್ರಗಳೆಂದು ಗುರುತಿಸಬಹುದು. ಮೇಲ್ಛಾವಣಿಯ ಚಿತ್ರಗಳಲ್ಲಿ ದೊಡ್ಡ ದೊಡ್ಡ ಪಟ್ಟಿಕೆಗಳನ್ನಾಗಿ ಮಾಡಿಕೊಂಡು ಚಿತ್ರ ರಚನೆ ಮಾಡಲಾಗಿದೆ. ತೊಲೆಗಳ ಮೇಲಿನ ಚಿತ್ರಗಳನ್ನು ಚಿಕ್ಕ ಚಿಕ್ಕ ಪಟ್ಟಿಕೆಗಳ ಮೂಲಕ ಚಿತ್ರಿಸಲಾಗಿದೆ.
ವಿಜಯನಗರ ಸಾಮ್ರಾಜ್ಯದ ಸ್ಥಾಪನೆಗಿಂತಲೂ ಮೊದಲೇ ವಿರೂಪಾಕ್ಷ ದೇವಾಲಯ ವಿದ್ದಿತು. ಅದು ಹಲವಾರು ಜೀರ್ಣೋದ್ಧಾರಗಳನ್ನು ಕಂಡಿದೆ. ಮುಖ್ಯ ದೇವಾಲಯ ಉತ್ತರಕ್ಕಿರುವ ಪಂಪಾದೇವಿ ಮತ್ತು ಭುವನೇಶ್ವರಿ ಆಲಯಗಳಲ್ಲಿ ಸುಮಾರು ೧೧-೧೨ನೇ ಶತಮಾನದ ವಾಸ್ತು ಲಕ್ಷಣಗಳನ್ನು ನೋಡಬಹುದು. ಇದರ ಮಹಾರಂಗ ಮಂಟಪವನ್ನು ಕೃಷ್ಣದೇವರಾಯ ಕ್ರಿ. ಶ. ೧೫೧೦ – ೧೫೨೯ರ ಅವಧಿಯಲ್ಲಿ ಕಟ್ಟಿಸಿದನು. ಮಹಾರಂಗ ಮಂಟಪದ ಒಳ ಛಾವಣಿಯಲ್ಲಿ ವರ್ಣಚಿತ್ರಗಳನ್ನು ಬಿಡಿಸಲಾಗಿದೆ. ಅವು ರಂಗಮಂಟಪದ ಭುವನೇಶ್ವರಿ ಮತ್ತು ತೊಲೆಗಳ ಮೇಲಿವೆ. ಹಂಪೆಯ ವಿರೂಪಾಕ್ಷ ದೇವಾಲಯದ ವರ್ಣಚಿತ್ರಗಳು ಲೇಪಾಕ್ಷಿಯ ನಂತರದವು. ಇವು ಶೈವ ಪ್ರಧಾನವಾದ ಚಿತ್ರಗಳು.
ಹಂಪಿಯ ವರ್ಣಚಿತ್ರಗಳಲ್ಲಿ ಎದ್ದು ಕಾಣುವ ಲಕ್ಷಣಗಳೆಂದರೆ ಆಕೃತಿಗಳನ್ನು ಸಾಮಾನ್ಯವಾಗಿ ಪಾರ್ಶ್ವಮುಖಿ ಛಾಯೆಯಲ್ಲಿ ಚಿತ್ರಿಸಿದ್ದಾರೆ. ಬ್ರಹ್ಮನನ್ನು ಚಿತ್ರಿಸುವಾಗ ಅವನ ನಾಲ್ಕು ಮುಖಗಳನ್ನು ಬಿಡಿಸಿದ್ದಾರೆ. ಈ ವರ್ಣಚಿತ್ರಗಳಲ್ಲಿ ಎದ್ದು ಕಾಣುವ ವರ್ಣಗಳೆಂದರೆ ಹಸಿರು, ಬೂದು ಬಣ್ಣ ಮತ್ತು ಟೊಮೆಟೋ ಕೆಂಪು, ಪ್ರಾಣಿಗಳ ಕಣ್ಣುಗಳನ್ನು ಮನುಷ್ಯರ ಕಣ್ಣಿನಂತೆಯೇ ಚಿತ್ರಿಸಲಾಗಿದೆ. ಪ್ರತಿಯೊಂದು ದೃಶ್ಯವನ್ನು ಚೌಕಗಳಲ್ಲಿ ಚಿತ್ರಿಸಲಾಗಿದೆ. ಈ ಚೌಕಗಳಿಗೆ ಹೂ ಬಳ್ಳಿಗಳ ಪಟ್ಟಿ ಇದೆ. ಕಣ್ಣಿನ ಚಿತ್ರಗಳಲ್ಲಿ ಮಾರುತಿ ಪ್ರಮುಖವಾಗಿ ಎದ್ದು ಕಾಣುತ್ತದೆ. ಈ ಚಿತ್ರಗಳಲ್ಲಿ ಕೆಲವೊಂದರ ಬಣ್ಣಗಳು ಮಂಕಾಗಿವೆ. ಇನ್ನೂ ಕೆಲವು ಸುಲಿದು ಬಂಧ ಶಿಥಿಲವಾಗುತ್ತಿವೆ. ಆದರೂ ಆಕಾರ ರಚನಾ ವಿಧಾನ ಮುಂತಾದ ಅಂಶಗಳಲ್ಲಿ ಹಿಂದಿನ ಸಂಪ್ರದಾಯದ ಸಂಪರ್ಕ ಸ್ಪಷ್ಟವಾಗಿದೆ. ಕರ್ನಾಟಕದಲ್ಲಿ ಸ್ಪಲ್ಪ ಉತ್ತಮ ರೀತಿಯಲ್ಲಿ ಉಳಿದುಕೊಂಡಿರುವ ಅತೀ ಹಳೆಯ ಭಿತ್ತಿ ಚಿತ್ರಗಳೆಂದರೆ ಈ ವಿರೂಪಕ್ಷ ದೇವಾಲಯವೆನ್ನಬಹುದು. ಇಲ್ಲಿ ಚಿತ್ರಿತವಾಗಿರುವ ಶಿವ, ಕಲ್ಯಾಣ ಸುಂದರ, ಕಾಮದಹನ ಮೂರ್ತಿ ಮತ್ತು ತ್ರಿಪುರಾಂತಕ ಜೊತೆಗೆ ವಿಷ್ಣುವಿನ ದಶಾವತಾರಗಳು ಅಷ್ಟದಿಕ್ಪಾಲರು, ಅರ್ಜುನನು ಪ್ರತಿಬಿಂಬವನ್ನು ನೋಡಿ ಮೀನಿಗೆ ಗುರಿ ಇಟ್ಟು ಬಾಣ ಬಿಡುತ್ತಿರುವುದು, ಮೆರವಣಿಗೆಯಲ್ಲಿ ಒಬ್ಬ ಮುನಿಯನ್ನು ಒಯ್ಯುತ್ತಿರುವುದು, ಗಿರಿಜಕಲ್ಯಾಣ, ತ್ರಿಪುರಾಸುರರ ಸಂಹಾರ, ದಕ್ಷಯಜ್ಞ, ಮನ್ಮಥ ವಿಜಯ, ದ್ರೌಪದಿ ಸ್ವಯಂವರ, ಗೋಪಿಕಾ ವಸ್ತ್ರಾಪಹರಣ ಪ್ರಸಂಗಗಳು ಇಲ್ಲಿ ಮಂಟಪದ ಛಾವಣಿಯಲ್ಲಿ ಚಿತ್ರಲಂಕೃತವಾಗಿವೆ. ಛಾವಣಿಯನ್ನು ಅಂಕಣಗಳಾಗಿ ವಿಂಗಡಿಸಲಾಗಿದೆ. ಒಂದೊಂದು ಅಂಕಣದಲ್ಲಿಯೂ, ರಾಮಾಯಣ, ಮಹಾಭಾರತ, ಭಾಗವತ ಗಳಿಂದ ಆಯ್ದ ಕಥಾ ಸಂದರ್ಭಗಳು ಚಿತ್ರಿತವಾಗಿವೆ. ಇವುಗಳಲ್ಲಿ ಸ್ವಾರಸ್ಯವಾದ ಒಂದು ಚಿತ್ರ ವಿದ್ಯಾರಣ್ಯ್ರ ಮೆರವಣಿಗೆ. ಈ ರಾಜ್ಯ ಗುರುಗಳನ್ನು ಪಲ್ಲಕ್ಕಿಯಲ್ಲಿ ಕೂರಿಸಿ ಕರೆದೊಯ್ಯುತ್ತಿರುವ ಈ ಚಿತ್ರವು ವಿಜಯನಗರದ ಇತಿಹಾಸದ ದೃಷ್ಟಿಯಿಂದ ಮಹತ್ವವಾದುದು. ಇಲ್ಲಿ ತ್ರಿಪುರ ಸಂಹಾರದ ವರ್ಣಚಿತ್ರ ಲೇಪಾಕ್ಷಿಯ ತ್ರಿಪುರ ಸಂಹಾರದ ವರ್ಣ ಚಿತ್ರಕ್ಕಿಂತಲೂ ಉತ್ತಮವಾಗಿ ಚಿತ್ರಿತವಾಗಿದೆ. ಶಿವನು ತಾರಕಾಸುರನ ಮಕ್ಕಳಾದ ಕಾಮಾಕ್ಷ, ಮಕರಾಕ್ಷ ಮತ್ತು ವಿದ್ಯುನರ್‌ರ ತ್ರಿಪುರ ಗಳನ್ನು ನಾಶಪಡಿಸುವ ದೃಶ್ಯದ ಸಂಯೋಜನೆ ಚಿತ್ರಕಾರನ ನಿರೂಪಣಾಶಕ್ತಿಗೆ ಒರೆ ಇಟ್ಟಂತಿದೆ. ಶಿವನ ನಿಂತ ಭಂಗಿ ಆಸುರನನ್ನು ದಮನ ಮಾಡುವ ಛಲವನ್ನು ಎತ್ತಿ ತೋರಿಸುತ್ತದೆ. ಇಲ್ಲಿ ಶಿವನು ಅಜಯ ಯೋಧ ಹಂಪಿಯ ವರ್ಣಚಿತ್ರಗಳಲ್ಲಿ ತೋರಣದ ಮೇಲೆ ಮೂಲೆಗಳಲ್ಲಿ ಗಂಡ ಭೇರುಂಡ, ಗಿಳಿ ಮುಂತಾದ ಪಕ್ಷಿಗಳ ಚಿತ್ರಗಳಿವೆ.
ವರ್ಣಚಿತ್ರಗಳಲ್ಲಿರುವ ಕೆಲವನ್ನು ಹೀಗೆ ವಿವರಿಸಬಹುದು. ಮೇಲ್ಛಾವಣಿಯಲ್ಲಿರುವ ದೊಡ್ಡ ದೊಡ್ಡ ಪಟ್ಟಿಕೆಗಳನ್ನು ಹಾಗೂ ಅಲ್ಲಿ ಪೂರಕವಾದ ಚಿಕ್ಕ ಪಟ್ಟಿಕೆಗಳನ್ನು ರೂಪಿಸಿಕೊಂಡು ಅವುಗಳಲ್ಲಿ ಚಿತ್ರ ರಚನೆ ಮಾಡಲಾಗಿದೆ. ಮೇಲ್ಛಾವಣಿಯ ಈ ಚಿತ್ರಗಳನ್ನು ಚಾರಿತ್ರಿಕ ಚಿತ್ರಗಳು, ಧಾರ್ಮಿಕ ಚಿತ್ರಗಳು ಎಂಬುದಾಗಿಯೂ ಗುರುತಿಸಬಹುದು. ಚಾರಿತ್ರಿಕ ಚಿತ್ರದಲ್ಲಿ ಮುಖ್ಯವಾಗಿ ವಿದ್ಯಾರಣ್ಯರ ಮೆರವಣಿಗೆಯ ವಾದ್ಯಗಾರರಿರುವ ಚಿತ್ರ ಹಾಗೂ ಯುದ್ಧವೊಂದರ ಚಿತ್ರಗಳನ್ನು ಗುರುತಿಸಬಹುದು. ವಿದ್ಯಾರಣ್ಯರ ಮೆರವಣಿಗೆಯ ಚಿತ್ರವು ಮಂಟಪವನ್ನು ಪೂರ್ವ ದಿಕ್ಕಿನಿಂದ ಪ್ರವೇಶ ಮಾಡಿದಾಗ ಮೇಲಿನ ಪಟ್ಟಿಕೆಯಲ್ಲಿ ವಿದ್ಯಾರಣ್ಯರ ಮೆರವಣಿಗೆ ಕೊಂಡೊಯ್ಯುತ್ತಿರುವ ಚಿತ್ರಣ ಸ್ಪಷ್ಟವಾಗಿ ಕಾಣುತ್ತದೆ. ಪಲ್ಲಕ್ಕಿಯಲ್ಲಿ ಕುಳಿತ ಋಷಿಯೊಬ್ಬರನ್ನು ಕರೆದೊಯ್ಯುವಂತೆ ಚಿತ್ರಿಸಲಾಗಿದೆ. ಅದರ ಹಿಂದೆ ಮತ್ತು ಮುಂದೆ ಛತ್ರ ಚಾಮರಗಳನ್ನು ಹಿಡಿದುಕೊಂಡ ಹಲವು ಜನರು ಅನೆ, ಕುದುರೆ, ವಾದ್ಯಗಾರರು ಮುನ್ನಡೆಯುತ್ತಿದ್ದಾರೆ. ತೀರಾ ಹಿಂಭಾಗದಲ್ಲಿ ಅಂಬಾರಿಯ ಮೇಲೆ ಅಂಬಾರಿಯನ್ನು ಹೊತ್ತ ಅನೆ ಗಂಭೀರವಾಗಿ ಮುಂದೆ ಸಾಗುತ್ತಿದೆ. ಇಲ್ಲಿನ ಎಲ್ಲ ಚಿತ್ರಗಳು ಒಂದೇ ಕಡೆಯ ನೋಟದಲ್ಲಿದೆ. ಒಬ್ಬನ ಹಿಂದೆ ಒಬ್ಬನು ಸಾಲಾಗಿ ಇರುವಂತೆ ಜನರನ್ನು ಚಿತ್ರಿಸಿದಾಗ್ಯೂ ಕೊನೆಯಲ್ಲಿರುವ ಜನರು ಕಾಣಲೆಂದು ಮುಂದಿನವರಿಗಿಂತ ಹಿಂದಿನವರನ್ನು ಎತ್ತರದಲ್ಲಿ ಕಾಣುವಂತೆ ಚಿತ್ರಿಸಲಾಗಿದೆ. ಅದೇ ಪಟ್ಟಿಕೆಯ ಹತ್ತಿರವೇ ಯುದ್ಧದ ಒಂದು ದೃಶ್ಯವಿದೆ. ಮೊದಲ ಚೌಕದಲ್ಲಿ ಮೂರು ರಥಗಳಿದ್ದು, ಎರಡು ರಥಗಳನ್ನು ಕುದುರೆಗಳಿಂದ ಎಳೆಯಲಾಗುತ್ತಿದೆ. ಮಧ್ಯದ ಒಂದು ರಥವನ್ನು ಕುದುರೆಗಳು ಎಳೆಯುತ್ತಿವೆ. ಈ ಚಿತ್ರದಲ್ಲಿ ಮೊದಲ ರಥದ ಚಿತ್ರಗಳು ಮಸುಕಾಗಿವೆ. ಮೂರು ರಥಗಳಲ್ಲಿ ಹಿಂದಿನ ರಥವು ಸುಂದರವಾಗಿದೆ. ಮೊದಲನೆಯ ರಥದಲ್ಲಿ ಒಬ್ಬ ಯೋಧ ಓಡುತ್ತಿರುವಂತೆ ಇದ್ದು, ಆತ ಕತ್ತಿ, ಗುರಾಣಿ ಹಿಡಿದಿದ್ದಾನೆ. ಅಲ್ಲದೇ ಅವನ ದೇಹಕ್ಕೆ ಬರೀ ಲಂಗೋಟಿಯೊಂದನ್ನು ತೊಡಿಸಲಾಗಿದೆ. ತಲೆಗೆ ಅರಿವೆಯೊಂದನ್ನು ಸುತ್ತಿಕೊಂಡಿದ್ದಾನೆ. ಮೂರನೆಯ ರಥದ ಮೇಲಿನ ಭಾಗದಲ್ಲಿ ಇನ್ನೊಬ್ಬ ಯೋಧನಿದ್ದು ಆತ ಪಾಶ್ಚಿಮಾತ್ಯ ಉಡುಪಿನಲ್ಲಿದ್ದು ಹೆಗಲಿಗೆ ಕೋವಿ (ಬಂದೂಕು) ಏರಿಸಿಕೊಂಡಿದ್ದಾನೆ. ಮಧ್ಯದ ರಥದ ಭಾಗದಲ್ಲಿರುವ ಯೋಧನ ಬಲಗೈಯಲ್ಲಿ ಖಡ್ಗ ಹಿಡಿದುಕೊಂಡಿದ್ದಾನೆ. ಮೂರನೇ ಚೌಕದಲ್ಲಿಯೂ ಮೂರು ರಥಗಳಿದ್ದು ಒಂದು ಆನೆಯಿಂದ ಮತ್ತು ಇನ್ನೆರಡು ಕುದುರೆಯಿಂದ ಎಳೆಯಲ್ಪಡುತ್ತವೆ. ಈ ರಥಗಳು ಎರಡನೇ ಚೌಕದಲ್ಲಿನ ರಥಗಳ ಹಾಗೆ ಸುಂದರವಾಗಿದ್ದು, ಮೇಲ್ಭಾಗದಲ್ಲಿ ಜೋಡಿ ಕಳಸ ಬಂದಿವೆ. ಈ ರಥಗಳಲ್ಲಿ ಪ್ರತಿಯೊಂದರಲ್ಲಿ ಮೂರು ಜನರಿದ್ದಾರೆ. ಸಾರಥಿ, ರಾಜ ಅಥವಾ ಯುದ್ಧಾಳು, ಇನ್ನೊಬ್ಬ ಸೇವಕನಂತಿರುವ ವ್ಯಕ್ತಿ ಕುಳಿತುಕೊಂಡಿದ್ದಾನೆ. ಕಳಶಗಳು ವಿಜಯ ನಗರ ಶೈಲಿಯ ದೇವಾಲಯದ ಗೋಪುರಗಳಂತೆಯೇ ಇವೆ. ಈ ರಥಗಳ ಮೇಲ್ಭಾಗದಲ್ಲಿಯೂ ಸೈನಿಕರು, ಆನೆ, ಕುದುರೆಗಳು ಯುದ್ಧನಿರತವಾಗಿವೆ. ದೇವಾಲಯದ ಪ್ರವೇಶ ದ್ವಾರದ ಕಡೆಯಿಂದ ಏಳನೇ ಪಟ್ಟಿಕೆಯಲ್ಲಿ ಮತ್ತೊಂದು ಮೆರವಣಿಗೆಯ ದೃಶ್ಯವಿದೆ. ಇದರಲ್ಲಿ ಚಿಕ್ಕ ಪ್ರಮಾಣದ ಚಿತ್ರಗಳಿವೆ. ನಗಾರಿ ಬಾರಿಸುವವರು ಕೊಂಬು, ಕಹಳೆಗಳನ್ನು ಊದುತ್ತಿರುವವರು ಕಂಡುಬರುತ್ತಾರೆ. ಹೀಗೆ ಅನೇಕ ವಾದ್ಯಗಾರರಲ್ಲದೇ, ಕೆಲವು ಸೈನಿಕರು ಇಲ್ಲಿ ಚಿತ್ರತಗೊಂಡಿದ್ದಾರೆ. ಹೀಗಾಗಿ, ಇದು ರಣಘೋಷದೊಂದಿಗೆ, ಯುದ್ಧಕ್ಕೆ ಹೊರಟ ದೃಶ್ಯ ವಾಗಿರಬಹುದು. ಇಲ್ಲವೆ ಯುದ್ಧವನ್ನು ಗೆದ್ದ ವಿಜಯೋತ್ಸವದ ಮೆರವಣಿಗೆಯಂತೆ ಕಾಣುತ್ತದೆ.
ಬಳ್ಳಾರಿ ಜಿಲ್ಲೆಯ ಚಿತ್ರಕಲೆ (೩)
ಮೇಲ್ಛಾವಣಿಯಲ್ಲಿರುವ ಧಾರ್ಮಿಕ ಚಿತ್ರಗಳಲ್ಲಿ ಕೆಲವನ್ನು ಹೀಗೆ ಗಮನಿಸಬಹುದು. ದ್ರೌಪದಿಯ ಸ್ವಯಂವರದ ಚಿತ್ರವನ್ನು ಮೂರು ಚೌಕುಗಳಲ್ಲಿ ವಿಭಾಗಿಸಿ ಚಿತ್ರಿಸಿದ್ದಾರೆ. ಮೊದಲನೆಯ ಚೌಕದಲ್ಲಿ ಅರ್ಜುನನು ಮೀನಿನ ಪ್ರತಿಬಿಂಬವನ್ನು ಎಣ್ಣೆಯಲ್ಲಿ ನೋಡಿ ಬಾಣ ಬಿಡುತ್ತಿರುವನು. ಎರಡನೆಯ ಚೌಕದಲ್ಲಿ ದ್ರೌಪದಿ ಅರ್ಜುನರು, ಜೊತೆಗಿದ್ದು, ಸ್ವಯಂವರ ನಡೆಯುತ್ತಿದೆ. ಮೂರನೆಯ ಚಿತ್ರದಲ್ಲಿ ಆಮಂತ್ರಿಕ ಗಣ್ಯರು, ಋಷಮುನಿಗಳು ರಾಜಪರಿವಾರದವರು ಮುಂತಾದವರ ಚಿತ್ರಗಳಿವೆ. ಮತ್ಸ್ಯಛೇದನ ಮಾಡುತ್ತಿರುವ ಅರ್ಜುನನು ಕಿರೀಟ ಧರಿಸಿದ್ದು ಅರ್ಧ ಚಂದ್ರಾಕೃತಿ ಪಾತ್ರೆಯಲ್ಲಿ ಮೇಲೆ ಕಟ್ಟಲಾಗಿರುವ ಮೀನಿನ ಪ್ರತಿಬಿಂಬವನ್ನು ನೋಡಿ ಬಾಣ ಬಿಡುತ್ತಿದ್ದಾನೆ. ಆತನ ಮೈಬಣ್ಣ ಕೆಂಪಾಗಿದ್ದು, ಕೈಕಾಲು ಮುಖದ ವರ್ಣಛಾಯೆಯು ಬದಲಾಗಿದೆ. ದ್ರೌಪದಿಯು ಗಾಢ ವರ್ಣದ ಜರತಾರಿ ಅಂಚುಳ್ಳ ಸೀರೆಯನ್ನು ಕಚ್ಚೆಹಾಕಿ ಉಟ್ಟಿದ್ದಾಳೆ. ಬಲಗಡೆಗಿರುವ ವ್ಯಕ್ತಿಯ ಕೈಯಲ್ಲಿ ಗದೆಯಂತಹ ದಂಡವಿದೆ. ಆತನ ಬಲಕ್ಕೆ ಇನ್ನೊಬ್ಬ ವ್ಯಕ್ತಿ ಇದ್ದು ಈ ಇಬ್ಬರು ತೊಡೆ ಮಟ್ಟದ ಪಂಚೆ ಉಟ್ಟಿದ್ದಾರೆ. ಸೊಂಟದಿಂದ ಕೆಳಕ್ಕೆ ಕುಂಚ ಹಾಯ್ದಿದೆ. ಹೆಗಲಿನ ಉತ್ತರೀಯವು ಮೊಣಕಾಲ ಕೆಳಗಿನವರಿಗೆ ಇಳಿಬಿಡಲಾಗಿದೆ. ಇಲ್ಲಿ ಇವೆಲ್ಲವನ್ನು ಅತ್ಯಂತ ಸೂಕ್ಷ್ಮವಾದ ವರ್ಣವಿನ್ಯಾಸದಿಂದ ಸಂಯೋಜಿಸಲಾಗಿದೆ. ತ್ರಿಪುರ ಸಂಹಾರ ಶಿವನ ದೃಶ್ಯವನ್ನು ಮಧ್ಯದ ಚೌಕ ಬಿಟ್ಟು ಮುಂದಿನ ಚೌಕದಲ್ಲಿ ಮನ್ಮಥ ವಿಜಯ ದೃಶ್ಯವನ್ನು ರಚಿಸಲಾಗಿದೆ. ತ್ರಿಪುರ ಸಂಹಾರ ಶಿವನ ಚಿತ್ರವು ಒಂದು ಆಕರ್ಷಕ ಚಿತ್ರವಾಗಿದ್ದು, ಇಲ್ಲಿ ಶಿವನು ರಥದಲ್ಲಿ ಕುಳಿತು ತ್ರಿಪುರ ಸಂಹಾರಕ್ಕಾಗಿ ಧಾವಿಸುತ್ತಿದ್ದಾನೆ. ಸೂರ್ಯ ಚಂದ್ರರೇ ಅವನ ರಥದ ಗಾಲಿಗಳಾಗಿದ್ದಾರೆ. ಬ್ರಹ್ಮನು ರಥನು ರಥದ ಸಾರಥಿಯಾಗಿದ್ದಾನೆ. ಶಿವ ಸಂಹರಿಸಲು ಮೂರು ಪುರಕಗಳು ಮೂರು ವೃತ್ತದಲ್ಲಿ ರಚನೆಯಾಗಿವೆ. ಈ ಮೂರು ವೃತ್ತಗಳನ್ನು ಅವುಗಳ ಒಂದು ಬದಿಗೆ ಕಿಂಡಿ ಮಾಡಿ ಆಧಾರ ಒಂದರಿಂದ ಒಟ್ಟಾಗಿ ಬಂಧಿಸುವಂತೆ ಇವೆ. ಈ ಪುರಗಳ ವೃತ್ತಗಳಲ್ಲಿ ಒಂದರಲ್ಲಿ ವಿಷ್ಣುನಗ್ನವಾಗಿ ನಿಂತಿದ್ದು ಆತನ ಎಡಬಲಗಳಲ್ಲಿ ಇಬ್ಬರು ಕನ್ಯೆಯರು ಆತನ ಸೆವೆಯಲ್ಲಿ ತೊಡಗಿದ್ದಾರೆ. ಇನ್ನೊಂದು ರಥದಲ್ಲಿ ಕೆಂಪು, ಹಳದಿ ವರ್ಣದ ಮತ್ತು ಕಪ್ಪು ವರ್ಣದ ರಾಕ್ಷಸರಿಬ್ಬರು ಕತ್ತಿ, ಢಾಲು, ಗುರಾಣಿ ಹಿಡಿದುಕೊಂಡು ಕಾದಾಡುತ್ತಿದ್ದಾರೆ. ತ್ರಿಪುರಗಳನ್ನು ಸೂಚಿಸುವ ಮೂರು ವೃತ್ತಗಳ ಸೂತ್ತಲೂ ಪಕ್ಷಿಗಳು, ಪ್ರಾಣಿಗಳು, ಮೀನು ಗಳಂತಹ ವಿವಿಧ ಜೀವ ಸಂಕುಲಗಳನ್ನು ಚಿತ್ರಿಸಲಾಗಿದೆ. ಮತ್ತೊಂದು ಚಿಕ್ಕ ಪಟ್ಟಿಕೆಯಲ್ಲಿ ಅಷ್ಟದಿಕ್ಷಾಲಕರ ಚಿತ್ರಗಳಿವೆ. ಪ್ರತಿಯೊಂದನ್ನು ಒಂದೊಂದು ಚೌಕದಲ್ಲಿ ಪ್ರತ್ಯೇಕವಾಗಿಯೇ ಅವರವರ ಮಾಹನಗಳೊಂದಿಗೆ ಚಿತ್ರಿಸಲಾಗಿದೆ. ಎತ್ತು ಕುದರೆ, ಟಗರು, (ಮೇಷ) ಮನುಷ್ಯ, ಕೋಣ, ಆನೆ, ಶರಭ ಮುಂತಾದವುಗಳು ಇಲ್ಲಿ ವಾಹನಗಳನ್ನಾಗಿ ಗುರುತಿಸಲಾಗಿದೆ. ಅದರ ಸಮೀಪದಲ್ಲಿಯೇ ವಿರೂಪಾಕ್ಷ ದೇವರಿಗೆ ಪೂಜೆ ಮಾಡುತ್ತಿರುವ ಚಿತ್ರಣವಿದೆ. ಇದರಲ್ಲಿ ವಿರೂಪಾಕ್ಷ ದೇವರ ಮುಂದೆ ನಂದಿಯ ಮುಖವನ್ನು ಚಿತ್ರಿಸಲಾಗಿದೆ. ಇದರ ಪಕ್ಕದ ಚಿತ್ರ ಪಟ್ಟಿಕೆಯಲ್ಲಿ ಕೃಷ್ಣನು ಗೋಪಿಕಾ ಸ್ತ್ರೀಯರ ವಸ್ತ್ರಗಳನ್ನು ಅಪಹರಿಸಿ ಗಿಡದ ಮೇಲೆ ಕುಳಿತುಕೊಂಡಿದ್ದಾರೆ. ಗೋಪಿಕಾ ಸ್ತ್ರೀಯರೆಲ್ಲ ಮರದ ಸುತ್ತಲೂ ನಿಂತು ತಮ್ಮ ಬಟ್ಟೆಗಳಿಗಾಗಿ ಕೃಷ್ಣನನ್ನು ಕೇಳುವ ಸನ್ನಿವೇಶ ಚಿತ್ರಿಸಲಾಗಿದೆ. ಅದರ ಮುಂದಿನ ಪಟ್ಟಿಕೆಯಲ್ಲಿಯೇ ರಾಮನು ಶಿವನ ಧನಸ್ಸನ್ನು ಎದೆಗೆ ಏರಿಸಿಕೊಂಡು ಮುರಿಯುತ್ತಿರುವುದು. ಸೀತಾ ರಾಮರ ಕಲ್ಯಾಣ ಚಿತ್ರಣ, ಸ್ವಯಂವರಕ್ಕೆ ಬಂದ ರಾಜ ಮಹಾರಾಜರು, ಗಣ್ಯರು, ಋಷಿಮುನಿಗಳು, ರಾಜ ಪರಿವಾರದವರು ಮುಂತಾದವರ ಚಿತ್ರಣಗಳಲ್ಲದೇ ಋಷಿಮುನಿಗಳಿಂದ ಆಶೀರ್ವಾದ ಪಡೆಯುತ್ತಿರುವ ಚಿತ್ರಣವೂ ಇದೆ. ಅದರ ಮತ್ತೊಂದು ಪಟ್ಟಿಕೆಯಲ್ಲಿ ವಿಷ್ಣುವಿಗೆ ಸಂಬಂಧಿಸಿದ ಹತ್ತು ದಶಾವತಾರಗಳನ್ನು ಒಂದೇ ಬದಿಯ ನೋಟಗಳನ್ನು ಒಳಗೊಂಡಂತೆ ಚಿತ್ರಿಸಲಾಗಿದೆ. ನರಸಿಂಹ ಅವತಾರದಲ್ಲಿ ಕಟ್ಟಿಯ ಕೆಳಭಾಗ, ಬದಿಯ ನೋಟ ತೋರಿಸುತ್ತಿದ್ದರೂ ಮೇಲಿನ ಭಾಗ ಸಂಪೂರ್ಣ ಇದಿರು ನೋಟದ್ದಾಗಿ ಚಿತ್ರಿಸಲಾಗಿದೆ. ನರಸಿಂಹನ ಉಗ್ರವಾದ ಸಿಂಹಮುಖವನ್ನು ತೋರಿಸುವುದಕ್ಕಾಗಿ ಮೇಲ್ಭಾಗವನ್ನು ಎದುರಾಗಿ ಚಿತ್ರಿಸಿರಬೇಕು. ಇದರ ಸಮೀಪದಲ್ಲಿಯೇ ಶಿವಪಾರ್ವತಿಯರ ಕಲ್ಯಾಣದ ಮತ್ತೊಂದು ಚಿತ್ರವಿದೆ. ಚರ್ತುಭುಜನಾದ ಶಿವನು ಇಲ್ಲಿ ಮಗ್ಗಲು ನೋಟದಲ್ಲಿದ್ದಾನೆ. ಮುಂದಿನ ಆತನ ಎರಡೂ ಕೈಗಳನ್ನು ಎದುರು ನಿಂತು ಪಾರ್ವತಿ ದೇವತೆಯು ಹಿಡಿದುಕೊಂಡಿದ್ದಾಳೆ. ಶಿವನ ಹಿಂದಿನ ಒಂದು ಕೈಯಲ್ಲಿ ಮೃಗ ಸಂಕೇತವಿದೆ. ಶಿವನ ಎದುರಾಗಿ ಪಾರ್ವತಿಯ ಪಕ್ಕದಲ್ಲಿ ಶ್ರೀದೇವಿ, ಭೂದೇವಿ ಸರ್ವಾಲಂಕೃತರಾಗಿ ಕಿರೀಟ ಧರಿಸಿ ನಿಂತಿದ್ದಾರೆ. ಪಕ್ಕದ ಚೌಕದಲ್ಲಿ ತ್ರಿಮೂರ್ತಿಗಳಾದ ಬ್ರಹ್ಮ, ವಿಷ್ಣು, ಮಹೇಶ್ವರರ ಚಿತ್ರಗಳಿವೆ. ಇವುಗಳಲ್ಲದೇ, ಪಕ್ಕದ ಚಿಕ್ಕ ಚಿಕ್ಕ ಪಟ್ಟಿಕೆಗಳಲ್ಲಿ ಋಷಿ ಮುನಿಗಳು, ದೇವತೆಗಳು, ಗಂಧರ್ವರು, ಯಕ್ಷ ಯಕ್ಷಣಿಯರು, ಕಾಲ್ಪನಿಕ ಪ್ರಾಣಿಗಳು, ಪೌರಾಣಿಕ ಪ್ರಾಣಿಗಳು, ಐರಾವತ, ಕಾಮಧೇನು, ಶರಭ ಮುಂತಾದ ಪ್ರಾಣಿಗಳ ಚಿತ್ರಗಳನ್ನು ಚಿತ್ರಿಸಲಾಗಿದೆ. ಇದೇ ಪಟ್ಟಿಕೆಯ ತೊಲೆಗಳಲ್ಲಿಯೂ ಚಿಕ್ಕ ಪ್ರಮಾಣದ ಚಿತ್ರಗಳನ್ನು ಚಿತ್ರಿಸಲಾಗಿದೆ. ಪಶ್ಚಿಮ ದಿಕ್ಕಿನ ತೊಲೆಯಲ್ಲಿ ವಿರೂಪಾಕ್ಷ ದೇವರ ಗರ್ಭಗೃಹದ ಕಡೆಯಿರುವ ಈ ತೊಲೆಯಲ್ಲಿ ವಿರೂಪಾಕ್ಷ ದೇವರ ಮುಖವಾಡದ ಪ್ರತಿರೂಪದಂತೆ ಇರುವ ಚಿತ್ರ, ಇದರ ಎಡ ಬಲ ಭಾಗಗಳಲ್ಲಿ ನಂದಿ, ಪೂಜಾರಿಗಳ, ಋಷಿಮುನಿಗಳ ಇತರ ದೇವತೆಗಳನ್ನು ಕುರಿತು ಹದಿನೆಂಟು ಚಿತ್ರಗಳಿವೆ. ಉತ್ತರ ದಿಕ್ಕಿನ ತೊಲೆಗಳ ಮೇಲೆ ಸುಮಾರು ೨೪ ಚಿತ್ರಗಳನ್ನು ಸ್ವಲ್ಪ ದೊಡ್ಡ ಪ್ರಮಾಣದಲ್ಲಿ ಚಿತ್ರಿಸಲಾಗಿದೆ. ನಾಲ್ಕು ಮುಖದ ಆಕಳು ಶಿವಲಿಂಗಕ್ಕೆ ಹಾಲು ಕರೆಯುತ್ತಿರುವುದು. ಶರಬ, ಐರಾವತ, ಕಾಮಧೇನು, ವಿಷ್ಣು ಮಹಿಮೆ ಸಾರುವ ಚಿತ್ರಗಳು ಕಾರ್ತಿಕೇಯ, ಶಿವಗಣಗಳು ಮತ್ತು ಇತರ ದೇವತೆಗಳ ಚಿತ್ರಗಳಿವೆ. ದಕ್ಷಿಣ ದಿಕ್ಕಿನ ತೊಲೆಯ ಮೇಲೆ ಆನೆ ಮತ್ತು ಆಕಳು ಸಂಯುಕ್ತಗೊಂಡ ಚಮತ್ಕಾರಿಕ ಚಿತ್ರಗಳಿವೆ. ಇದಲ್ಲದೇ, ಶೇಷ ಶಯನ ವಿಷ್ಣು, ಗಣಪತಿ, ಋಷಿಮುನಿಗಳು, ದೇವತಾ ಪುರುಷರ ಒಟ್ಟು ಇಪ್ಪತ್ನಾಲ್ಕು ಚಿತ್ರಗಳನ್ನು ಈ ತೊಲೆಗಳ ಮೇಲೆ ಚಿತ್ರಿಸಲಾಗಿದೆ.
ವಿಜಯವಿಠ್ಠಲ ದೇವಾಲಯ
ಕೃಷ್ಣದೇವರಾಯನ ಕಾಲಾವಧಿಯಲ್ಲಿ ನಿರ್ಮಿಸಲಾಗಿರುವ ವಿಜಯವಿಠ್ಠಲ ದೇವಾಲಯವು ಭಿತ್ತಿಚಿತ್ರಗಳಿಂದ ಅಲಂಕೃತವಾಗಿದೆ ಎಂಬುದನ್ನು ಸೂಕ್ಷ್ಮವಾಗಿ ಗಮನಿಸಬಹುದು. ವಿಜಯನಗರದ ಅರಸರು ಇದರ ಮಂಟಪವನ್ನು ಸಂಗೀತ, ನೃತ್ಯ, ಉತ್ಸವಗಳಿಗಾಗಿ ಬಳಸುತ್ತಿದ್ದು. ಈ ಮಂಟಪದ ಛಾವಣಿಯು ವರ್ಣಚಿತ್ರಗಳಿಂದ ಕೂಡಿದ್ದಕ್ಕೆ ಇಂದಿಗೂ ಛಾವಣಿಯಲ್ಲಿ ಬಣ್ಣದ ಛಾಯೆ ಉಳಿಕೆಗಳು ಅಲ್ಲಲ್ಲಿ ಕಂಡುಬರುತ್ತವೆ. ಕೆಂಪು, ನೀಲಿ, ಹಸಿರು, ನಸುಗೆಂಪು ಬಣ್ಣದ ಗುರುತುಗಳು ಗೋಚರಿಸುವುದರಿಂದ ಈ ಮಂಟಪವು ಭಿತ್ತಿ ಚಿತ್ರಗಳಿಂದ ಅಲಂಕೃತವಾಗಿತ್ತು. ಆದರೆ, ಕಾಲಕ್ರಮೇಣವಾಗಿ ಎಲ್ಲವೂ ನಾಶವಾಗಿವೆ. ವಿಜಯವಿಠ್ಠಲ ದೇವಾಲಯದ ಮುಂದೆ ಇರುವ ಕಲ್ಲಿನ ರಥವನ್ನು ಚಿತ್ರಗಳಿಂದ ಅಲಂಕರಿಸಲಾಗಿತ್ತು. ಈ ರಥಕ್ಕೆ ಅಳವಡಿಸಿರುವ ಕಲ್ಲಿನ ಚಕ್ರಗಳು ತಿರುಗುತ್ತಿದ್ದವು. ಆದರೆ, ವಾತಾವರಣಕ್ಕೆ ಸಿಕ್ಕಿ ಇದರಲ್ಲಿದ್ದ ವರ್ಣಚಿತ್ರಗಳು ಸಂಪೂರ್ಣವಾಗಿ ನಾಶವಾಗಿದೆ. ಈ ರಥದ ಮಂಟಪದ ಹಾಗಿರುವ ಕಮಾನುಗಳಲ್ಲಿ ಉದ್ದವಾದ ಪಟ್ಟಿಕೆಗಳಲ್ಲಿ ಅಲ್ಲಲ್ಲಿ ಹಸಿರು, ಕೆಂಪು, ನೀಲ ಛಾಯೆ ವರ್ಣದ ಗುರುತುಗಳನ್ನು ಪರೀಕ್ಷಿಸಿ ನೋಡಬಹುದು.
೨. ಆನೆಗೊಂದಿ
ಆನೆಗೊಂದಿಯು ಒಂದು ಐತಿಹಾಸಿಕ ಮಹತ್ವ ಪಡೆದ ಸ್ಥಳ. ಆನೆಗೊಂದಿಯ ಹುಚ್ಚಪ್ಪಯ್ಯನ ಮಠದಲ್ಲಿ ಹಳೆ ಕಾಲದ ಭಿತ್ತಿಚಿತ್ರಗಳು ಸಾಕಷ್ಟು ಕಂಡುಬರುತ್ತವೆ. ಹುಚ್ಚಪ್ಪಯ್ಯನ ಮಠ ಎಂದು ಕರೆಯಲಾಗುವ ಹಳೆಯ ಕಟ್ಟಡವು ಇಂದು ಒಂದು ಗದ್ದೆಯಲ್ಲಿದೆ. ಈ ಗದ್ದೆಯು ಮುಸ್ಲಿಂ ಕುಟುಂಬದ ಒಡೆತನಕ್ಕೆ ಸೇರಿದೆ. ಹುಚ್ಚಪ್ಪಯ್ಯನ ಮಠದ ಉತ್ತರ ಭಾಗದಲ್ಲಿ ಹಲವು ಕಂಬಗಳಿಂದ ಕೂಡಿದ ಹಜಾರದಂತಹ ಮಂಟಪವಿದೆ. ಈ ಮಂಟಪದ ಮೇಲ್ಭಾವಣಿಗಳಲ್ಲಿ ಚಿತ್ರಗಳಿವೆ. ಇವು ವಿಜಯನಗರ ಕಾಲದಲ್ಲಿಯೇ ರಚಿಸಲಾಗಿದೆ. ಎಂದು ಊಹಿಸಲಾಗಿದೆ. ಇವುಗಳ ಶೈಲಿಯನ್ನು ನೋಡಿದರೆ ಸ್ಪಷ್ಟವಾಗಿ ತಿಳಿಯುತ್ತದೆ. ಈ ಚಿತ್ರಗಳಲ್ಲಿ ನವನಾರೀ ಕುಂಜರದ ಸೊಂಡಲಿನ ಭಾಗದ ಇಬ್ಬರು ಸ್ತ್ರೀಯರ ಅಸ್ಪಷ್ಟ ರೂಪಗಳು, ಚಾಮರ ಬೀಸುತ್ತಿರುವ ಪರಿಚಾರಿಕೆ, ಕಮಲದ ಹೂವಿನ ತೂಗು ಬಿಟ್ಟ ಹಾರಗಳು, ಪಂಚನಾರಿ ತುರಗದ ತಲೆಯ ಭಾಗದಲ್ಲಿ ಒಬ್ಬಳು ಸ್ತ್ರೀ ಹೀಗೆ ಕೆಲವೇ ಮಸುಕು ಚಿತ್ರಗಳು ಉಳಿದುಕೊಂಡಿವೆ. ಇಷ್ಟರಿಂದಲೇ ಅವು ರೇಖೆ ಮತ್ತು ಬಣ್ಣಗಾರಿಕೆಯಲ್ಲಿ ವಿಜಯನಗರ ಕಾಲದ ಮಾದರಿಯಲ್ಲಿವೆ ಎಂದು ಗುರುತಿಸಬಹುದಾಗಿದೆ. ಒಂದು ಅಂಕಣದಲ್ಲಿ ಹೂಗೊಂಚಲು ಅದರಲ್ಲಿ ಓಡಾಡುತ್ತಿರುವ ಅಳಿಲುಗಳನ್ನು ಚಿತ್ರಿಸಲಾಗಿದೆ. ಅಲ್ಲೇ ಇಬ್ಬರು ಸ್ತ್ರೀಯರು ಮತ್ತು ಚಿಕ್ಕ ಆಕೃತಿಗಳು ನೃತ್ಯ ಮಾಡುತ್ತಿರುವಂತೆ ಇದೆ. ಇದನ್ನು ಇಬ್ಬರು ಪುರುಷರು ನಿಂತು ನೋಡುತ್ತಿದ್ದು ಮೇಲ್ಭಾಗದಲ್ಲಿ ದೊಡ್ಡದಾದ ಕಮಲಾಕೃತಿ ಇದೆ. ಇನ್ನೊಂದು ಅಂಕಣದಲ್ಲಿ ಇಬ್ಬರು ಸ್ತ್ರೀಯರು ರಾಣಿಯನ್ನು ಪಲ್ಲಕ್ಕಿಯಲ್ಲಿ ಕೂಡಿಸಿಕೊಂಡು ಮೆರವಣಿಗೆ ಹೊರಟಿರುವ ದೃಶ್ಯವಿದೆ. ಈ ದೃಶ್ಯದ ಮೇಲ್ಭಾಗದಲ್ಲಿ ಕಮಲದ ಮಗ್ಗಲಲ್ಲಿ ಹಾರಗಳನ್ನು ರಚಿಸಿದ್ದಾರೆ. ಮತ್ತೊಂದು ಅಂಕಣದಲ್ಲಿ ಕಿರೀಟಧಾರಿಯಾದ ಗಡ್ಡ ಬಿಟ್ಟಿರುವ ವ್ಯಕ್ತಿ ಒಂಟಿಯ ಮೇಲೆ ಕುಳಿತು ಸವಾರಿ ಹೊರಟಿರುವ ಚಿತ್ರಣವಿದೆ. ಅವನ ಮುಂದೆ ಆನೆ ಅದರ ಜೊತೆಗೆ ನವನಾರೀ ಕುಂಜರ ಮತ್ತು ಪಂಚನಾರೀ ತುರಗ ಚಿತ್ರಗಳನ್ನು ರಚಿಸಲಾಗಿದೆ. ಇವುಗಳ ಮುಂದೆ ಚಾಮರ ಹಿಡಿದ ಮತ್ತು ವಸ್ತ್ರ ಹಾರಾಡಿಸುತ್ತಿರುವ ಸ್ತ್ರೀಯರನ್ನು ಚಿತ್ರಿಸಿದ್ದಾರೆ.
ಚಿತ್ರಗಳನ್ನು ಒಟ್ಟಾಗಿ ಪರಿಶೀಲಿಸಿದಾಗ ಅದರ ಶೈಲಿಗೆ ಸಂಬಂಧಪಟ್ಟಂತೆ ಹಿಂದಿನ ಬಾದಾಮಿಯ ಚಿತ್ರಗಳಲ್ಲಾಗಲಿ, ಮುಂದಿನ ಪಶ್ಚಿಮ ಭಾರತ, ರಾಜಸ್ಥಾನ ಮುಂತಾದ ಕಡೆಗಳಲ್ಲಿ ಬೆಳೆದು ಬಂದ ಭಿತ್ತಿ ಚಿತ್ರ ಶೈಲಿಗಿಂತ ಭಿನ್ನವಾಗಿದೆ. ಇದು ಒಂದು ಪ್ರತ್ಯೇಕ ಶೈಲಿ ರೂಪಗೊಂಡಂತೆ ತಿಳಿಯುತ್ತದೆ. ಬಹುಶಃ ಅವರು ಆಗಮ. ಶಿಲ್ಪಶಾಸ್ತ್ರಗಳ ನಿಯಮಗಳನ್ನು ಗಮನದಲ್ಲಿಟ್ಟುಕೊಂಡು ಚಿತ್ರಿಸಿದಂತೆ ತೋರುತ್ತದೆ. ಹಲವು ಸಂದರ್ಭದಲ್ಲಿ ಇಲ್ಲಿನ ಚಿತ್ರಗಳು ಆಯಾ ದೇವತೆಗಳ ಶಿಲ್ಪಗಳು, ಚಿತ್ರರೂಪದಲ್ಲಿ ಚಿತ್ರಿಸಿದಂತೆ ಕಾಣುತ್ತವೆ. ಇಲ್ಲಿನ ವ್ಯಕ್ತಿ ಚಿತ್ರಗಳ ನಿಲುವಿನಲ್ಲಿ ಒಂದು ಅಪರೂಪದ ಭಂಗಿ ಇದೆ. ಪಾದದಿಂದ ಸೊಂಟದವರೆಗೂ ಹಿಂದಕ್ಕೆ ಬಾಗಿದ್ದುಂಟು, ಅಲ್ಲಿಂದ ಮೇಲಿನ ಭಾಗ ಸ್ಪಲ್ಪ ಮುಂಚಾಚಿದಂತಿದೆ. ಕೆಲವು ಚಿತ್ರಗಳಲ್ಲಿ ತೋರದಂತಹ ಅಲಂಕಾರವೂ ಇದೆ. ಹಂಪಿಯ ವರ್ಣಚಿತ್ರಗಳನ್ನು ಕುರಿತು ಸಿ. ಟಿ. ಎಂ.ಕೊಟ್ರಯ್ಯನವರು ಕ್ರಿ. ಶ. ೧೫೦೯ರ ನಂತರ ಮತ್ತು ಕ್ರಿ. ಶ. ೧೫೬೫ ಒಳಗೆ ಚಿತ್ರಿತವಾಗಿದೆ ಎಂದಿದ್ದಾರೆ. ಏಕೆಂದರೆ ವರ್ಣಚಿತ್ರಗಳಿರುವ ರಂಗಮಂಟಪವನ್ನು ಕೃಷ್ಣದೇವರಾಯನು ಕ್ರಿ. ಶ. ೧೫೧೦ರಲ್ಲಿ ಕಟ್ಟಿಸಿದನು. ಕ್ರಿ. ಶ. ೧೫೬೫ರಲ್ಲಿ ನಡೆದ ರಕ್ಕಸತಂಗಡಿಗಿ ಯುದ್ಧದಲ್ಲಿ ವಿಜಯನಗರ ಪತನ ಹೊಂದಿತು. ಅಂದರೆ, ಈ ವರ್ಣಚಿತ್ರಗಳು ಕ್ರಿ. ಶ. ೧೫೬೫ರ ಮುಂಚೆ ಮಾಡಿರಬೇಕು ಎಂಬುದು ಅವರ ಅಭಿಪ್ರಾಯವಾಗಿದೆ, ಸಿ. ಶಿವರಾಮಮೂರ್ತಿಯವರು ಈ ವರ್ಣಚಿತ್ರಗಳನ್ನು ಲೇಪಾಕ್ಷಿಯ ವರ್ಣಚಿತ್ರಗಳಿಗಿಂತಲೂ ಹಳೆಯವೆಂದು ಅಬಿಪ್ರಾಯ ಪಡುತ್ತಾರೆ. ಹೀಗಾಗಿ ಈ ಇಬ್ಬರು ವಿದ್ವಾಂಸರ ಅಭಿಪ್ರಾಯ ಒಂದೇ ಆಗಿದೆ.
ಹಂಪಿಯ ವರ್ಣಚಿತ್ರಗಳಿಗೂ ಮತ್ತು ಲೇಪಾಕ್ಷಿಯ ವರ್ಣಚಿತ್ರಗಳಲ್ಲಿ ಸಾಕಷ್ಟು ಭೆದವಿದೆ. ಶೈಲಿಯಲ್ಲಿ ಮತ್ತು ಸಂಯೋಜನೆಯಲ್ಲಿ ಭಿನ್ನತೆಯಿದೆ. ಲೇಪಾಕ್ಷಿಯ ವರ್ಣಚಿತ್ರಗಳೂ ಮತ್ತು ಹಂಪಿಯ ವರ್ಣಚಿತ್ರಗಳು ಚೌಕದಲ್ಲಿವೆ. ಹಂಪಿಯ ವರ್ಣಚಿತ್ರಗಳು ಚೌಕಗಳಲ್ಲಿ ಇದ್ದರೂ, ಇಲ್ಲಿ ಕೆಲವು ಚಿತ್ರಗಳ ಮೇಲ್ಭಾಗದಲ್ಲಿ ತೋರಣದಂತಹ ಅಲಂಕಾರವಿದೆ. ಇಂತಹ ತೋರಣದ ಅಲಂಕಾರ ಲೇಪಾಕ್ಷಿಯಲ್ಲಿ ಕಾಣಸಿಗುವುದಿಲ್ಲ. ಇಂತಹ ತೋರಣ ೧೭ನೇ ಶತಮಾನದ ವರ್ಣಚಿತ್ರಗಳಲ್ಲಿ ಮೊದಲು ಕಾಣಸಿಗುತ್ತದೆ. ಅಲ್ಲದೇ ಅನೇಕ ವರ್ಣಚಿತ್ರಗಳಲ್ಲಿ ದೇವಾಲಯಗಳ ಚಿತ್ರಗಳು ಮತ್ತು ಈ ದೇವಾಲಯಗಳ ಎರಡೂ ಬದಿಯಲ್ಲಿ ತೆಂಗಿನ ಮರದ ಚಿತ್ರಗಳನ್ನು ಬಿಡಿಸಿದ್ದಾರೆ. ಈ ರೀತಿ ವರ್ಣಚಿತ್ರದ ಹಂಚಿನಲ್ಲಿ ದೇವಾಲಯದ ಶಿಖರಗಳು ಲೇಪಾಕ್ಷಿಯಲ್ಲಿ ಕಾಣಸಿಗುವುದಿಲ್ಲ. ಹಾಗೆಯೇ ಹಕ್ಕಿಗಳ ತೆಂಗಿನ ಮರಗಳ ಚಿತ್ರಗಳು ಕೂಡ ಈ ರೀತಿ ದೇವಾಲಯಗಳನ್ನು ತೆಂಗಿನ ಮರಗಳನ್ನು ಚಿತ್ರಿಸುವ ಸಂಪ್ರದಾಯ ೧೬ನೇ ಶತಮಾನದಲ್ಲಿರಲಿಲ್ಲ. ಈ ಸಂಪ್ರದಾಯದ ಚಿತ್ರಗಳಿಗೆ ಬಳ್ಳಾರಿ ಜಿಲ್ಲೆಗೆ ಹೊಂದಿಕೊಂಡಿರುವ ಕರ್ನಾಟಕ ಜಿಲ್ಲೆಯ ಆಲೂರು ತಾಲ್ಲೂಕಿನ ಹೊಳಲ ಗುಂದದಲ್ಲಿರುವ ಸಿದ್ಧೇಶ್ವರ ದೇವಾಲಯದಲ್ಲಿರುವ ವರ್ಣಚಿತ್ರಗಳನ್ನು ಗುರುತಿಸಬಹುದು. ೧೮ನೇ ಶತಮಾನದ ಅಂತ್ಯದ ಭಾಗ ಇಲ್ಲವೇ ೧೯ನೇ ಶತಮಾನದಲ್ಲಿ ಚಿತ್ರಿಸಿದವು. ಇಲ್ಲಿನ ವರ್ಣಚಿತ್ರಗಳಲ್ಲಿ ಸಮುದ್ರ ಮಂಥನ, ಮನ್ಮಥವಿಜಯ ಗಿರಿಜಾಕಲ್ಯಾಣ, ತಾರಕಸಾಹಾರ, ಸೀತಾಸ್ವಯಂವರ ಮುಂತಾದ ವರ್ಣಚಿತ್ರಗಳಲ್ಲಿ ತೋರಣಗಳ, ಪಕ್ಷಿಗಳ ಮತ್ತು ದೇವಾಲಯಗಳ ವರ್ಣಚಿತ್ರಗಳ ಬಳಕೆ ಸಾಮಾನ್ಯವಾಗಿದೆ. ಇದು ಹಂಪಿಯ ವರ್ಣಚಿತ್ರಗಳಿಂದ ಪ್ರಭಾವವಾಗಿರುವುದು ಸ್ಪಷ್ಟವಾಗಿ ತಿಳಿದುಬರುತ್ತದೆ.
ಭಾರತದ ಇತರೇ ಭಾಗಗಳಲ್ಲಿರುವ ಭಿತ್ತಿಚಿತ್ರಗಳಂತೆಯೇ ಹಂಪಿಯ ಭಿತ್ತಿಚಿತ್ರಗಳಲ್ಲಿಯೂ ರೇಖೆಯೇ ಪ್ರಧಾನಾಂಶ ಅಂತರಗಳನ್ನು ಆವರಿಸಿ ಕಲ್ಪನೆಗಳಿಗೆ ಖಚಿತ ರೂಪುಕೊಡುವುದು. ಈ ರೇಖಾಚಿತ್ರಗಳ ವಸ್ತು ಬಹುತೇಕ ರಾಮಾಯಣ, ಮಹಾಭಾರತ, ಭಾಗವತ ಹಾಗೂ ಇತರ ಪುರಾಣಗಳಿಂದ ಅರಿಸಲಾದ ಕಥಾ ಸಂದರ್ಭಗಳ ಚಿತ್ರಗಳು. ಬಹುಶಃ ಎರಡನೇ ಆಯಾಮ ಉಳ್ಳವು ಘನಾಕೃತಿಯವು. ಪ್ರಾಯಶಃ ಇಲ್ಲಿ ಲೌಕಿಕ ಜೀವನ ಸಂದರ್ಭಗಳನ್ನು ನಿರೂಪಿಸುವಾಗ ವಿನಾ ರೂಪ ನಿರ್ಮಾಣದಲ್ಲಿ ಅವುಗಳ ಅಲಂಕಾರದಲ್ಲಿ ಭಾವಭಂಗಿಗಳಲ್ಲಿ ಆಗಮ, ಶಿಲ್ಪಶಾಸ್ತ್ರ ಮುಂತಾದ ಗ್ರಂಥಗಳಲ್ಲಿ ಹೇಳಲಾದ ಲಕ್ಷಣಗಳನ್ನೇ ಅನುಸರಿಸುತ್ತವೆ.
೫. ಇತ್ತೀಚಿನ ಚಿತ್ರಕಲೆಯ ಬೆಳವಣಿಗೆ
ಕರ್ನಾಟಕದಲ್ಲಿ ನವ್ಯ, ನವ್ಯೋತ್ತರ ಕಾಲಾವಧಿಯ ಸಾಹಿತ್ಯದ ಜೊತೆಯಲ್ಲಿಯೇ, ಸಮಕಾಲೀನ ಚಿತ್ರಕಲೆಯು ಬೆಳವಣಿಗೆ ಹೊಂದಿತು. ಚಿತ್ರಕಲೆಯನ್ನು ಸಾಂಸ್ಕೃತಿಕ, ರಾಜಕೀಯ, ಸಾಮಾಜಿಕ ನೆಲೆಯಲ್ಲಿ ಇಟ್ಟು ನೋಡಬಲ್ಲ ಸಮರ್ಥ ಕಲಾವಿದರ ಪರಂಪರೆಯು ಸೃಷ್ಟಿಯಾಯಿತು. ಅಂತಹವರಲ್ಲಿ ರವಿವರ್ಮ, ಕೆ. ಕೆ. ಹೆಬ್ಬಾರ, ಮುಂತಾದವರಿಂದ ಆರಂಭವಾಗಿ ಬಾದಾಮಿಯ ಐತಿಹಾಸಿಕ ಹಿನ್ನೆಲೆಯಲ್ಲಿ ಜನಿಸಿದ ಆರ್‌. ಎಂ. ಹಡಪದ, ಇವರ ಜೊತೆಯಲ್ಲೇ ಬೆಳೆದು ನಿಂತ ಜೆ. ಎಸ್‌. ಖಂಡೇರಾವ್‌, ಅಂಬಾನಿ ಮತ್ತು ಕೆ. ಜಿ. ಸುಬ್ರಮಣ್ಯರಂತಹ ಸಾಂಪ್ರದಾಯಿಕ ಕಲಾವಿದರು ಚಿತ್ರಕಲೆಯಲ್ಲಿ ತಮ್ಮ ಗುರುತನ್ನು ಮೂಡಿಸಿದರು. ಈ ತಲೆಮಾರಿನಲ್ಲಿ ನೂರಾರು ಕಲಾವಿದರು, ದೃಶ್ಯಕಲೆಯನ್ನು ಅಂತಾರಾಷ್ಟ್ರೀಯಮಟ್ಟದಲ್ಲಿ ಕೊಂಡೊಯ್ಯುವಲ್ಲಿ ಪ್ರಮುಖ ಪಾತ್ರ ವಹಿಸಿದ್ದರು. ಇಂತಹ ಸಾಂಸ್ಕೃತಿಕ ಚಟುವಟಿಕೆಯ ಸುತ್ತಲೂ ಬಳ್ಳಾರಿ ಜಿಲ್ಲೆಯ ಕಲಾವಿದರು, ೨೦ನೇ ಶತಮಾನದ ಅಂತ್ಯ ಭಾಗದಲ್ಲಾದರೂ ತಮ್ಮ ಅಮೂಲ್ಯ ಕೊಡುಗೆಯನ್ನು ನೀಡಿದ್ದಾರೆಂಬುದನ್ನು ಕಲಾ ಇತಿಹಾಸದ ದೃಷ್ಟಿಯಿಂದ ಗಮನಿಸುವ ಪ್ರಯತ್ನ ನಡೆದಿದೆ. ಚಿತ್ರಕಲೆಯ ರಚನಾಕಾರ್ಯ, ಕಲಾಕೃತಿಗಳ ಸಂಗ್ರಹ, ಚಿತ್ರಕಲೆಯನ್ನು ಅಧ್ಯಯನ ವಿಷಯವಾಗಿ ಶಿಕ್ಷಣ ಸಂಸ್ಥೆಗಳಲ್ಲಿ ಕಲಿಸುವ ಅವರನ್ನು ಶಿಸ್ತುಬದ್ಧ ಕಲಾವಿದರನ್ನಾಗಿ ತಯಾರು ಮಾಡುವ ಚಿತ್ರಕಲಾ ತರಬೇತಿ ಸಂಸ್ಥೆಗಳು ಆರಂಭವಾದವು. ಇದರ ಜೊತೆಗೆ ನಮ್ಮ ಸಂಸ್ಕೃತಿಯ ಅಂಗವಾದ ಚಿತ್ರಕಲೆ ಕುರಿತ ಗ್ರಂಥಗಳು ರಚನೆಯಾಗಿವೆ. ಈ ಎಲ್ಲ ಕ್ಷೇತ್ರಗಳಲ್ಲಿಯೂ ಬಳ್ಳಾರಿ ಜಿಲ್ಲೆಯ ಸಾಧನೆಯನ್ನು ಕುರಿತು ವಿಚೇಚಿಸಲಾಗಿದೆ.
I. ಕಲಾವಿದರು
೧. ವ್ಹಿ. ಟಿ. ಕಾಳೆ
ಬಳ್ಳಾರಿ ಜಿಲ್ಲೆಯ ಸಂಡೂರಿನಲ್ಲಿ ನೆಲೆಸಿರುವ ಇವರು ಮೂಲತಃ ಬಾಗಲಕೋಟೆ ಜಿಲ್ಲೆಯ ಹನಗುಂದದಲ್ಲಿ ೧೯೩೪ರಲ್ಲಿ ಜನಿಸಿದರು. ಇವರು ಉನ್ನತ ಕಲಾ ಶಿಕ್ಷಣವನ್ನು ಪಡೆದು, ೧೯೫೨ರಿಂದ ೧೯೬೪ರವರೆಗೆ ಗದಗಿನ ವಿಜಯ ಕಲಾಮಂದಿರದಲಿ ಚಿತ್ರಕಲಾ ಶಿಕ್ಷಕರಾಗಿ, ೧೯೬೪ರಿಂದ ೧೯೯೭ರವರೆಗೆ ಸಂಡೂರಿನ ವಸತಿ ಸಂಯುಕ್ತ ಕಾಲೇಜಿನಲ್ಲಿ ಕಲಾ ಶಿಕ್ಷಕರಾಗಿ ದುಡಿದರು. ಇದೇ ಅವಧಿಯಲ್ಲಿ ಅವರು ಸಲ್ಲಿಸಿದ ವಿವಿಧ ಸೇವೆಗಳೆಂದರೆ ಕರ್ನಾಟಕ ಸರಕಾರದ ಪಠ್ಯ ಪುಸ್ತಕಗಳ ಕಲಾವಿದ ಸದಸ್ಯರಾಗಿ, ಕರ್ನಾಟಕ ಸರಕಾರದ ಶಿಕ್ಷಣ ಸಂಶೋಧನೆ ಮತ್ತು ತರಬೇತಿ ಕೇಂದ್ರವು ಕೈಗೊಂಡ ಪ್ರಾಥಮಿಕ ಶಿಕ್ಷಣ ಪಠ್ಯಕ್ರಮ ಮತ್ತು ನವೀಕರಣ ಕಾರ್ಯದಲ್ಲಿ ಕಲಾವಿದ ಮತ್ತು ಸಂಪನ್ಮೂಲ ವ್ಯಕ್ತಿಯಾಗಿ ಕರ್ನಾಟಕ ಸರಕಾರವು ನೇಮಿಸಿದ ಸಲಹಾ ಸಮಿತಿಯ ಸದಸ್ಯರಾಗಿ ೧೯೬೦ರಿಂದ ೧೯೬೮ರವರೆಗೆ ಹಾಗೂ ಕರ್ನಾಟಕ ಲಲಿತಕಲಾ ಆಕಾಡೆಮಿಯ ಸದಸ್ಯರಾಗಿಯೂ ಕಾರ್ಯನಿರ್ವಹಿಸಿದ್ದಾರೆ. ನಾಟಕ ರಚನಕಾರರಾಗಿ ನಿರ್ದೇಶಕರಾಗಿ ಅಲ್ಲದೆ ನಾಟಕ ಮತ್ತು ಚಲನಚಿತ್ರಗಳಲ್ಲಿ ನಟರಾಗಿಯೂ ತಮ್ಮ ಪ್ರತಿಭೆಯನ್ನು ವ್ಯಕ್ತಪಡಿಸಿದ್ದಾರೆ.
ಚಿತ್ರ ಕಲಾವಿದರಾಗಿ ಇವರು ರಚಿಸಿದ ವರ್ಣಚಿತ್ರ ಕಲಾಕೃತಿಗಳು ಹಲವು ಗ್ಯಾಲರಿಗಳಲ್ಲಿ ಸಂಗ್ರಹವಾಗಿವೆ. ಗದಗಿನ ನಗರಸಭೆ, ಪಂಡಿತ್‌ಪಂಚಾಕ್ಷರಿ ಗವಾಯಿಗಳ ಅವರ ವೀರಶೈವ ಪುಣ್ಯಾಶ್ರಮ, ಕರ್ನಾಟಕ ಲಲಿತಕಲಾ ಅಕಾಡೆಮಿ ಗದುಗಿನ ಕಲಾಮಂದಿರ ಇನ್ನು ಮುಂತಾದ ಕಡೆಗಳಲ್ಲದೆ ಮಂಬೈ ಕಲಾ ಗ್ಯಾಲರಿಗಳಲ್ಲಿ, ವಿದೇಶಗಳಾದ ಅಮೇರಿಕಾ, ಲಂಡನ್‌ಮತ್ತು ಪಾಕಿಸ್ತಾನದ ಕಲಾ ಗ್ಯಾಲರಿಗಳಲ್ಲಿಯೂ ಸಂಗ್ರಹವಾಗಿವೆ. ಕಲಾವಿದರೇ ಹೇಳುವಂತೆ ಅವರ ಕಲಾಕೃತಿಗಳ ಸಂಖ್ಯೆ ೨೦ ಸಾವಿರಕ್ಕಿಂತ ಹೆಚ್ಚಾಗಿವೆ. ಇವುಗಳಲ್ಲಿ ಭಾವ ಚಿತ್ರಗಳು ಮತ್ತು ನಿಸರ್ಗ ಚಿತ್ರಗಳು ಸೇರಿವೆ. ೧೫ ಸಾವಿರಕ್ಕಿಂತಲೂ ಹೆಚ್ಚು ಚಿತ್ರಗಳು ಪ್ರಕಟಗೊಂಡಿವೆ. ಚಿತ್ರಕಲಾ ಕ್ಷೇತ್ರಕ್ಕೆ ಸುಮಾರು ೫೦ ವರ್ಷಗಳ ಸುದೀರ್ಘ ಸೇವೆ ಸಲ್ಲಿಸಿದ್ದಾರೆ.
ಅವರು ಆರಂಭದಲ್ಲಿ ರಜಪೂತ, ಅಜಂತಾ, ಪರ್ಶಿಯನ್‌ಮೊದಲಾದ ಸಾಂಪ್ರದಾಯಿಕ ಶೈಲಿಯಲ್ಲಿ ಕಲಾಕೃತಿಗಳನ್ನು ರಚಿಸಿದ್ದಾರೆ. ನಂತರ ಆಧುನಿಕ ಮಾರ್ಪಾಡಿನಂತೆ ಅಜಂತಾ ಮತ್ತು ರಜಪೂತ ಶೈಲಿಯ ಸಮ್ಮಿಶ್ರಣದ ತಮ್ಮದೇ ಆದ ಹೊಸ ಶೈಲಿಯನ್ನು ರೂಢಿಸಿ ಕೊಂಡು, ಆ ಮೂಲಕ ಕಲಾ ಪರಂಪರೆಯಲ್ಲಿ ವಿಶಿಷ್ಟ ಸ್ಥಾನಗಳಿಸಿದರು. ಅವರ ವರ್ಣಚಿತ್ರಗಳು ನೋಡುಗರನ್ನು ಮಂತ್ರಮುಗ್ಧರನ್ನಾಗಿಸುತ್ತವೆ. ಅದರಲ್ಲಿ ಗುತ್ತಿಕೋಟೆ ವರ್ಣಚಿತ್ರವು ಅವರ ಅದ್ಭುತ ಕಲಾ ಪ್ರತಿಭೆಗೆ ಸಾಕ್ಷಿಯಾಗಿದೆ. ಅವರ ಇತರ ಕಲಾಕೃತಿಗಳಲ್ಲಿ ಹೆಣ್ಣಿನ ದಿನಚರಿಯನ್ನು ದೃಷ್ಟಿಯಲ್ಲಿಟ್ಟುಕೊಂಡು ರಚಿಸಿದ ಉದಾ, ದಿವಾ, ಸಂಧ್ಯಾ ಹಾಗೂ ನಿಶಾ ನಾಲ್ಕು ಪ್ರಕಾರಗಳನ್ನು ಪ್ರತಿನಿಧಿಸುವ ತೈಲ ಚಿತ್ರಗಳು ನೋಡಿದವರಿಗೆ ವಿಶಿಷ್ಟ ಅರ್ಥವನ್ನು ಕಟ್ಟಿಕೊಡುತ್ತವೆ. ಕಣ್ಣಿಂದ ಕಂಡದ್ದನ್ನು ಕ್ಯಾನ್ವಾಸ್‌ಮೇಲೆ ಮೂಡಿಸುವ ಕಲೆಯಲ್ಲಿ ಬಾರಿ ಕೈಚಳಕವುಳ್ಳವರಾಗಿದ್ದಾರೆ. ಅವರ ಕಲೆಯಲ್ಲಿ ವಾಸ್ತವ ಅಂಶಗಳ ಸೂಕ್ಷ್ಮ ಗ್ರಹಕೆಯನ್ನು ಗುರುತಿಸಬಹುದಾಗಿದೆ.
ಒಬ್ಬ ಕಲಾವಿದರಾಗಿ ಹಲವು ಕಲಾ ಪುಸ್ತಕಗಳನ್ನು ಬರೆದಿದ್ದಾರೆ. ಅವುಗಳಲ್ಲಿ ಚಿತ್ರಕಲಾ ಪರಿಚಯ, ಚಿತ್ರಕಲಾ ದರ್ಪಣ, ಜೊತೆಗೆ ಎಸ್‌.ಪಿ. ಅಕಿ ಮತ್ತು ಟಿ. ಪಿ. ಅಕ್ಕಿ, ಮೊದಲಾದ ಕಲಾವಿದರ ಜೀವನಚರಿತ್ರೆ ಕುರಿತ ಪುಸ್ತಕಗಳಾಗಿವೆ. ಲಲಿತಕಲಾ ಆಕಾಡೆಮಿಗೆ ಕಲಾಕೋಶವನ್ನು ಸಂಪಾದಿಸಿಕೊಟ್ಟಿದ್ದಾರೆ. ಇವರ ಕಲಾ ಪ್ರತಿಭೆಯನ್ನು ಗುರುತಿಸಿ ಹಲವು ಸನ್ಮಾನ ಪ್ರಶಸ್ತಿಗಳು ದೊತೆತಿವೆ.
೨. ಕೆ. ವ್ಹಿ. ಕಾಳೆ
ಬಳ್ಳಾರಿ ಜಿಲ್ಲೆಯ ಕಾಶ್ಮೀರವೆಂದು ಖ್ಯತಿ ಪಡೆದ ಸಂಡೂರಿನಲ್ಲಿ ಜನಿಸಿದ ಕೆ. ವ್ಹಿ. ಕಾಳೆ ಗದುಗಿನ ವಿಜಯ ಕಲಾ ಮಂದಿರದ ಚಿತ್ರಕಲೆಯಲ್ಲಿ ಡಿಪ್ಲೊಮಾ ಪಡೆದ ಆಧುನಿಕ ಶೈಲಿಯಲ್ಲಿ ಕಲಾ ಕೃತಿಗಳನ್ನು ರಚಿಸಿದ್ದಾರೆ. ಆರಂಭದಲ್ಲಿ ರಜಪೂತ, ಕಾಂಗ್ರ, ಪಹಾಡಿ, ಬೋಂಧಿ, ಪರ್ಷಿಯನ್‌, ಕನ್ನಾಳ ತೊಗಲಗೊಂಬೆ, ಸುರಪುರ ಹಾಗೂ ನಪ್ಪಾಣಿವಾಡ ಶೈಲಿಗಳ ಸಮ್ಮಿಶ್ರಣ ಮಾಡಿ ತಮ್ಮದೆ ಆದ ಹೊಸ ಶೈಲಿಯನ್ನು ರೂಢಿಸಿಕೊಂಡು ವರ್ಣಚಿತ್ರಗಳನ್ನು ರಚಿಸಿದ್ದಾರೆ. ಅವರ ಪ್ರಮುಖ ಕಲಾಕೃತಿಗಳಲ್ಲಿ ದುರ್ಗಿ-ಮುರ್ಗಿ, ಬುಡ-ಬುಡಕೆ, ಕರಡಿ ಕುಣಿತ, ಕಾಲಜ್ಞಾನಿ, ಮುಂತಾದ ಜಾನಪದ ಶೈಲಿಯ ಚಿತ್ರಗಳಲ್ಲಿ ಜಾನಪದರ ಬದುಕು ಸಂಪ್ರದಾಯ ಆಚಾರ ವಿಚಾರಗಳನ್ನು ಪ್ರತಿಬಿಂಬಿಸುತ್ತಿವೆ. ಐತಿಹಾಸಿಕ ಸ್ಮಾರಕಗಳಾದ ಕೋಟೆಗಳನ್ನು ಜಲ ವರ್ಣದ ವಿಚಾರಗಳನ್ನು ಪ್ರತಿಬಿಂಬಿಸುತ್ತಿವೆ. ಸಂಡೂರಿನ ಕರಕುಶಲ ಕೇಂದ್ರದ ಸುತ್ತ ಲಂಬಾಣಿ ಸಂಸ್ಕೃತಿಯನ್ನು ಪ್ರತಿನಿಧಿಸುವ ಭಿತ್ತಿಚಿತ್ರಗಳು ಅತ್ಯಂತ ಸುಂದರವಾಗಿವೆ. ಈ ಕಲಾವಿದ ತನ್ನ ಪ್ರಜ್ಞೆಯ ಅಭಿವ್ಯಕ್ತಿಗಾಗಿ ಕಿನ್ನಾಳ ಮತ್ತು ಕಾವಿಯ ಕಲಾಶೈಲಿಯನ್ನು ನವೀಕರಿಸಿ ತನ್ನ ಪ್ರತಿಭೆಯನ್ನು ರೂಢಿಸಿಕೊಂಡಿದ್ದಾನೆ. ಕಾವಿಯ ದಟ್ಟ ವರ್ಣಶೈಲಿ ಮತ್ತು ಕಿನ್ನಾಳ ಕಲೆಯ ಬೀಸುರೇಖೆಗಳನ್ನು ಈ ಕಲಾವಿದನ ಕಲಾಕೃತಿಗಳಲ್ಲಿ ನೋಡಬಹುದು. ಇವರ ಇತರ ಕಲಾಕೃತಿಗಳಾದ ಕೋಲೆ ಬಸವ, ಕಾರುಹುಣ್ಣುಮೆಯ ಎತ್ತುಗಳು, ಮಥುರೆಯ ಕೃಷ್ಣನೊಂದಿಗೆ ಇರುವ ಪ್ರಬುದ್ಧ ಆಕಳುಗಳು, ಕಾಳು ಬೀಸುವ ಗ್ರಾಮೀಣ ಮಹಿಳೆಯರು ಮತ್ತು ಜಾತ್ರೆಯ ಸಂದರ್ಭದಲ್ಲಿ ಊರಿಗೆ ಮರಳುತ್ತಿರುವ ಹಳ್ಳಿಗರ ಬದುಕನ್ನು ಚಿತ್ರಿಸುವ ತೈಲಚಿತ್ರಗಳು ಅತ್ಯಂತ ಅಪರೂಪವಾಗಿವೆ. ಗಣೇಶ, ಗರುಡು, ಕೃಷ್ಣ-ರಾಧೆಯರ ಒಡನಾಟ, ರತಿ-ಮನ್ಮಥರ, ಲಕ್ಷ್ಮೀನಾರಾಯಣರ ಇನ್ನು ಮುಂತಾದ ದೇವಾನುದೇವತೆಗಳ ಚಿತ್ರಗಳನ್ನು ಗುರುತಿಸಬಹುದು.
ಇವನು ಬೆದ “ಕರ್ನಾಟಕ ಚಿತ್ರಕಲೆಯಲ್ಲಿ ಬಣ್ಣದ ಬಳಕೆ“ಎಂಬ ಪುಸ್ತಕವನ್ನು ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗ ೨೦೦೧ರಲ್ಲಿ ಪ್ರಕಟಿಸಿದೆ. ಇವರ ಕಲಾಕೃತಿಗಳಲ್ಲಿ ದೇಶೀಯ ಬದುಕನ್ನು ತಮ್ಮ ವರ್ಣಚಿತ್ರಗಳ ಮೂಲಕ ಸೆರೆ ಹಿಡಿದಿರುವ ಕಾಳೆಯವರು ಯಾವುದೇ ಗೊಂದಲಕ್ಕೆ ಒಳಗಾಗಿಲ್ಲ. ಜಾನಪದ ಜಗತ್ತಿನ ಜನಪ್ರಿಯ ಮಾಧ್ಯಮಗಳಾದ ತೊಗಲು ಗೊಂಬೆ ಚಿತ್ರಗಳನ್ನು ರೂಪಿಸುವಲ್ಲಿ ಯಶಸ್ವಿಯಾಗಿದ್ದಾರೆ. ಇವರ ಹಲವು ಕಲಾಕೃತಿಗಳಿಗೆ ಪ್ರಶಸ್ತಿಗಳು ದೊರೆತಿವೆ.
೩. ಕೆ. ಕೆ. ಮಕಾಳಿ
ಬಿಜಾಪುರ ಜಿಲ್ಲೆಯ ಬಸವನ ಬಾಗೇವಾಡಿ ತಾಲೂಕಿನ ಕೊರ್ತಿಕೊಲ್ಲಾರದಲ್ಲಿ ಜನಸಿದ, ಇವರು ಧಾರವಾಡದ ಸರಕಾರಿ ಚಿತ್ರಕಲಾ ಶಾಲೆಯಲ್ಲಿ ಡಿಪ್ಲೊಮಾ ಪಡೆದು, ಕನ್ನಡ ವಿಶ್ವವಿದ್ಯಾಲಯದಲ್ಲಿ ಸೇವೆ ಸಲ್ಲಿಸುತ್ತಿದ್ದಾರೆ. ಕನ್ನಡ ವಿಶ್ವವಿದ್ಯಾಲಯವು ಪ್ರಕಟಿಸಿರುವ ಪುಸ್ತಕಗಳ ಮುಖಪುಟಗಳನ್ನು ಚಿತ್ರಿಸಿ ಕನ್ನಡ ನಾಡಿನ ಗಮನ ಸೆಳೆದಿದ್ದಾರೆ. ಇವರು ಪುಸ್ತಕದ ಮುಖಪುಟದ ಚಿತ್ರಗಳಿಗೆ ಜೀವ ತುಂಬ ಬಲ್ಲವರಾಗಿದ್ದಾರೆ. ಅವುಗಳಲ್ಲಿ ರೇಖೆಗಳು ಎದ್ದು ಕಾಣುತ್ತವೆ. ಅಲ್ಲದೆ ಜಾನಪದ ಶೈಲಿಯ ಚಿತ್ರಗಳನ್ನು ರಚಿಸಿದ್ದಾರೆ.
೪. ಡಾ. ಎಸ್‌. ಸಿ. ಪಾಟೀಲ
ಗುಲಬರ್ಗಾ ಜಿಲ್ಲೆಯ ಮಾಣಶಿವಣಗಿಯಲ್ಲಿ ೧೯೫೫ರಲ್ಲಿ ಜನಿಸಿದ, ಇವರು ಕನ್ನಡ ವಿಶ್ವವಿದ್ಯಾಲಯದ ಬಾದಾಮಿಯ ಶಿಲ್ಪ ಮತ್ತು ವರ್ಣ ಚಿತ್ರಕಲಾ ವಿಭಾಗದಲ್ಲಿ ಮುಖ್ಯಸ್ಥರಾಗಿದ್ದಾರೆ. ಇವರು ಉನ್ನತ ಕಲಾ ಶಿಕ್ಷಣ ಪಡೆಯುವುದರೊಂದಿಗೆ ಸಾಹಿತ್ಯ, ಚಿತ್ರಕಲೆ, ಶಿಕ್ಷಣ, ಜಾನಪದ ಕ್ಷೇತ್ರಗಳಿಗೆ ಸಂಬಂಧಿಸಿದಂತೆ ಹಲವಾರು ಲೇಖನಗಳನ್ನು, ಹತ್ತಕ್ಕಿಂತ ಹೆಚ್ಚಿನ ಪುಸ್ತಕಗಳನ್ನು ಬರೆದಿದ್ದಾರೆ. ಇವರ “ಕರ್ನಾಟಕದ ಜಾನಪದ ಚಿತ್ರಕಲೆ” ಎಂಬ ಪಿಎಚ್‌. ಡಿ. ಮಹಾಪ್ರಬಂಧಕ್ಕೆ ಕರ್ನಾಟಕ ವಿಶ್ವವಿದ್ಯಾಲಯ ಚಿನ್ನದ ಪದಕ ನೀಡಿದೆ. ಬಾರೋಕ್‌ಕಲೆಯನ್ನು ಕುರಿತ ಪುಸ್ತಕಕ್ಕೆ ಕರ್ನಾಟಕ ರಾಜ್ಯ ಲಲಿತಕಲಾ ಅಕಾಡೆಮಿ ಶ್ರೇಷ್ಠ ಪುಸ್ತಕ ಪ್ರಶಸ್ತಿ ನೀಡಿದೆ. ಒಬ್ಬ ಕಲಾವಿದರಾಗಿ ಹಲವು ಕಲಾಕೃತಿಗಳನ್ನು ರಚಿಸುವುದರೊಂದಿಗೆ ಇವರ ಮಾರ್ಗದರ್ಶನದಲ್ಲಿ ಎಂಟು ಜನ ಪಿಎಚ್‌. ಡಿ. ಪದವಿಯನ್ನು ಮತ್ತು ಆರು ಜನ ಎಂ. ಫಿಲ್‌. ಪದವಿಯನ್ನು ಪಡೆದಿದ್ದಾರೆ. ಇನ್ನು ಹಲವಾರು ವಿದ್ಯಾರ್ಥಿಗಳು ಅಧ್ಯಯನ ಮಾಡುತ್ತಿದ್ದಾರೆ. ಇವರಿಗೆ ಕರ್ನಾಟಕ ರಾಜ್ಯ ಲಲಿತಕಲಾ ಅಕಾಡೆಮಿ ಪ್ರಶಸ್ತಿಯು ಸೇರಿದಂತೆ ಹಲವು ಪ್ರಶ್ತಿಗಳು ದೊರೆತಿವೆ. ಚಿತ್ರಕಲೆ ಮತ್ತು ಸಾಹಿತ್ಯ ಕ್ಷೇತ್ರಗಳಲ್ಲಿ ಗುರುತಿಸಿ ಕೊಂಡಿರುವ ಇವರು ಬಹುಮುಖ ವ್ಯಕ್ತಿತ್ವ ಹೊಂದಿದ್ದಾರೆ.
೫. ಇತರೆ ಕಲಾವಿದರು
ಬಳ್ಳಾರಿ ಜಿಲ್ಲೆಯ ಇತರ ಕಲಾವಿದರಲ್ಲಿ ತೇರಬೀದಿಯ ಹಳೆಯ ರಾಘವೇಂದ್ರ ಸ್ವಾಮಿ ಮಠದ ಹತ್ತಿರವಿರುವ ಶ್ರೀ ಶ್ರೀನಿವಾಸಾಚಾರ್ಯ ಇವರು ಭಾರತೀಯ ಧಾರ್ಮಿಕ ಪರಂಪರೆಯ ಭಾವಚಿತ್ರ ಮತ್ತು ಸಂಯೋಜನಾ ಚಿತ್ರಗಳನ್ನು ರಚಿಸಿದ್ದಾರೆ. ಇವರ ಪ್ರಮುಖ ವರ್ಣಚಿತ್ರಗಳೆಂದರೆ ಮಧ್ವಾಚಾರ್ಯರು, ಉಡುಪಿಯ ಶ್ರೀಕೃಷ್ಣ, ವೇದವ್ಯಾಸರು, ತಿರುಪತಿಯ ವೆಂಕಟರಮಣ, ಮುಂತಾದವು ಪ್ರಸಿದ್ಧಿ ಪಡೆದಿವೆ. ಮತ್ತೊಬ್ಬ ಕಲಾವಿದರಾದ ಬಳ್ಳಾರಿಯ ಕೃಷ್ಣಾ ಎಂದೇ ಪ್ರಸಿದ್ಧರಾಗಿರುವ ಇವರು ಮೂಕರಾಗಿದ್ದರೂ ಶ್ರೇಷ್ಠ ಕಲಾವಿದರಲ್ಲಿರಬೇಕಾದ ಎಲ್ಲ ಗುಣಗಳು ಇವರಲ್ಲಿವೆ. ಇವರ ವರ್ಣಚಿತ್ರಗಳು ಬಹುತೇಕ ಧಾರ್ಮಿಕ ಪ್ರಭಾವದಿಂದ ಕೂಡಿದ ಕಲಾಕೃತಿಗಳಾಗಿವೆ. ಇವರ ಪ್ರಮುಖ ಕಲಾಕೃತಿಗಳೆಂದರೆ ರಾಮ-ಸೀತೆ, ಹನುಮಂತ, ಯಶೋಧೆ-ಕೃಷ್ಣ, ಶ್ರೀ ವೇದವ್ಯಾಸರು, ರಾಘವೇಂದ್ರಸ್ವಾಮಿಗಳ ಭಾವಚಿತ್ರ ಮುಂತಾದವುಗಳು ಇಂದಿಗೂ ಬಳ್ಳಾರಿ ರಾಘವೇಂದ್ರಸ್ವಾಮಿಯ ಮಠದ ಒಳಾಂಗಣದಲ್ಲಿವೆ. ಬಿ. ರಾಮಭಟ್ಟರು ಶಿರಾಗುಪ್ಪಾ ಪ್ರೌಢಶಾಲೆಯಲ್ಲಿ ಚಿತ್ರಕಲಾ ಶಿಕ್ಷಕರಾಗಿ ಸೇವೆ ಸಲ್ಲಿಸಿ ಈಗ ನಿವೃತ್ತಿ ಹೊಂದಿ ದೇಶನೂರಿನಲ್ಲಿ ವಿಶ್ರಾಂತಿ ಪಡೆಯುತ್ತಿದ್ದಾರೆ. ಇವರ ತೈಲಚಿತ್ರಗಳಲ್ಲಿ ಓಂಕಾರ ಗಣಪತಿ, ಹಂಪಿಯ ವಿರುಪಾಕ್ಷ ದೇವಲಾಯ, ಹಂಪಿಯ ರಥ, ಪುರಂದರದಾಸರ ಭಾವಚಿತ್ರಗಳು ಪ್ರಸಿದ್ಧಿ ಪಡೆದಿವೆ. ಇವರಲ್ಲದೆ ಬಳ್ಳಾರಿ ಜಿಲ್ಲೆಯ ವಿವಿಧ ಪ್ರಾಥಮಿಕ, ಮಾಧ್ಯಮಿಕ, ಪ್ರೌಢಶಾಲೆಗಳಲ್ಲಿರುವ ಚಿತ್ರಕಲಾ ಶಿಕ್ಷಕರು ಇನ್ನಿತರ ಕಲಾವಿದರು ಬಳ್ಳಾರಿ ಜಿಲ್ಲೆಯ ಚಿತ್ರಕಲೆಯ ಬೆಳವಣಿಗೆಯ ದೃಷ್ಟಿಯಿಂದ ಗುರುತಿಸಬಹುದಾಗಿದೆ.
II. ಸಂಸ್ಥೆಗಳು
೧. ಕಲಾಕೃತಿಗಳ ಸಂಗ್ರಹ
ಬಳ್ಳಾರಿ ಜಿಲ್ಲೆಯು ಚಿತ್ರಕಲೆಗೆ ಪ್ರೋತ್ಸಾಹ ನೀಡಿ ಅಪಾರ ಸಂಖ್ಯೆಯ ಕಲಾಕೃತಿಗಳನ್ನು ರಕ್ಷಿಸುವ ಕೆಲಸವೂ ನಡೆದಿದೆ. ಇದರಲ್ಲಿ ಕನ್ನಡ ವಿಶ್ವವಿದ್ಯಾಯಲಯದ ಪಾತ್ರ ಬಹುಮುಖ್ಯವಾದುದು. ಕನ್ನಡ ವಿಶ್ವವಿದ್ಯಾಲಯದಲ್ಲಿ ನೂರಾರು ಕಲಾಕೃತಿಗಳು ಸುರಕ್ಷಿತವಾಗಿವೆ. ಗ್ರಂಥಾಲಯದ ಅಕ್ಷರ ಕಟ್ಟಡದಲ್ಲಿ ವಸ್ತುಸಂಗ್ರಹಾಲಯವು ಸ್ಥಾಪಿಸಲ್ಪಟ್ಟಿದ್ದು, ಅದರಲ್ಲಿ ಕಲಾಕೃತಿಗಳಿಗಾಗಿಯೇ ಪ್ರತ್ಯೇಕವಾದ ಆಧುನಿಕ ಕಲಾ ಗ್ಯಾಲರಿಯನ್ನು ನಿರ್ಮಿಸಲಾಗಿದೆ. ಇಲ್ಲಿ ಸುಮಾರು ೫೦ಕ್ಕೂ ಹೆಚ್ಚಿನ ವರ್ಣಚಿತ್ರಗಳು, ತೈಲಚಿತ್ರಗಳು ಗೋಡೆಯ ಮೇಲೆ ಪ್ರದರ್ಶಿಸಲಾಗಿದೆ. ಇವುಗಳನ್ನು ಕರ್ನಾಟಕದ ಹೆಸರಾಂತ ಕಲಾವಿದರಾದ ಆರ್. ಎಮ್‌. ಹಡಪದ, ಜಿ. ಎಸ್‌. ಖಂಡೇರಾವ್‌, ಅಂದಾನಿ, ಸಿಂಧೂರ, ಮಣಿ ಮುಂತಾದ ಕಲಾವಿದರು ಚಿತ್ರಿಸಿದ್ದಾರೆ. ಈ ಕಲಾಕೃತಿಗಳು ಕನ್ನಡ ನಾಡಿನ ಬಹುಸಂಖ್ಯಾತ ಜನರ ಮನಸ್ಸಂತೋಷಗೊಳಿಸಿವೆ. ಬಳ್ಳಾರಿಯ ಸತ್ಯನಾರಾಯಣ ಪೇಟೆಯಲ್ಲಿರುವ ರಾಘವೇಂದ್ರಸ್ವಾಮಿ ಮಠದಲ್ಲಿ ಶ್ರೀನಿವಾಸಾಚಾರ್ಯ ಮತ್ತು ಕೃಷ್ಣಾ ಎಂಬ ಕಲಾವಿದರು ರಚಿಸಿರುವ ೬೦ ತೈಲವರ್ಣ ಚಿತ್ರಗಳಿವೆ. ಇಲ್ಲಿರುವ ಎಲ್ಲಾ ವರ್ಣಚಿತ್ರಗಳು ಸಂಯೋಜಿತ ಇಲ್ಲವೇ ಭಾವಚಿತ್ರದಿಂದ ಕೂಡಿದ ವರ್ಣಚಿತ್ರಗಳಾಗಿವೆ. ಅದರಲ್ಲಿ ಪ್ರಮುಖವಾದ ವರ್ಣಚಿತ್ರಗಳೆಂದರೆ, ಮಧ್ವಾಚಾರರು, ಶ್ರೀ ವೇದವ್ಯಾಸರು, ವೆಂಕಟೇಶ್ವರ, ಸುಜಿತೇಂದ್ರ ತೀರ್ಥರು, ರಾಮ-ಸೀತೆ, ಹನುಮಂತ, ಶ್ರೀಕೃಷ್ಣ, ಮುಂತಾದ ಎಲ್ಲಾ ವರ್ಣಚಿತ್ರಗಳಿಗೂ ಸುಂದರವಾದ ಫ್ರೇಮ್‌ಹಾಕಿಸಿ ಹತ್ತು ಅಡಿ ಎತ್ತರದ ಗೋಡೆಯ ಮೇಲೆ ಮಠದ ಒಳಗಡೆ ಪ್ರದರ್ಶಿಸಲಾಗಿದೆ. ಮತ್ತೊಂದು ಬಹುಮುಖ್ಯವಾದ ಚಿತ್ರ ಬಳ್ಳಾರಿಯ ಬಸವಭವನದಲ್ಲಿ ಇರುವ ವಚನ ಬರೆಯುತ್ತಿರುವ ಬಸವಣ್ಣನವರ ತೈಲಚಿತ್ರ. ಎಮ್‌. ಎಮ್‌. ಚಟ್ಟಿ ಮತ್ತು ಹಿರೇಗೌಡರು ಚಿತ್ರಿಸಿರುವ ವರ್ಣಚಿತ್ರಗಳು ಬಳ್ಳಾರಿ ಜಿಲ್ಲೆಯ ಚೇಳಗುರ್ಕಿಯಲ್ಲಿ ಇವೆ. ಇವೆಲ್ಲವೂ ಎರ್ರಿತಾತನ ಜೀವನದ ಪೌರಾಣಿಕ ಘಟನೆಗಳನ್ನು ಕುರಿತ ತೈಲ ವರ್ಣಚಿತ್ರಗಳು ಇಲ್ಲಿನ ಗೋಡೆಗಳ ಮೇಲೆ ಇವೆ. ಅದರಲ್ಲಿ ಪ್ರಮುಖವಾದ ೮ ಚಿತ್ರಗಳಿವೆ. ಇವೆಲ್ಲಾ ಸಂಯೋಜಿತ ತೈಲಚಿತ್ರಗಳು ಎರ್ರಿತಾತ ಒಬ್ಬ ಕುರುಬನ ಕಂಬಳಿಗೆ ಜೀವಂತವಿರುವ ಹಾವನ್ನು ಕಾಕುತ್ತಾನೆ. ಅದು ಮುಂದೆ ಬಂಗಾರದ ಹಾವಾಗಿದ್ದು, ಪವಾಡ ಕುರಿತಂತೆ ಸತ್ತ ಕರುವನ್ನು ಬದುಕಿಸಿದ್ದು, ಒಬ್ಬ ಮಹಿಳೆಯನ್ನು ಎರ್ರಿತಾತ ತಾಯಿ ನನಗೆ ಮಜ್ಜಿಗೆ ಕೊಡಿ ಎಂದು ಕೇಳುವ ದೃಶ್ಯ, ಮನೆಯ ಒಡತಿ ನಿನಗೆಲ್ಲಿಂದ ಕೊಡಲಿ ಕರು ಸತ್ತು ಬಿದ್ದಿದೆ ಎನ್ನುವ ದೃಶ್ಯಗಳಿವೆ. ಹಾಗೆಯೇ ಎರ್ರಿತಾತ ಎಡಗಾಲಿಟ್ಟಾಗ ಸತ್ತ ಕರುವು ಬದುಕುತ್ತದೆ. ಎರ್ರಿತಾತ ಒಮ್ಮೆ ಶಿವಾಲಯಕ್ಕೆ ಹೋದಾಗ ಕಲ್ಲು ದೇವರಿಗೇಕೆ ನಮಸ್ಕರಿಸುವುದು, ನೀವೇ ಇರುವಾಗ ಜನರ ಎದುರಿನಲ್ಲೇ ಕಲ್ಲು ನಂದಿ ನಡೆದು ಬರುವ ದೃಶ್ಯ, ಒಮ್ಮೆ ಎರ್ರಿತಾತ ಪೂಜೆಗೆ ಕುಳಿತಾಗ ಯೋಗಸಿದ್ಧಿ ಸಮಾಧಿ ಸ್ಥಿತಿಯಲ್ಲಿರುವಾಗ ದರೋಡೆಕೋರರು ಅವರ ಮೇಲೆ ಕತ್ತಿಸಮೇತ ಕುಡಗೋಲಿನಲ್ಲಿ ಎರಗಿದಾಗ, ಅದು ಅವರಿಗೆ ತಿರುಗುತ್ತದೆ. ಇಂತಹ ಕೆಲವು ಎರ್ರಿತಾತರ ಪವಾಡಗಳನ್ನು ಕುರಿತ ದೃಶ್ಯಗಳನ್ನು ಚೇಳುಗುರ್ಕಿಯಲ್ಲಿ ನೋಡಬಹುದು. ಸಂಡೂರಿನ ಕರಶಲ ಕಲಾಕೆಂದ್ರದ ಭಿತ್ತಿಯ ಸುತ್ತಲೂ ಹಲವು ವರ್ಣಚಿತ್ರಗಳಿದ್ದು ಇವುಗಳನ್ನು ಸ್ಥಳೀಯ ಕಲಾವಿದರಾದ ಕೆ. ವಿ. ಕಾಳೆ ನಿರ್ಮಿಸಿದ್ದಾರೆ. ಇವುಗಳಲ್ಲದೇ ಸುರಕ್ಷಿತವಲ್ಲದ ಪ್ರದೇಶಗಳಲ್ಲಿಯೂ ಭಿತ್ತಿಚಿತ್ರಗಳನ್ನು ಅಲ್ಲಲ್ಲಿ ಕಾಣಬಹುದು. ಹೊಸಪೇಟೆ ತಾಲ್ಲೂಕಿನ ಹುಲಿಗೆಯ ಹುಲಿಗೆಮ್ಮ ದೇವಾಲಯದಲ್ಲಿಯೂ ಹಲವು ಪವಾಡಗಳನ್ನು ಕುರಿತ ವರ್ಣಚಿತ್ರಗಳಿವೆ. ಹೀಗಾಗಿ ಬಳ್ಳಾರಿ ಜಿಲ್ಲೆಯಲ್ಲಿ ಪ್ರಾಗೈತಿಹಾಸ ಕಾಲಾವಸ್ಧಿಯಿಂದ ಹಿಡಿದು ಅಧುನಿಕ ಕಾಲಾವಧಿವರೆಗಿನ ಚಿತ್ರಕಲಾ ಕೃತಿಗಳನ್ನು ಕಾಣಬಹುದು.
ಬಳ್ಳಾರಿ ಜಿಲ್ಲೆಯ ಚಿತ್ರಕಲೆ (೪)
೨. ಕಲಾ ಶಿಕ್ಷಣ ಸಂಸ್ಥೆಗಳು
ಬಳ್ಳಾರಿ ಜಿಲ್ಲೆಯಲ್ಲಿ ಪ್ರಾಗೈತಿಹಾಸಿಕ ಕಾಲದಿಂದಲೂ ಚಿತ್ರಕಲೆಗೆ ಚಿಶೇಷ ಪ್ರೋತ್ಸಾಹ ಇತ್ತು. ಎಂಬುದಕ್ಕೆ ಹಂಪಿ ಪರಿಸರದ ಕಲ್ಲಾಸರೆಯ ಚಿತ್ರಗಳೇ ಸಾಕ್ಷಿ. ವಿಜಯನಗರ ಕಾಲದಲ್ಲಿಯೂ ಭಿತ್ತಿಚಿತ್ರ ರಚನಾ ಕಾರ್ಯವು ಗಣನೀಯ ಪ್ರಮಾಣದಲ್ಲಿ ಮುಂದುವರೆಯಿತು. ವಿಜಯನಗರ ಅರಸರು ದೇವಾಲಯ ಭವನ ನಿರ್ಮಾಣ ಕಾರ್ಯದಲ್ಲಿ ತೊಡಗಿದರು. ಅಷ್ಟೇ ಅಲ್ಲದೇ, ಅವುಗಳನ್ನು ಚಿತ್ರಗಳಿಂದ ಅಲಂಕರಿಸುವ ಪ್ರಯತ್ನ ನಡೆಯಿತು. ಇದು ಪರೋಕ್ಷವಾಗಿ ಆಗಿನ ಕಾಲಾವಧಿಯಲ್ಲಿ ಇದ್ದ ಹಲವು ಕಲಾವಿದರಿಗೆ ವಿಶೇಷ ಪ್ರೋತ್ಸಾಹ ದೊರೆಯಿತು. ಎಂಬುದನ್ನು ಗುರುತಿಸಬುದಾಗಿದೆ. ಬಳ್ಳಾರಿ ಜಿಲ್ಲೆಯ ಚಿತ್ರಕಲೆಯ ಬೆಳವಣಿಗೆ ದೃಷ್ಟಿಯಿಂದ ವಿಶೇಷ ಪ್ರೋತ್ಸಾಹ ನೀಡಿದ ಶಿಕ್ಷಣ ಸಂಸ್ಥೆಗಳಲ್ಲಿ ಕನ್ನಡ ನಾಡಿನ ಸಮಸ್ತ ಕನ್ನಡಿಗರ ದೇಗುಲವಾಗಿರುವ ಕನ್ನಡ ವಿಶ್ವವಿದ್ಯಾಲಯದ ಪಾತ್ರ ಹಿರಿದಾದುದು. ಹಂಪಿ ಪರಿಸರದ ವಿದ್ಯಾರಣ್ಯದಲ್ಲಿ ಕನ್ನಡ ವಿಶ್ವವಿದ್ಯಾಲಯ ತಲೆ ಎತ್ತಿದ ನಂತರ ನಮ್ಮ ಇತಿಹಾಸ ಕೇವಲ ದಿಗ್ವಿಜಯಗಳ ಇತಿಹಾಸ ಅಷ್ಟೇ ಆಗಬಾರದು, ಅದು ಸಾಂಸ್ಕೃತಿಕ ಇತಿಹಾಸವೂ ಆಗಬೇಕು ಎನ್ನುವ ಮಹತ್ವಪೂರ್ಣ ಉದ್ದೇಶವನ್ನಿಟ್ಟುಕೊಂಡು ಕನ್ನಡ ವಿಶ್ವವಿದ್ಯಾಲಯವನ್ನು ಕಟ್ಟಿದ ಅದರ ಆರಂಭಿಕ ಕುಲಪತಿ ಡಾ. ಚಂದ್ರಶೇಖರ ಕಂಬಾರ ಅವರು ಕನ್ನಡ ವಿಶ್ವವಿದ್ಯಾಲಯದ ಆರಂಭದಲ್ಲಿ ಯೇ ೧೯೯೨ರಲ್ಲಿ ದೃಶ್ಯಕಲಾ ವಿಭಾಗವನ್ನು ವಿಭಾಗಗಳ ಜೊತೆಯಲ್ಲಿಯೇ ಆರಂಭಿಸಿದರು. ಅದು ಕರ್ನಾಟಕದ ಸಾಂಪ್ರದಾಯಿಕ ಚಿತ್ರಕಲೆಯನ್ನು ಮುಂದುವರೆಸುವ ಆಸಕ್ತಿವಂತ ವಿದ್ಯಾರ್ಥಿಗಳಿಗೆ ಒಂದು ಕಲಾಕೆಂದ್ರವಾಗಿ ಬೆಳೆದು ನಿಂತಿದೆ. ಕನ್ನಡ ವಿಶ್ವವಿದ್ಯಾಲಯದ ಒಂದು ವಿಭಾಗವಾದ ಶಿಲ್ಪಮತ್ತು ವರ್ಣ ಚಿತ್ರ ಕಲಾ ವಿಭಾಗವು ಬಾದಮಿ- ಬನಶಂಕರಿಯ ದೇವಾಲಯದ ಸುಂದರ ಅವರಣದಲ್ಲಿಯೇ ಇದೆ. ಇಲ್ಲಿ ವರ್ಣಚಿತ್ರ ಕಲೆಯನ್ನು ಕುರಿತು ಅಧ್ಯಯನ ಮಾಡುವ ಆಸಕ್ತಿಯುಳ್ಳ ವಿದ್ಯಾರ್ಥಿಗಳಿಗೆ ವಿಶೇಷ ತರಬೇತಿ ಮತ್ತು ಪ್ರೋತ್ಸಾಹ ನೀಡುತ್ತದೆ. ಕರ್ನಾಟಕದಲ್ಲಿ ಅಷ್ಟೇ ಅಲ್ಲ ರಾಷ್ಟ್ರ ಮತ್ತು ಅಂತರಾಷ್ಟ್ರೀಯ ಕಲಾವಿದರನ್ನು ಹುಟ್ಟು ಹಾಕುವ ಜವಾಬ್ಧಾರಿಯನ್ನು ಹೊತ್ತಿದೆ. ಮೂರು ವರ್ಷದ ವರ್ಣಚಿತ್ರ ಕಲಾ ಪದವಿ ತರಗತಿಗಳನ್ನು ನಡೆಸಲಾಗುತ್ತಿದೆ. ಸುಸಜ್ಜಿತ ಕಟ್ಟಡ, ಉತ್ತಮ ಕಲಾ ಪರಿಕರಗಳು ಹಾಗೂ ಅನುಭವಿ ಅಧ್ಯಾಪಕರನ್ನು ಒಳಗೊಂಡ ಅಭ್ಯಾಸದ ವಾತಾವರಣವನ್ನು ಕನ್ನಡ ವಿಶ್ವವಿದ್ಯಾಲಯ ಸೃಷ್ಟಿಸಿದೆ. ಪದವಿ ತರಗತಿಗಳ ಮುಂದುವರಿಕೆಯ ಅಧ್ಯಯನಕ್ಕಾಗಿ ಆಗಿನ ಕುಲಪತಿಗಳಾದ ಡಾ. ಎಚ್‌. ಜೆ. ಲಕ್ಕಪ್ಪಗೌಡರಿಂದ ಗಿರಿಸೀಮೆಯ ಬುಡಕಟ್ಟು ವಿಭಾಗದ ಸುಂದರ ವಾತಾವರಣದಲ್ಲಿ ೨೦೦೨ -೨೦೦೩ ರಿಂದ ಸ್ನಾತಕೋತ್ತರ ದೃಶ್ಯಕಲಾ ವಿಭಾಗವನ್ನು ಆರಂಭಿಸಲಾಗಿದೆ. ಈಗಾಗಲೇ ಶಿಲ್ಪ ಮತ್ತು ವರ್ಣಚಿತ್ರಕಲಾ ವಿಭಾಗದಲ್ಲಿ ಎಂಟು ವಿದ್ಯಾರ್ಥಿಗಳು ಪಿಎಚ್‌. ಡಿ. ಪದವಿಯನ್ನು, ಆರು ವಿದ್ಯಾರ್ಥಿಗಳು, ಎಂ. ಫಿಲ್‌. ಪದವಿಗಳನ್ನು ಪಡೆದಿದ್ದಾರೆ. ಸುಮಾರು ೮ ಕ್ಕೂ ಹೆಚು ವಿದ್ಯಾರ್ಥಿಗಳು ಚಿತ್ರಕಲೆ ಕುರಿತ ಬೇರೆ ಬೇರೆ ವಿಷಯವನ್ನು ಆಯ್ಕೆ ಮಾಡಿಕೊಂಡು ಡಾ. ಎಸ್‍‌. ಸಿ. ಪಾಟೀಲ ಅವರ ಮಾರ್ಗದರ್ಶನದಲ್ಲಿ ಅಧ್ಯಯನ ಮಾಡುತ್ತಿದ್ದಾರೆ. ಇದೊಂದು ದೃಶ್ಯಕಲಾ ಸಾಹಿತ್ಯಿಕ ಸಂಶೋಧನಾ ದೃಷ್ಟಿಯಿಂದ ಒಂದು ಕ್ರಾಂತಿಕಾರಿಯಾದ ಬೆಳವಣಿಗೆ ಎಂದು ಹೇಳಬಹುದಾಗಿದೆ. ಕನ್ನಡ ವಿಶ್ವವಿದ್ಯಾಲಯದ ಶಿಲ್ಪ ಮತ್ತು ವರ್ಣಚಿತ್ರ ಕಲಾ ವಿಭಾಗ ಆರಂಭವಾದ ವರ್ಷಗಳಿಂದಲೂ ಇಲ್ಲಿನ ವಿದ್ಯಾರ್ಥಿಗಳು, ಏಕವ್ಯಕ್ತಿ ಚಿತ್ರ ಕಲಾ ಪ್ರದರ್ಶನ, ಸಮೂಹ ಚಿತ್ರಕಲಾ ಪ್ರದರ್ಶನವನ್ನು ಕರ್ನಾಟಕದ ಹಲವು ಭಾಗಗಳಲ್ಲಿ ಪ್ರದರ್ಶಿಸಿದ್ದಾರೆ. ಅವುಗಳಲ್ಲಿ ಬೆಳಗಾಂ, ಧಾರವಾಡ, ಬೆಂಗಳೂರು, ಗುಲ್ಬರ್ಗಾ, ಇಳಕಲ್‌, ಹಂಪಿ, ಮುಂತಾದ ಸ್ಥಳಗಳಲ್ಲಿ ನಡೆದ ಚಿತ್ರಕಲಾ ಪ್ರದರ್ಶನಗಳಲ್ಲಿ ಜನಮೆಚ್ಚಿಗೆ ಪಡೆಯುವುದರ ಜೊತೆಗೆ ಬಹುಮಾನಗಳನ್ನು ಪಡೆದಿದ್ದಾರೆ. ಸುನಿತಾ ಪಾಟೀಲ, ಬಸೀರ ಕಟ್ಟಿ, ಬಶೀರ ಅಹಮದ್‌, ಶಿವನಾಂದ, ವಿಜಯ ಕೋರಣ್ಣ, ಪ್ರಸಾದ, ಇನ್ನೂ ಮುಂತಾದ ವಿದ್ಯಾರ್ಥಿಗಳ ಕಲಾ ಕೃತಿಗಳು ಮುಂಬೈನ ಕ್ಯಾಂಬ್ಲೇ ಗ್ಯಾಲರಿಯಲ್ಲಿಯೂ ಪ್ರದರ್ಶನಗೊಂಡಿವೆ. ಕನ್ನಡ ವಿಶ್ವವಿದ್ಯಾಲಯದ ಆವರಣದಲ್ಲಿ ಅಂತಾರಾಷ್ಟ್ರೀಯ ಚಿತ್ರಕಲಾ ಶಿಬಿರ, ಕೇಂದ್ರ ಲಲಿತಾ ಅಕಾಡೆಮಿಯ ಸಹಯೋಗದೊಂದಿಗೆ ಶಿಬಿರ, ಕರ್ನಾಟಕ ಲಲಿತಕಲಾ ಅಕಾಡೆಮಿಯೊಂದಿಗೆ ಶಿಬಿರ, ಅಖಿಲ ಭಾರತ ಚಿತ್ರ ಕಲಾವಿದರ ಶಿಬಿರ ‘ಸಂಸ್ಕಾರ ಭಾರತಿ’ ಸಂಘಟನೆಯೊಂದಿಗೂ ನಡೆದಿದೆ. ಹೀಗಾಗಿ, ಈ ವಿಭಾಗವು ರಾಷ್ಟ್ರ ಮತ್ತು ಅಂತರಾಷ್ಟ್ರೀಯ ಕಲಾವಿದರಿಂದಲೂ ಮೆಚ್ಚುಗೆ ಪಡೆದಿದೆ. ಈ ಪ್ರದೇಶದ ಅದ್ಭುತವಾದ ಸಾಂಸ್ಕೃತಿಕ ಸಂಪತ್ತಾದ ಚಿತ್ರಕಲೆಯನ್ನು ಮುಂದೆವರೆಸುವಲ್ಲಿ ಯಶಸ್ವಿಯಾಗಿದೆ.
ಬಳ್ಳಾರಿ ಜಿಲ್ಲೆಯಲ್ಲಿ ಚಿತ್ರಕಲೆಯ ಪ್ರೋತ್ಸಾಹ ದೃಷ್ಟಿಯಿಂದ ದುಡಿಯುತ್ತಿರುವ ಇನ್ನಿತರ ಕಲಾ ಸಂಸ್ಥೆಗಳೆಂದರೆ, ಭವಾನಿ ಲಲಿತಕಲಾ ಮಹಾವಿದ್ಯಾಲಯ, ಕಂಟೋನ್‌ಮೆಂಟ್‌, ತಿಲಕ್‌ನಗರ, ಬಳ್ಳಾರಿ ಈ ಶಿಕ್ಷಣ ಸಂಸ್ಥೆಯು ಚಿತ್ರಕಲಾ ವಿಷಯದಲ್ಲಿ ಡಿ. ಎಮ್‌. ಸಿ., ಎ.ಎಮ್‌.ಜಿ.ಡಿ. ಮುಂತಾದ ಚಿತ್ರಕಲೆ ಕುರಿತು ಡಿಪ್ಲೊಮಾ ತರಗತಿಗಳನ್ನು ನಡೆಸುತ್ತಿದೆ. ಇದು ೧೯೯೫ರಲ್ಲಿ ಕರ್ನಾಟಕ ಸರ್ಕಾರದ ಮಾನ್ಯತೆ ಪಡೆದ ಸಂಸ್ಥೆಯಾಗಿದೆ. ಈ ಸಂಸ್ಥೆ ಬಳ್ಳಾರಿಯಲ್ಲಿ ನೂರಾರು ಚಿತ್ರಕಲಾ ವಿದ್ಯಾರ್ಥಿಗಳನ್ನು ಹುಟ್ಟು ಹಾಕುವಲ್ಲಿ ಯಶಸ್ವಿಯಾಗಿದೆ. ಬಳ್ಳಾರಿ ಇನ್ನಿತರ ಪ್ರದೇಶಗಳಲ್ಲಿ ಚಿತ್ರಕಲಾ ಪ್ರದರ್ಶನ ಶಿಬಿರಗಳನ್ನು ಕೈಗೊಂಡಿದ್ದಾರೆ. ಮತ್ತೊಂದು ಶಿಕ್ಷಣ ಸಂಸ್ಥೆ ಹಂಪಿ ಲಲಿತಕಲಾ ಮಹಾವಿದ್ಯಾಲಯ,ಹೊಸಪೇಟೆ, ಈ ಮಹಾವಿದ್ಯಾಲಯವು ಡಿ. ಎಮ್‌. ಸಿ. ಎ. ಎಮ್‌. ಜಿ. ಡಿ. ಮುಂತಾದ ಚಿತ್ರಕಲೆ ಕುರಿತ ಡಿಪ್ಲೊಮ ತರಗತಿಗಳನ್ನು ನಡೆಸುತ್ತಿದೆ. ೧೯೯೪-೯೫ ರಿಂದಲೂ ಚಿತ್ರಕಲೆಗೆ ವಿಶೇಷವಾಗಿ ದುಡಿಯುತ್ತಿರುವ ಈ ಮಹಾವಿದ್ಯಾಲಯದ ಪ್ರಾಚಾರ್ಯರಾದ ರಾಮಪ್ಪನವರು ನಮ್ಮ ವಿದ್ಯಾರ್ಥಿಗಳೊಂದಿಗೆ ಹಲವು ಏಕವ್ಯಕ್ತಿ ಚಿತ್ರಕಲಾ ಪ್ರದರ್ಶನ, ಸಮೂಹ ಚಿತ್ರಕಲಾ ಪ್ರರ್ದಶನವನ್ನು ಹಂಪಿ ಉತ್ಸವ ಇನ್ನಿತರ ಸನ್ನಿವೇಶಗಳಲ್ಲಿ ಚಿತ್ರಕಲಾ ಪ್ರದರ್ಶನ ಮಾಡುವುದರ ಮೂಲಕ ಜನಮೆಚ್ಚುಗೆ ಪಡೆದಿದ್ದಾರೆ. ಮತ್ತೊಂದು ಚಿತ್ರಕಲಾ ಮಹಾವಿದ್ಯಾಲಯ, ಹೂವಿನ ಹಡಗಲಿಯಲ್ಲಿದೆ. ಇದೂ ಸಹ ಕರ್ನಾಟಕ ಸರ್ಕಾರದಿಂದ ಮಾನ್ಯತೆ ಪಡೆದಿರುವ ಸಂಸ್ಥೆಯಾಗಿದೆ. ಇಲ್ಲಿಯೂ ಯುವ ಕಲಾವಿದರನ್ನು ತರಬೇತಿಗೊಳಿಸಿ ಉತ್ತಮ ಕಲಾವಿದರನ್ನು ನಿರ್ಮಿಸುವ ಕಾರ್ಯದಲ್ಲಿ ಬಳ್ಳಾರಿ ಜಿಲ್ಲೆಯಲ್ಲಿ ಉತ್ತಮ ಹೆಸರು ಪಡೆದಿದೆ ಈ ಮಹಾವಿದ್ಯಾಲಯ, ಪ್ರಾಚಾರ್ಯರಾದ ವೀರೇಶ ಬಡಿಗೇರ ಉತ್ಸಾಹಿ ಯುವ ಕಲಾವಿದರಾಗಿ ಸಂಸ್ಥೆಯನ್ನು ಮುನ್ನಡೆಸುತ್ತಿದ್ದಾರೆ. ಬಳ್ಳಾರಿ ಜಿಲ್ಲೆಯಲ್ಲಿರುವ ಹಲವಾರು ಪ್ರಾಥಮಿಕ, ಮಾಧ್ಯಮಿಕ, ಪ್ರೌಢಶಾಲೆಯಲ್ಲಿಯೂ ಕಲಾ ಶಿಕ್ಷಕರಿದ್ದಾರೆ. ಅವರು ಮಕ್ಕಳ ಪ್ರತಿಭೆಯನ್ನು ಗುರುತಿಸಿ ಚಿತ್ರಕಲೆಯ ಮೂಲಕ ಕಲಿಕೆಯನ್ನು ಪ್ರೋತ್ಸಾಹಿಸಿ ಯಶಸ್ವಿಗೊಳಿಸಿದ್ದಾರೆ. ಈ ದೃಷ್ಟಿಯಿಂದ ಬಳ್ಳಾರಿಯ ಹಲವು ಸಂಘ ಸಂಸ್ಥೆಗಳು, ರೋಟರಿ ಕ್ಲಬ್‌ಗಳು ರಾಷ್ಟ್ರೀಯ ಹಬ್ಬ ಇನ್ನಿತರ ಸಂದರ್ಭಗಳಲ್ಲಿ ಮಕ್ಕಳಲ್ಲಿನ ಪ್ರತಿಭೆಯನ್ನು ಗುರುತಿಸಲು ಹೊಸಪೇಟೆ, ಬಳ್ಳಾರಿ, ಸಿರಗುಪ್ಪ ಮುಂತಾದ ಸ್ಥಳಗಳಲ್ಲಿ ಮಕ್ಕಳ ಚಿತ್ರಕಲಾ ಸ್ಪರ್ಧೆಯನ್ನು ಏರ್ಪಡಿಸಿ ಬಹುಮಾನವನನ್ನು ನೀಡಿ ಪ್ರೋತ್ಸಾಹಿಸಿವೆ.
III. ಚಿತ್ರಕಲೆ ಕುರಿತ ಗ್ರಂಥಗಳು
ಬಳ್ಳಾರಿ ಜಿಲ್ಲೆಯಲ್ಲಿರುವ ಚಿತ್ರಕಲೆಯನ್ನು ಕುರಿತು ಹಲವು ಸಂಶೋಧನಾತ್ಮಕ ಲೇಖನಗಳು, ಗ್ರಂಥಗಳು ಬಂದಿವೆ. ಅವುಗಳಲ್ಲಿ ಕರ್ನಾಟಕ ಚಿತ್ರಕಲೆಯಲ್ಲಿ ಬಣ್ಣದ ಬಳಕೆ ಕೃತಿಯನ್ನು ರಚಿಸಿದ. ಕೆ. ವಿ. ಕಾಳೆ ಪ್ರಾಚೀನ ಕಾಲದಿಂದಲೂ ಇಂದಿನವರೆಗೂ ಚಿತ್ರಕಲಾ ಮಾಧ್ಯಮದಲ್ಲಿ ಬಣ್ಣದ ಬಳಕೆಯ ಬಗ್ಗೆ ವಿವರವಾದ ಮಾಹಿತಿ ನೀಡಿದ್ದಾರೆ. ಇಂತಹ ಕೃತಿಯನ್ನು ೨೦೦೧ರಲ್ಲಿ ಹಂಪಿ ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಂಗ ಪ್ರಕಟಿಸಿದೆ. ಬಿ. ವಿ. ಕೆ. ಶಾಸ್ತ್ರಿ ಕರ್ನಾಟಕದ ಭಿತ್ತಿ ಚಿತ್ರಗಳು ಎಂಬ ಗ್ರಂಥವನ್ನು ಕರ್ನಾಟಕ ಲಲಿತಕಲಾ ಅಕಾಡೆಮಿ ಪ್ರಕಟಿಸಿದೆ. ಈ ಕೃತಿಯಲ್ಲಿ ವಿಜಯನಗರ ಕಾಲದ ಭಿತ್ತಿಚಿತ್ರ ರಚನಾ ವಿಧಾನ ವಿಜಯನಗರ ಚಿತ್ರಕಲೆಯು ಒಂದು ಹೊಸ ಶೈಲಿಯನ್ನು ಹುಟ್ಟಿಹಾಕಿತೆಂದು ಗುರುತಿಸಿದ್ದಾರೆ. ಡಾ. ಕರೀಗೌಡ ಬೀಚನಹಳ್ಳಿ ಸಂಪಾದಿಸಿರುವ ಕರ್ನಾಟಕದ ಕರಕುಶಲ ಕಲೆಗಳು, ಹಂಪಿ ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಂಗ ಪ್ರಕಟಿಸಿರುವ ಈ ಕೃತಿ ಚಿತ್ರಕಲೆಯ ದೃಷ್ಟಿಯಿಂದಲೂ ಮಹತ್ವದ್ದಾಗಿದೆ. ಯಾದಪ್ಪ ಪರದೇಶಿ ಅವರ ಅಪ್ರಕಟಿತ ಪಿಎಚ್‌. ಡಿ. ಮಹಾಪ್ರಬಂಧವಾದ ಉತ್ತರ ಕರ್ನಾಟಕದ ಭಿತ್ತಿಚಿತ್ರಕಲೆಯ ಅಧ್ಯಯನ ಎಂಬ ಸಂಶೋಧನಾತ್ಮಕ ಪ್ರಬಂಧವು ವಿಜಯನಗರ ಕಾಲದ ಭಿತ್ತಿಚಿತ್ರದ ಮೇಲೆ ವಿಶೇಷ ಅಧ್ಯಯನ ನಡೆಸಿದೆ. ರಾಜಶೇಖರ ಸಿಂದಗಿಯವರು ಬರೆದ ಕರ್ನಾಟಕದ ವಾಸ್ತುಶಿಲ್ಪ ಮತ್ತು ಚಿತ್ರಕಲೆ ಕೃತಿಯಲ್ಲಿ ವಿಜಯನಗರ ಕಾಲದ ಚಿತ್ರಕಲೆಯ ಕುರಿತು ಚಿತ್ರಕಲೆಯ ಶೈಲಿ, ಕಾಲಮಾನ ಇತ್ಯಾದಿಗಳ ಮೇಲೆ ಹೊಸ ಬೆಳಕು ನೀಡುತ್ತದೆ.
೬. ಜಾನಪದ ಚಿತ್ರಕಲೆ
ಕರ್ನಾಟಕದ ಚಿತ್ರಕಲೆಗೆ ತನ್ನದೇ ಆದ ಐತಿಹಾಸಿಕ ಹಿನ್ನೆಲೆ ಇದೆ. ನಮ್ಮ ಜಾನಪದರು, ಅವರ ನೋವು ನಲಿವುಗಳನ್ನು ಬಾವಪೂರ್ಣವಾಗಿ ಪ್ರತಿ ಶಬ್ಧಗಳಲ್ಲಿಯೂ ತುಂಬಿ ಹಾಡಿದರು. ಅಲ್ಲದೇ ದೃಶ್ಯಕಲಾ ಮಾಧ್ಯಮದ ಮೂಲಕವೂ ತಮ್ಮ ಜೀವನ ಕ್ರಮಗಳನ್ನು ವಿಶಿಷ್ಟವಾದ ಸಾಂಸ್ಕೃತಿಕ ಮೌಲ್ಯಗಳನ್ನು ನಮ್ಮ ಜಾನಪದರು ಚಿತ್ರಕಲೆಯಲ್ಲಿ ಅಭಿವ್ಯಕ್ತಿಸಿದ್ದಾರೆ. ಈ ದೃಷ್ಟಿಯಿಂದ ಬಳ್ಳಾರಿ ಜಿಲ್ಲೆಯಲ್ಲಿನ ಹಚ್ಚೆ ಹಾಕುವ ಕಲೆ, ರಂಗೋಲೆ ಮತ್ತು ತೊಗಲು ಗೊಂಬೆಯ ಚಿತ್ರಕಲೆಯನ್ನು ಕುರಿತು ಪರಿಚಯಿಸುವ ಪ್ರಯತ್ನ ನಡೆದಿದೆ.
೧. ಹಚ್ಚೆ ಕಲೆ
ಭಾರತದಲ್ಲಿ ಹಚ್ಚೆ ಕಲೆಯು ಬಹು ಭಾಗದಲ್ಲಿ ಕಂಡುಬರುತ್ತದೆ. ಅದು ಬುಡಕಟ್ಟು ಸಮುದಾಯಗಳಲ್ಲಿ ಹೆಚ್ಚಾಗಿ ಇಂದಿಗೂ ಉಳಿದುಬಂದಿದೆ. ಕರ್ನಾಟಕದಲ್ಲಿಯೂ ಬಹು ಭಾಗದಲ್ಲಿ ಹಚ್ಚೆ ಚಿತ್ರಕಲೆ ಜೀವಂತವಾಗಿದೆ. ಬಳ್ಳಾರಿ ಜಿಲ್ಲೆಯ ಕಂಪ್ಲಿ, ಕುರುಗೋಡು, ಬಳ್ಳಾರಿ. ಕೂಡ್ಲಿಗಿ, ಮುಂತಾದ ಭಾಗಗಳಲ್ಲಿ ಹಚ್ಚೆ ಚಿತ್ರಕಲೆ ಜಾನಪದ ಮನೋಭಾವದಿಂದ ಹೆಚ್ಚು ಪ್ರೇರಿತವಾಗಿದೆ. ಪೌರಾಣಿಕ, ಧಾರ್ಮಿಕ ಹಿನ್ನೆಲೆಗಳಲ್ಲಿ ಜನರು ದೇಹದ ಅಂಗಾಂಗಗಳ ಮೇಲೆ ಚಿತ್ರ ರಚನೆ ಮಾಡಿಸಿಕೊಳ್ಳುವುದು ಬಹು ಪ್ರಾಚೀನ ಕಾಲದಿಂದಲೂ ನಡೆದುಕೊಂಡು ಬಂದಿದೆ. ಇಂತಹ ಕಲೆಯನ್ನು ಬಳ್ಳಾರಿ ಜಿಲ್ಲೆಯ ‘ಕಿಳ್ಳೆಕ್ಯಾತ’ ಸಮುದಾಯದ ಹೆಣ್ಣು ಮಕ್ಕಳು ಹಚ್ಚೆ ಹುಯ್ಯುವ ಕಲೆಯನ್ನು ರೂಢಿಗತಗಳಿಸಿಕೊಂಡಿದ್ದಾರೆ. ಇದು ಅವರಿಗೆ ಕುಲ ಕಸುಬಾಗಿದೆ.ಹಚ್ಚೆ ಹುಯ್ಯುವ ಕಲೆಗೆ ಆದಿವಾಸಿಗಳು ಕೊಟ್ಟಷ್ಟು ಮಹತ್ವ ಬೇರಾವುದಕ್ಕೂ ಕೊಟ್ಟಿಲ್ಲವೆಂದು ತೋರುತ್ತದೆ. ಹಚ್ಚೆ ಅವರ ಬಾಳಿನ ಸಂಗಾತಿ. ಮನುಷ್ಯ ಏನೇ ದುಡಿದರೂ, ಸಂಪಾದಿಸಿದರೂ ಕೊನೆಯಲ್ಲಿ ಅವನು ಏನು ತನ್ನ ಜೊತೆಯಲ್ಲಿ ಒಯ್ಯುವುದಿಲ್ಲ. ಆದರೆ, ಹಚ್ಚೆ ಚಿತ್ರಗಳು ತಮ್ಮ ಜೊತೆಯಲ್ಲಿಯೇ ಬರುತ್ತವೆ ಎಂಬ ನಂಬಿಕೆ ಇದೆ. ಕಿಳ್ಳೆಕ್ಯಾತ ಸಮುದಾಯದ ಮಹಿಳೆಯರು ಹಚ್ಚೆ ಒಯ್ಯಲು ಬೇಕಾದ ಸಲಕರಣೆಗಳನ್ನು ತಾವೇ ತಯಾರು ಮಾಡುತ್ತಾರೆ. ವಿವಿಧ ಜಾತಿಯ ಎಲೆಗಳಿಂದ ರಸವನ್ನು ತೆಗೆದು ಅದನ್ನು ಬಟ್ಟಿ ಇಳಿಸಿ ಕವಳೆ ಹಣ್ಣಿನ ಗಾತ್ರದ ಕರಿ ಬಣ್ಣದ ಚಿಕ್ಕ ಚಿಕ್ಕ ಕಾಡು ಹಣ್ಣುಗಳನ್ನು ಕುದಿಸಿ ಬಟ್ಟಿ ಇಳಿಸಿದ ರಸದಲ್ಲಿ ಸೇರಿಸಿ ಪಾಕ ಮಾಡಿಕೊಳ್ಳುತ್ತಾರೆ. ಇದಕ್ಕೆ ಹಚ್ಚೆರಸ ಎಂದು ಕರೆಯುತ್ತಾರೆ. ಇದನ್ನು ಅವರು ಗುಟ್ಟಾಗಿ ಇಟ್ಟಿರುತ್ತಾರೆ. ಯಾವ ಕಾರಣಾಕ್ಕೂ ಹಚ್ಚೆರಸ ತಯಾರಿಕ ವಿಧಾನವನ್ನು ಯಾರಿಗೂ ಹೇಳುವುದಿಲ್ಲ. ಇದು ಸಾಮಾನ್ಯವಾಗಿ ಕೆಲವೇ ಕುಟುಂಬದಲ್ಲಿ ವಂಶ ಪಾರಂಪರ್ಯಾವಾಗಿ ತಮ್ಮ ಸದಸ್ಯರಲ್ಲಿಯೇ ಉಳಿದು ಬಂದಿದೆ. ಇದು ಅವರ ವೃತ್ತಿಯ ಪ್ರತಿಷ್ಠೆಯ ಕುರುಹು ಆಗಿದೆ. ಬಳ್ಳಾರಿ ಜಿಲ್ಲೆಯಲ್ಲಿ ಹಚ್ಚೆ ಮಸಿ ತಾಯಾರಿಸುವ ಮತ್ತೊಂದು ವಿಧಾನವಿದ್ದು, ಇದಕ್ಕೆ ಹಚ್ಚೆಯ ಕಪ್ಪು ತಯಾರಿಸುವುದು ಎನ್ನುತ್ತಾರೆ, ಹಚ್ಚೆಯ ಕಪ್ಪು ಬಣ್ಣವನ್ನು ಸಿದ್ಧಗೊಳಿಸುವ ರೀತಿ ಹೀಗಿದೆ. ಹೊಸ ಗಡಿಗೆಯನ್ನು ತಂದು ಅದರ ಕಂಟ ಒಡೆದು ಗಡಿಗೆಯನ್ನು ಕಂಟ ರಹಿತಗೊಳಿಸುವರು. ನಂತರ ಹಚ್ಚೆ ಸೊಪ್ಪು, ಒಣ ಅಂಚರಕಿ ಸೊಪ್ಪು, ಅರಿಷಿಣಗಳನ್ನು ಸಮನಾಗಿ ಕೂಡಿಸಿ, ಕುಟ್ಟಿ, ನೀರು ಬೆರೆಸಿ ರಸ ಮಾಡುತ್ತಾರೆ. ಈ ರಸವನ್ನು ಆ ಹೊಸ ಗಡಿಗೆಯ ಒಳ ಬದಿಗೆ ಲೇಪಿಸುತ್ತಾರೆ.ಇದಾದ ಮೇಲೆ ಅರ್ಧ ಕಿಲೋ ಒಳ್ಳೆ ಎಣ್ಣೆ, ಔಡಲ ಎಣ್ಣೆಯನ್ನು ಪಣತಿಯಲ್ಲಿ ಹಾಕಿ ಒಂಬತ್ತು ಬತ್ತಿಗಳು ಪಣತಿಯಲ್ಲಿ ಉರಿಯುವಂತೆ ಮಾಡಿ ಅದನ್ನು ಆ ಹೊಸ ಗಡಿಗೆಯಲ್ಲಿ ಇಡುತ್ತಾರೆ. ಆ ಗಡಿಗೆಯ ಮೇಲೆ ಡಬ್ಬಿಯೊಂದನ್ನು ಮುಚ್ಚುತ್ತಾರೆ. ಸಮಾನಾಂತರದಲ್ಲಿರುವ ಬತ್ತಿಗಳು ರಾತ್ರಿ ಇಡಿ ಉರಿಯುತ್ತವೆ. ಬೆಳಗ್ಗೆ ಮುಚ್ಚುಳ ತೆಗೆದಾಗ ದೀಪದ ಕಪ್ಪು ಹಚ್ಚೆಯ ಸೊಪ್ಪಿನ ಒಣ, ಅಂಚರಕಿ ಸೊಪ್ಪಿನ, ಅರಿಷಿನ ಮಿಶ್ರಣದ ರಸದೊಂದಿಗೆ ಸರಿ ಬೆರಕೆಯಾಗಿರುತ್ತದೆ ಈ ಕಪ್ಪನ್ನು ಸಣ್ಣ ಕುಡಿಕೆಯಲ್ಲಿ ತಮಗೆ ಬೇಕಾದಷ್ಟು ಸಂಗ್ರಹಿಸಿಕೊಂಡು ಹಚ್ಚೆ ಹುಯ್ಯಲು ಬಳಸುತ್ತಾರೆ. ಹೀಗೆ ಸಿದ್ಧವಾದ ಹಚ್ಚೆ ರಸದಿಂದ ಬೇರೆ ಬೇರೆಯವರು ಬೇರೆ ಬೇರೆ ರೀತಿಯಲ್ಲಿ ಹಚ್ಚೆ ಹುಯ್ಯುವ ಕ್ರಮವನ್ನು ಅನುಸರಿಸುತ್ತಾರೆ. ಕಿಳ್ಳೆಕ್ಯಾತ ಸಮುದಾಯದ ಮಹಿಳೆಯರು ಹಚ್ಚೆ ಹಾಕುವ ವಿಧಾನ ಹೀಗಿದೆ. ಹಚ್ಚೆ ಹುಯ್ಯುವವಳ ಎದುರಿಗೆ ಬಂದು ಕುಳಿತುಕೊಳ್ಳುತ್ತಾರೆ. ಅದಕ್ಕೆ ಪೂರ್ವದಲ್ಲಿ ಒಂದು ಮರದಲ್ಲಿ ಜೋಳ ಅಥವಾ ರಾಗಿಯನ್ನು ಹಾಕಿ ಅದರಲ್ಲಿ ವೀಳ್ಯದೆಲೆ ದುಡ್ಡನ್ನು ಇಡುತ್ತಾರೆ. ಇದು ಹಚ್ಚೆ ಹಾಕುವವರಿಗೆ ಕೊಡುವ ಹಣವೂ ಅಗಿರುತ್ತದೆ. ಅನಂತರ ಮನೆಯ ಒಂದು ನೀರ್ದಿಷ್ಟ ಸ್ಥಳದಲ್ಲಿ ಕುಳಿತು ತಮಗೆ ಬೇಕಾದ ಹೆಸರನ್ನು, ಚಿತ್ರವನ್ನು ಅಥವಾ ಇನ್ನ್ಯಾವುದೋ ರೀತಿಯ ಆಕೃತಿಯನ್ನು ಕೈಗಳ ಮೇಲೆ ಹಾಕಿಸುವುದುಂಟು. ಕೆಲವೊಮ್ಮೆ ದೇಹದ ಇನ್ನಿತರ ಭಾಗದಲ್ಲಿಯೂ ಹಾಕಿಸಿಕೊಳ್ಳುತ್ತಾರೆ. ಹಚ್ಚೆ ಹುಯ್ಯುವ ಕ್ರಮವು ವ್ಯಕ್ತಿಯಿಂದ ವ್ಯಕ್ತಿಗೆ ಭಿನ್ನವಾಗಿರುತ್ತದೆ. ಸಾಮಾನ್ಯವಾಗಿ ಸೂಜಿ ಗಾತ್ರದ ಆಯುಧಗಳಿಂದ ಮೊದಲು ಆಕೃತಿ ಬರೆದುಕೊಂಡು ಕ್ರಮೇಣ ಧ್ವನಿ ಎತ್ತರಿಸಿ ಲಯಬದ್ಧವಾಗಿ ಹಾಡುತ್ತಾ ಹಚ್ಚೆ ಒಯ್ಯುತ್ತಾರೆ. ಆಗ ನೋವಾಗುವುದು ಸಹಜವಾದರೂ ತಮ್ಮ ಎಸುರಿನಲ್ಲೇ ಕಣ್ಣಮುಚ್ಚಿ ಹಚ್ಚೆ ಹುಯ್ಯುಸಿಕೊಳ್ಳುವವರು ಕುಳಿತಿರುತ್ತಾರೆ. ಅವರನ್ನು ನಗಿಸುವ ಕಿಳ್ಳೆಕ್ಯಾತ ಮಹಿಳೆಯರ ಚಾತುರ್ಯ ಮೆಚ್ಚುವಂಥದ್ದು, ಒಮ್ಮೆ ಹಚ್ಚೆ ಹುಯ್ದನಂತರ ಅದು ಯಾವ ಕಾರಣಕ್ಕೂ ಅಳಿಸುವುದಿಲ್ಲ. ಇದೊಂದು ಜಾನಪದ ರೀತಿಯ ಕಲೆಯಾಗಿದ್ದು, ಅದರಲ್ಲಿ ಹಲವಾರು ವರ್ಷಗಳಿಂದ ಕರಗತವಾದ ಪರಿಣಿತಿ ಇರುತ್ತದೆ. ಬಣ್ಣ ತಯಾರಿಕೆಯಿಂದ ಹಿಡಿದು ಹಚ್ಚೆ ಹುಯ್ಯುವವರೆಗೂ ಅವರಲ್ಲಿನ, ಶ್ರದ್ಧೆ, ತಾಳ್ಮೆ, ಸಂಯಮ ಅಸಾಮಾನ್ಯ ವಾಗಿರುತ್ತದೆ ದೇಹದ ಮೇಲೆ ಕಲಾಕೃತಿಗಳ ರೂಪದ ರೇಖೆಗಳು ಮೂಡಿಸುತ್ತವೆ. ಹಚ್ಚೆ ಹಾಕಿಕೊಳ್ಳುವ ಶರೀರದ ಪ್ರಮುಖ ಭಾಗಗಳನ್ನು ಶಾರೀರಿಕ ಅಂಗರಚನಾ ವಿನ್ಯಾಸದ ಹಿನ್ನೆಲೆಯಲ್ಲಿ ಮುಖದ ಹಚ್ಚೆ, ಕೊರಳ ಹಚ್ಚೆ, ಕೈಯ ಹಚ್ಚೆ, ಎದೆಯ ಹಚ್ಚೆ, ಹೊಟ್ಟೆಯ ಹಚ್ಚೆ, ಸುತ್ತಲಿನ ಹಚ್ಚೆ, ಬೆನ್ನಹಚ್ಚೆ, ಗುಪ್ತಾಂಗದ ಹಚ್ಚೆ, ಕಾಲಿನ ಹಚ್ಚೆ, ಎಂದು ಕರೆಯುತ್ತಾರೆ. ಸಾಮಾನ್ಯವಾಗಿ ಬಳ್ಳಾರಿ ಜಿಲ್ಲೆಯ ಎಲ್ಲ ಸ್ಥಳಗಳಲ್ಲಿಯೂ ಕೈಗಳಲ್ಲಿ ಮಾತ್ರವೇ ಹೆಚ್ಚಾಗಿ ಹಚ್ಚೆ ಹಾಕಿಸಿಕೊಳ್ಳುವ ರೂಢಿ ಇದೆ. ಅದನ್ನು ಬಲಗೈ ಹಚ್ಚೆ ಎಡಗೈ ಹಚ್ಚೆ ಎಂಬುದಾಗಿ ಗುರುತಿಸಬಹುದು. ಬಲಗೈ ಹಚ್ಚೆ ಚಿತ್ರ ಮೊಣಕೈಯಿಂದ ಹಿಡಿದು ಮುಂಗೈವರೆಗಿನ ಚಿತ್ರಗಳಲ್ಲಿ ಪ್ರಮುಖವಾದವು. ಗಿಳಿ, ಪದ್ಮಾ, ಯಾಲಕ್ಕಿ, ಸಾಲು, ನಾಣ್ಯಗಳ ಸಾಲು, ನವಗ್ರಹಗಳು, ಏಳು ಮಕ್ಕಳತಾಯಿ, ಕರಿಮನೆ ಸಾಲು, ಜೋಗಿ ಜಡೆ, ಶಿವನ ಬಾಸಿಂಗ, ಸೀತೆ ಸೆರಗು, ಮಲ್ಲಿಗೆ ದಂಡೆ, ತುಳಸಿ ಗಿಡ, ನಾಗಪ್ಪ, ನಾಗರ ಹಚ್ಚೆ, ಪಗಡಿ ಸಾಲು ಇಲ್ಲವೇ ಸೋದರ ಸೋದರಿಯರ ಹೆಸರು, ಗಂಡ ಅಥವಾ ಹೆಂಡತಿಯ ಹೆಸರು, ಪ್ರಿಯಕರನ ಹೆಸರು, ಗೆಳತಿ-ಗೆಳೆಯರ ಹೆಸರು ಇತ್ಯಾದಿಯಾಗಿ ಹಚ್ಚೆಯ ಮೂಲಕ ಬರೆಸಿಕೊಳ್ಳುತ್ತಾರೆ. ಎಡಗೈ ಹಚ್ಚೆಯಲ್ಲಿ ಮುಖ್ಯವಾಗಿ ಮೂಡಿ ಬಂದಿರುವ ಚಿತ್ರಗಳೆಂದರೆ, ಇವು ಸ್ತ್ರೀಯರಲ್ಲಿ ಅಧಿಕ ಪ್ರಮಾಣವಾಗಿ ಪುರುಷರಲ್ಲಿ ಕಡಿಮೆ ಪ್ರಮಾಣದಲ್ಲಿ ಕಂಡುಬರುತ್ತವೆ. ಎಡಗೈಯ ಮೊಣಕೈ ಹಚ್ಚೆಯಲ್ಲಿ ಕಂಡುಬರುವ ಪ್ರಮುಖ ಚಿತ್ರಗಳೆಂದರೆ, ಗೌರಿ ಗದ್ದಿಗೆ, ಜೋಗಿ ಜಡೆ, ತಾವರೆ ಹೂ, ಗಾಲಿ, ತೇರು, ಬಸವಣ್ಣನ ರಥ, ಹಂಪಿ ತೇರು, ಕುಮಾರ ರಾಮನ ಚಂಡು, ಕಮಲದ ಹೂ, ಪಾರಿಜಾತದ ಹೂ, ನಂದಿ ಕೋಲು, ಚೇಳು, ರಂಗೋಲೆ. ಗಿಳಿ, ನವಿಲು ಮುಂತಾದ ನೂರಾರು ಚಿತ್ರಗಳು ವಿವಿಧ ವಿನ್ಯಾಸದಲ್ಲಿ ಮೂಡಿವೆ. ಇಂದಿನ ಆದುನಿಕ ಬದಲಾವಣೆಯ ಸನ್ನಿವೇಶಗಳಲ್ಲಿಯೂ ಹಚ್ಚೆಯ ಕಲೆ ಬಳ್ಳಾರಿ ಜಿಲ್ಲೆಯ ಕೆಲವು ಸ್ಥಳಗಳಲ್ಲಿ ಇನ್ನೂ ಕಂಡುಬರುತ್ತದೆ.
೨. ರಂಗೋಲಿಯ ಕಲೆ
ಬಳ್ಳಾರಿ ಜಿಲ್ಲೆಯಲ್ಲಿ ರಂಗೋಲಿ ಚಿತ್ರಕಲೆ ಎಲ್ಲ ಗ್ರಾಮ, ನಗರಗಳಲ್ಲಿಯೂ ಕಂಡು ಬರುತ್ತವೆ. ಬದುಕಿನ ಸಂತೋಷ, ಮಂಗಳಕರ, ಪ್ರಸನ್ನತೆ, ಶುಭ ಸನ್ನಿವೇಶವನ್ನು ಹೇಳುವ ಲಾಲಿತ್ಯಪೂರ್ಣ ಕಲಾ ಕೌಶಲ್ಯವೇ ರಂಗೋಲಿ. ಈ ಕಲೆಯನ್ನು ಸೌಂದರ್ಯ ಪ್ರಜ್ಞೆಯ ದ್ಯೋತಕವಾಗಿಯೂ ಬಳಸುತ್ತಾರೆ. ಕರ್ನಾಟಕದಲ್ಲಿ ಪ್ರಚಲಿತವಿರುವ ನಾಣ್ನುಡಿಯಲ್ಲಿ “ರಂಗ ಬರುತ್ತಾನೆಂದು ರಂಗೋಲಿನ ಹೊಯ್ದೆ. ರಂಗ ಬರುತ್ತಾನೆ ಇಲ್ಲವೋ ಗೊತ್ತಿಲ್ಲ” ಎಂಬ ಮಾತಿದೆ. ಬಳ್ಳಾರಿಯ ಜಿಲ್ಲೆಯ ಪ್ರತಿಯೊಂದು ಗ್ರಾಮದಲ್ಲಿ ಹೆಣ್ಣು ಮಕ್ಕಳು ಬೆಳಿಗ್ಗೆ ಎದ್ದೊಡನೆ ಹೊಸ್ತಿಲು ತೊಳೆದು ಅಂಗಳ ಸಾರಿಸಿ, ರಂಗೋಲಿಯನ್ನು ಹಾಕಿ ಹೊಸ್ತಿಲು ಪುಜೆ ಮಾಡಿ ದಿನಗೆಲಸ ಆರಂಭಿಸುವುದು ಸಂಪ್ರದಾಯವಾಗಿದೆ. ಈ ರಂಗೋಲಿ ಪದವನ್ನು ಬಿಡಿಸಿದಾಗ ಇಲ್ಲಿ ‘ರಂಗ’ ಎಂದರೆ, ಬಣ್ಣ ‘ವಲ್ಲಿ’ ಎಂದರೆ ಬಳ್ಳಿ ಎಂದರ್ಥ. ಬಣ್ಣದ ಸಾಲು, ಬಣ್ಣದ ಗೆರೆಗಳ ಸಮೂಹವೇ ರಂಗೋಲಿ ಎಂದು ಕರೆಯಬಹುದು. ಬಳ್ಳಾರಿ ಜಿಲ್ಲೆಯ ಗ್ರಾಮಂತರ ಜನ ವಿವಿಧ ಕಾಲಾವಧಿಯಲ್ಲಿ ರಂಗೋಲಿಯನ್ನು ಹಾಕುವ ಸಂಪ್ರದಾಯವಿದೆ. ಸಾಮಾನ್ಯವಾಗಿ ವಿಶೇಷ ಸಂದರ್ಭಗಳಲ್ಲಿ, ರಾತ್ರಿಯಲ್ಲಿಯೂ ತಾಂತ್ರಿಕ ಆಚರಣೆಯಲ್ಲಿ ಮಧ್ಯಾಹ್ನದಲ್ಲಿಯೂ ರಂಗೋಲಿ ಹಾಕುತ್ತಾರೆ. ಈ ಪ್ರದೇಶದಲ್ಲಿರುವ ರಂಗೋಲಿಯನ್ನು ನಿತ್ಯದ ರಂಗೋಲಿ ನಿರ್ದಿಷ್ಟ ವಾರದ ರಂಗೋಲಿ, ತಿಂಗಳ ರಂಗೋಲಿ ಮುಂತಾಗಿ ಗುರುತಿಸಬಹುದು. ಹಾಗೂ ರಂಗೋಲಿ ಹಾಕುವ ವಿಧಾನವನ್ನು ಎರಡು ವಿಧಗಳಾಗಿ ವಿಂಗಡಿಸಬಹುದು. ಮೊದಲನೆಯ ಕ್ರಮ ಚುಕ್ಕೆಯಿಂದ ಚುಕ್ಕೆಗೆ ಗೆರೆಗಳನ್ನು ಕೂಡಿಸುತ್ತಾ ಅಪೇಕ್ಷಿತ ಚಿತ್ರಕಲಾ ಕೃತಿಗಳನ್ನು ತೆಗೆಯುವ ವಿಧಾನ. ಚುಕ್ಕಿಯ ರಂಗೋಲಿ ಎಂದು ಹೇಳುತ್ತಾರೆ. ಇದು ಚಿಕ್ಕವರಿಗೆ ರಂಗೋಲಿ ಹಾಕಲು ಕಲಿಸುವ ವಿಧಾನವಾಗಿದೆ. ಎರಡನೆಯ ಕ್ರಮ ಚುಕ್ಕೆ ರಹಿತ ರಂಗೋಲಿ. ಯಾವುದೇ ರೀತಿಯ ಚುಕ್ಕೆಗಳನ್ನು ಇಡದೇ ನೇರವಾಗಿ ರಂಗೋಲೆ ಹಾಕುವ ಕ್ರಮವನ್ನು ಚುಕ್ಕೆರಹಿತ ರಂಗೋಲೆ ಎಂದು ಕರೆಯುತ್ತೇವೆ. ಎಲೆ, ಹೂಗಿಡ, ಪಕ್ಷಿ, ಪ್ರಾಣಿ ಮುಂತಾದ ಆಕೃತಿಗಳನ್ನು ಹಾಕಲಾಗುತ್ತದೆ. ದೆವರ ಮುಂದೆ ಬರೆಯುವ ರಂಗೋಲಿಗಳಲ್ಲಿ ಪಂಚಕೋನ, ಷಟ್ಕೋನಗಳ ನಕ್ಷತ್ರಗಳು, ಶಂಖ, ಕಮಲಪುಷ್ಪ, ಚಕ್ರ , ಸ್ವಸ್ತಿಕ್‌ಮುಂತಾದವುಗಳು ಶುಭ ಸಂಕೇತವಾಗಿರುತ್ತವೆ. ಮನೆಯ ಮುಂದಿರುವ ತುಳಸಿಕಟ್ಟಿಯ ಹತ್ತಿರ, ಇಲ್ಲವೇ ಮನೆಯ ಪಡಸಾಲೆಯ ಮೂಲೆಯಲ್ಲಿಯೂ ವಿಶೇಷ ಸಂದರ್ಭಗಳಲ್ಲಿ, ವಿವಿಧ ರೀತಿಯ ರಂಗೋಲಿ ಚಿತ್ರಗಳನ್ನು ರಚಿಸುತ್ತಾರೆ.
೩. ತೊಗಲು ಗೊಂಬೆ ಚಿತ್ರಕಲೆ
ತೊಗಲು ಗೊಂಬೆಯ ಆಟವು ಪ್ರಾಚೀನ ಕಾಲದಿಂದಲೂ ಕರ್ನಾಟಕದಲ್ಲಿ ಬೆಳೆದು ಬಂದಿದೆ. ಇದರಿಂದ ಬಳ್ಳಾರಿ ಜಿಲ್ಲೆಯೂ ಹೊರತಾಗೇನಿಲ್ಲ. ಬಳ್ಳಾರಿ ಜಿಲ್ಲೆಯ ಹಲವು ಗ್ರಾಮಗಳಲ್ಲಿ ಈಗಲೂ ತೊಗಲು ಗೊಂಬೆಯಾಟ ಆಡುವ ಜನರಿದ್ದಾರೆ. ತೊಗಲು ಗೊಂಬೆಗಳ ಮೇಲೆ ವರ್ಣಚಿತ್ರಗಳಿಂದ ಅಲಂಕರಿಸಿದರೆ, ಅವು ಜನರನ್ನು ಹೆಚ್ಚಾಗಿ ಆಕರ್ಷಿಸುತ್ತವೆ. ಹೀಗಾಗಿ ತೊಗಲು ಗೊಂಬೆಗಳ ಸೊಬಗು ವಿನ್ಯಾಸ ಆಕರ್ಷಣೆಯಲ್ಲಿ ಅವುಗಳ ಬಣ್ಣದ ಮಹತ್ವವನ್ನು ನಿರ್ಲಕ್ಷಿಸುವಂತಿಲ್ಲ. ಹಿಂದೆ ಎಲ್ಲವೂ ಕಪ್ಪು ಬಿಳುಪಿನ ಗೊಂಬೆಗಳೇ ಇದ್ದವೆಂದು ಕಾಲಕ್ರಮೇಣ ಬಣ್ಣದ ಗೊಂಬೆಗಳು ಬೆಳಕಿಗೆ ಬಂದವೆಂದು ಹೇಳುತ್ತಾರೆ. ಈಗ ಕರ್ನಾಟಕದ ಎಲ್ಲ ಭಾಗದಲ್ಲಿಯೂ ಬಣ್ಣದ ಗೊಂಬೆಗಳೇ ಹೆಚ್ಚಾಗಿ ಕಾಣುತ್ತವೆ. ತೊಗಲು ಗೊಂಬೆಗೆ ಬಳಸುವ ಬಣ್ಣ ವಿಶೇಷವಾಗಿ ಮಾರುಕಟ್ಟೆಯಲ್ಲಿ ದೊರೆಯುವ ಯಾವುದೇ ಬಣ್ಣವನ್ನು ಬಳಸುವುದಿಲ್ಲ. ತೊಗಲು ಗೊಂಬೆ ಆಟಗಾರರು ತಾವೇ ನೈಸರ್ಗಿಕವಾಗಿ ದೊರೆಯುವ ಎಲೆ ಮತ್ತು ಕಾಯಿಗಳಿಂದ ತಯಾರಿಸಿಕೊಂಡ ಬಣ್ಣಗಳು ಯಾವಾಗಲೂ ತಮ್ಮ ಗಟ್ಟಿತನವನ್ನು ಉಳಿಸಿಕೊಳ್ಳುತ್ತವೆ ಎಂಬುದು ಅವರ ನಂಬಿಕೆಯಾಗಿದೆ. ತೊಗಲು ಗೊಂಬೆಗಳಲ್ಲಿ ಪ್ರಮುಖವಾಗಿ ಕಪ್ಪು, ಕೆಂಪು, ನೀಲಿ, ಸಿಂಧೂರ, ಹಳದಿ ಬಣ್ಣಗಳನ್ನು ಲೇಪಿಸುತ್ತಾರೆ. ಇಂತಹ ತೊಗಲು ಗೊಂಬೆ ತಯಾರಿಕೆಯಲ್ಲಿ ಆಗುವ ಚಿತ್ರಕಲೆಯಲ್ಲಿ ಬಳ್ಳಾರಿ ಕೌಲ್‌ಬಜಾರಿನ ದಿವಂಗತ ಹುಲಿಯಪ್ಪ ಅವರ ಮಗನಾದ ಎರ್ರಿಸ್ವಾಮಿ ಇವರು ಆಳೆತ್ತರದ ತೊಗಲು ಗೊಂಬೆಗಳಿಗೆ ಬಣ್ಣ ಬಳಿಯುವಲ್ಲಿ ಪ್ರಾವೀಣ್ಯತೆ ಪಡೆದಿದ್ದಾರೆ. ಅದೇ ರೀತಿ ಬಳ್ಳಾರಿಯ ಬೆಳಗಲ್‌ವೀರಣ್ಣ, ಕೂಡ್ಲಿಗಿ ತಾಲ್ಲೂಕಿನ ಬಡ್ಳಡಿಕೆ ಗ್ರಾಮದ ತಿಪ್ಪೇಸ್ವಾಮಿ, ಹೊಸಪೇಟೆ ತಾಲ್ಲೂಕಿನ ಕಾರಿಗನೂರಿನ ನಾರಾಯಣಪ್ಪ, ಬಳ್ಳಾರಿ ತಾಲ್ಲೂಕು ರೂಪನಗುಡಿಯ ಶ್ರೀಮತಿ ಮಲ್ಲಮ್ಮ ಇನ್ನೂ ಮುಂತಾದವರು ತೊಗಲು ಗೊಂಬೆಯ ಚಿತ್ರಕಲೆಯಲ್ಲಿ ವಿಶೇಷ ಪರಿಣತಿ ಪಡೆದಿದ್ದಾರೆ. ಸಾಮಾನ್ಯವಾಗಿ ತೊಗಲು ಗೊಂಬೆಯ ಮೇಲೆ ದಾರ್ಮಿಕ ಪ್ರಭಾವಲಯವನ್ನು ಚಿತ್ರಿಸಲಾಗುತ್ತದೆ. ದಾರ್ಮಿಕ ಕಥಾವಸ್ತುವಿನ ಹಿನ್ನೆಲೆಯಲ್ಲಿ ಇರುತ್ತದೆ. ಇವುಗಳನ್ನು ದೇವಾದಿ ದೇವತೆಗಳ ಚಿತ್ರ, ರಾಮಾಯಣದ ಚಿತ್ರ, ಮಹಾಭಾರತದ ಚಿತ್ರ, ಭಾಗವತ, ಬುಡಕಟ್ಟು ಚಿತ್ರಗಳು ಇನ್ನೂ ಮುಂತಾದವುಗಳು ಇರುತ್ತವೆ. ದೇವಾದಿ ದೇವತೆಗಳ ಚಿತ್ರಗಳು ತೊಗಲು ಗೊಂಬೆಯ ಪ್ರದರ್ಶನದಲ್ಲಿ ಕಾಣಿಸಿಕೊಳ್ಳುವ ಮೊದಲ ಚಿತ್ರಗಳಾಗಿವೆ. ಗಣೇಶ ಮತ್ತು ಸರಸ್ವತಿಯ ಗೊಂಬೆಗಳು ಮುಖ್ಯವಾಗಿರುತ್ತವೆ. ಆಟದ ಆರಂಬದಲ್ಲಿಯೇ ಗಣೇಶ ದೇವತಾಸ್ತುತಿಯೊಂದಿಗೆ ಆಟ ಆರಂಭವಾಗುತ್ತದೆ. ಉಳಿದ ಪಾತ್ರದ ತೊಗಲು ಗೊಂಬೆಗಳನ್ನು ನಂತರದಲ್ಲಿ ಪ್ರವೇಶಗೊಳಿಸುತ್ತಾರೆ. ದಶಾವತಾರದ ತೊಗಲು ಗೊಂಬೆ ಚಿತ್ರಕಲೆಯು ವಿಷ್ಣುವಿನ ಹತ್ತು ಅವತಾರಗಳ ಕಥಾನಕವನ್ನು ಒಳಗೊಂಡಿರುತ್ತದೆ. ಹತ್ತು ಅವತಾರಕ್ಕೆ ಸಂಬಂದಿಸಿದ ಪ್ರಮುಖ ಪೌರಾಣಿಕ ಹಿನ್ನೆಲೆಯನ್ನು ಆದರಿಸಿ ಚಿತ್ರ ರಚಿಸಲಾಗಿರುತ್ತದೆ. ರಾಮಾಯಣದ ತೊಗಲು ಗೊಂಬೆಯಾಟದಲ್ಲಿ ರಾಮ, ಲಕ್ಷ್ಮಣ, ಸೀತೆ ಹನುಮಂತ, ರಾವಣ, ಇಂದ್ರಜಿತ್‌, ಅಶೋಕನವದ ಸೀತೆ, ವಾನರ ಸೈನ್ಯ ಮುಂತಾದ ಚಿತ್ರಗಳು ಕಂಡುಬರುತ್ತದೆ. ಮಹಾಭಾರತ ತೊಗಲು ಗೊಂಬೆ ಆಟದ ಗೊಂಬೆಗಳಲ್ಲಿ ಮಹಾಭಾರತದ ಕಥಾನಕದಲ್ಲಿ ಬರುವ ಪ್ರಮುಖ ದೃಶ್ಯಗಳನ್ನಾಧರಿಸಿ ಚಿತ್ರ ರಚಿಸಲಾಗಿರುತ್ತದೆ. ಇಲ್ಲಿ ಭೀಮ, ಶಕುನಿ, ಅರ್ಜುನ, ಕೃಷ್ಣ, ಬಕ, ಕೀಚಕನಂಥವರನ್ನು ಕುರಿತ ಚಿತ್ರಗಳು ಭವ್ಯ ಕಲ್ಪನೆಗೆ ಎಟಕುವಂತಿರುತ್ತವೆ.
೭. ಸಮಾರೋಪ
ಭಾರತದ ಚಿತ್ರಕಲಾ ಇತಿಹಾಸದಲ್ಲಿ ಸಂಪ್ರದಾಯಿಕ ಚಿತ್ರಕಲೆಗೆ ಮಹತ್ವದ ಸ್ಥಾನವಿರುವಂತೆ ಅಧುನಿಕ ಪ್ರಕಾರಗಳು ಬೆಳೆಯುತ್ತಿವೆ. ಇದರಂತೆ ಕರ್ನಾಟಕವು ಚಿತ್ರಕಲೆಗೆ ಬಹುಮುಖ್ಯ ಕೊಡುಗೆ ನೀಡಿದೆ. ಈ ಹಿನ್ನೆಲೆಯಲ್ಲಿ ಬಳ್ಳಾರಿ ಜಿಲ್ಲೆಯ ಚಿತ್ರಕಲೆಯೂ ಪ್ರಾಗೈತಿಹಾಸ, ಕಾಲದಿಂದ ಹಿಡಿದು ಅಧುನಿಕ ಕಾಲಾವಧಿಯವರೆಗೂ ಬೆಲೆದು ಬಂದ ಕ್ರಮವನ್ನು ಸಂಕ್ಷಿಪ್ತವಾಗಿ ವಿವರಿಸುವ ಪ್ರಯತ್ನ ನಡೆದಿದೆ. ಗವಿವರ್ಣ ಮತ್ತು ಬಯಲು ಬಂಡೆ ಚಿತ್ರಗಳನ್ನು ಪ್ರಾಗೈತಿಹಾಸಿಕ ಕಾಲದಲ್ಲಿ ಬೇರೆ ಬೇರೆ ಜನಾಂಗದವರು ಬಳ್ಳಾರಿ ಜಿಲ್ಲೆಯ ಹಂಪಿ ಸೇರಿದಂತೆ ಸಂಗನಕಲ್ಲು, ತೆಕ್ಕೆಲಕೋಟೆ ಮುಂತಾದ ಸ್ಥಳಗಳ ಚಿತ್ರಗಳನ್ನು ಕುರಿತು ಇಲ್ಲಿ ವಿವೇಚಿಸಲಾಗಿದೆ. ಒಂದೇ ಸ್ಥಳದಲ್ಲಿರುವ ಚಿತ್ರಗಳು ಬೇರೆ ಬೇರೆ ಕಾಲದವು ಆಗಿವೆ. ಬಹಳಷ್ಟು ಚಿತ್ರಗಳ ಕಾಲಮಾನವನ್ನು ನಿರ್ಧರಿಸುವುದು ಕಷ್ಟ ಸಾಧ್ಯ. ಆದರೂ, ಅವುಗಳ ನೆಲೆ, ಸ್ಥಿತಿ, ಚಿತ್ರಗಳ ವಸ್ತು, ನಿರೂಪಣಾ ಶೈಲಿ, ತಾಂತ್ರಿಕತೆ, ಸಮೀಪದ ಸಾಂಸ್ಕೃತಿಕ ನೆಲೆಯ ಮೂಲಕ ಗ್ರಹಿಸಬಹುದಾಗಿದೆ. ವಿಜಯನಗರ ಕಾಲದ ಭಿತ್ತಿ ಚಿತ್ರಕಲೆಗಳಿಗೂ ಅವುಗಳದೇ ಆದ ಮಹತ್ವದ ಸ್ಥಾನವಿದೆ. ಈ ಪ್ರದೇಶದ ಜನರ ಜೀವನ ವಿಧಾನ. ಆಚಾರ, ವಿಚಾರ, ನಂಬಿಕೆ ಮುಂತಾದವುಗಳು ಅವರ ಭಿತ್ತಿ ಚಿತ್ರಗಳ ರಚನೆ ಮೇಲೆ ಪ್ರಭಾವ ಬೀರಿ ಈ ಪರಂಪರೆಯು ವೈವಿಧ್ಯಮಯವಾಗಿ ರೂಪುಗೊಂಡಿದೆ. ಸಾಂಸ್ಕೃತಿಕ ಅಧ್ಯಯನ ಮಾಡುವವರೆಗೆ ವಿಪುಲವಾದ ಸಾಮಗ್ರಿ ವಿಜಯನಗರದ ಕಾಲದ ಭಿತ್ತಿ ಚಿತ್ರಕಲಾ ಕೃತಿಗಳಲ್ಲಿ ಇರುವುದನ್ನು ಕಾಣಬಹುದು. ಇಲ್ಲಿ ರಂಗೋಲಿ ಕೇವಲ ಸೌಂದರ್ಯಕ್ಕಾಗಿ ಅಲ್ಲ. ಮನರಂಜನೆಗಾಗಿಯೂ ಅಲ್ಲ. ಅಲ್ಲಿರುವ ವಿಧಿ ಕ್ರಿಯೆ ಸ್ತ್ರೀಯರ ವ್ಯಕ್ತಿಗತ ಮನೋಭಾವ ಮುಂತಾದವುಗಳನ್ನು ಹಚ್ಚೆ ಮತ್ತು ತೊಗಲು ಗೊಂಬೆ ಚಿತ್ರಕಲೆಯೂ ನಮ್ಮ ಸಂಸ್ಕೃತಿಯ ಅಂಗವಾಗಿ ಹುಟ್ಟಿ ಬೆಳೆದು ಉಳಿದು ಬಂದಿರುವುದನ್ನು ಸಂಕ್ಷಿಪ್ತವಾಗಿ ವಿವರಿಸಲಾಗಿದೆ. ಇದಲ್ಲದೇ ಇತ್ತೀಚಿನ ಕಲಾವಿದರು ಚಿತ್ರಕಲೆಯನ್ನು ಮುಂದುವರೆಸುವಲ್ಲಿ ಮಹತ್ವದ ಪಾತ್ರ ವಹಿಸಿರುವುದನ್ನು ಗುರುತಿಸಲಾಗಿದೆ.

